
მრავალი ისტორიკოსის აზრით, მსოფლიო ისტორიაში ყველაზე მნიშვნელოვან პერიოდად დასახელდა სამი ათწლეული, რომელთა დროსაც სულიწმიდის ძალით აღვსილმა მამაკაცთა, უპირატესად - იუდეველთა, ჯგუფმა სახარება აუწყა მსოფლიოს. მოციქულთა საქმეების წიგნი აღწერს ამ მნიშვნელოვან პერიოდს, რომელიც იწყება იესოს აღდგომით ახ. წ. 31 წელს და სრულდება პავლეს რომში პირველი პატიმრობით ახ. წ. 62 წელს (იხ. საქმე. 28:30). როგორც ჩანს, ამის შემდეგ მალევე დაიწერა ეს წიგნი, რადგან ზუსტად ამ მომენტზე მთავრდება ის. თუმცა არსებობს იმის მტკიცებულებები, რომ პატიმრობიდან გათავისუფლებულმა პავლემ გააგრძელა თავისი მისიონერული საქმიანობა, ქადაგებდა და მოგზაურობდა მანამ, სანამ რამდენიმე წლის შემდეგ რომში არ დააპატიმრეს და სიკვდილით არ დასაჯეს  ახ. წ. 67 წელს.

ამ წიგნში არაფერია ნათქვამი ავტორის შესახებ, მაგრამ ტრადიციულად ითვლება, რომ იგი დაწერა ლუკამ, “საყვარელმა მკურნალმა” (კოლ. 4:14) და პავლეს თანამგზავრმა (იხ. 2ტიმ. 4:11; ფილ. 24). აგრეთვე მიიჩნევენ, რომ ლუკა არის ავტორი მესამე სახარებისა, რომელიც საქმე. 1:1-ში მოიხსენიება როგორც “პირველი წიგნი” (შეად. ლუკ. 1:3). როგორც ლუკას სახარება, ასევე მოციქულთა საქმეები თანაბრად გვამცნობს ქრისტიანობის სათავეების _ მისი წარმოშობისა (იესოს ცხოვრება და მსახურება) და განვითარების (მოციქულთა მისიონერული სამიანობა) შესახებ.

ისინი ერთად აღებული ახალი აღთქმის მთელი მოცულობის დაახლოებით 27%-ს შეადგენს, რაც ცალკეული ავტორის უდიდეს წვლილზე მიუთითებს. კოლოსელთა მიმართ წერილში პავლე ლუკას მოიხსენიებს როგორც წარმართ თანამებრძოლს, რომელიც არ ყოფილა “წინადაცვეთილთაგანი” (კოლ. 4:7-14). ამგვარად, ლუკა ერთადერთი ახალაღთქმისეული ავტორია, რომელიც არ ყოფილა ებრაელი.

ამით აიხსნება მოციქულთა საქმეების წიგნის ერთ-ერთი მთავარი თემა _ ხსნის უნივერსალურობა. ღმერთი მიუკერძოებელია. ეკლესია მოწოდებულია ყველა ადამიანს მიუტანოს მოწმობა, მიუხედავად მათი სქესისა, რასისა და სოციალური მდგომარეობისა (იხ. საქმე. 1:8; 2:21,39,40; 3:25; 10:28,34,35). ამ პრინციპის დაუცველობა უარყოფითი განწყობის გამო ან მოხერხებულობის მოსაზრებებიდან გამომდინარე, ამახინჯებს სახარების მნიშვნელობას და ეწინააღმდეგება ღვთის სიტყვის ფუძემდებელ ჭეშმარიტებებს. ღმერთისთვის ყველანი თანასწორი ვართ; თითოეული ჩვენგანი არის ცოდვილი, რომელსაც ესაჭიროება იესო ქრისტეს გამოსყიდვა.

შემთხვევით არ არის, რომ ლუკას მთავარი გმირი, რომელსაც ეძღვნება საქმეების წიგნის თითქმის ორი მესამედი, არის პავლე, “წარმართთა მოციქული” (რომ. 11:13).

მოციქულთა საქმეების წიგნი ეხება სხვა მნიშვნელოვან თემებსაც: ღვთის მეუფება და მისი ღვთაებრივი ჩანაფიქრი (იხ. საქმ. 17:24,25; 20:27; 23:11), იესოს განდიდება, როგორც უფლისა და მხსნელის (იხ. საქმე. 2:32,36; 3:13,15; 4:10-12; 5:30,31), სულიწმიდის როლი ეკლესიისთვის ძალის მინიჭებაში და მისი ხელმძღვანელობა მისიის აღსრულებაში (იხ. საქმე. 2:1-4; 4:24-31; 8:14-17,29,39; 10:19,20). ადრეული ეკლესიის მიღწევები არ წარმოადგენდა ადამიანური სიბრძნის ან ნიჭიერების შედეგს. და მაინც, ღმერთს ნებავდა გამოეყენებინა ისეთი ადამიანი, როგორიცაა პავლე, რათა სამყაროზე მოეხდინა ისეთი ზეგავლენა, როგორსაც ვერ მოახდენდა ვერც ერთი სხვა მოციქული (იხ. 1კორ. 15:10).

საქმეების წიგნი აღწერს ადრეული ეკლესიის ჩამოყალიბების პერიოდს, რომელსაც ახასიათებდა მნიშვნელოვანი ადმინისტრაციული და ღვთისმეტყველური ზრდა. ეს ჩანს იმის მაგალითზე, თუ როგორ აგვარებდა ეკლესია იმ საკითხებს, რომლებიც ეხებოდა იესოს მეორედ მოსვლის დროს, წარმართთა სტატუსს, ასევე რწმენის როლს ხსნის მოპოვებაში. დროის ესოდენ მოკლე მონაკვეთში ადრეულმა ეკლესიამ დამაჯერებლად დაამოწმა იმის შესახებ, რომ ღმერთს შეუძლია დიადი საქმეების მოხდენა მათი მეშვეობით, ვინც გულს იმდაბლებს ლოცვაში, ურთიერთობებს აგებს, მიუხედავად ინდივიდუალური სხვაობებისა, და ხდება იარაღი სულიწმიდისა, რომელსაც ნებას რთავს, რომ გამოიყენოს იგი ღვთის სადიდებლად. 

მოციქულთა საქმეები - ეს არის ისტორია იმ ადამიანებისა, ვისაც ღმერთმა მოუწოდა დაეწყოთ ეს საქმე. რა შეგვიძლია ვისწავლოთ ამ ისტორიიდან ჩვენ, ვისაც ღმერთმა მოგვიწოდა დავასრულოთ იგი?

უილსონ პაროსკი - ახალაღთქმისეული გამოკვლევების კათედრის პროფესორი, ბრაზილიური ადვენტისტური უნივერსიტეტი (UNASP), ენჟენეირუ-კუელიუ, სან-პაულუ; ფილოსოფიის დოქტორი, ენდრიუსის უნივერსიტეტი (2004). 2011 წელს უილსონ პაროსკი ატარებდა მეცნიერულ კვლევებს ჰეიდელბერგის უნივერსიტეტში, გერმანია.

გაკვეთილი 1                                                                                                     
 30 ივნისი - 6 ივლისი
“და იქნებით ჩემი მოწმენი”

გამოსაკვლევად შემოთავაზებული ბიბლიური მუხლები: საქმე. 1:6-8; ლუკ. 24:25; ლუკ. 24:44-48; რჯლ. 19:15; საქმე. 1:9-26; იგავ. 16:33.

სამახსოვრო მუხლი: “არამედ თქვენ მიიღებთ ძალას, როცა გადმოვა სულიწმიდა თქვენზე და იქნებით ჩემი მოწმენი იერუსალიმში, მთელ იუდეასა და სამარიაში და ქვეყნის კიდემდე” (საქმე. 1:8).

იესოს მისია დედამიწაზე დასრულდა. სულ მალე ღმერთი გამოგზავნის სულიწმიდას, რომელიც მოციქულთა საქმეებს დაადასტურებს მრავალი ნიშნითა და სასწაულით და მიანდობს მათ მისიას, რომელმაც მისი ხელმძღვანელობით უნდა მოიცვას დედამიწის ყოველი კუთხე. იესო ადამიანურ სხეულში სამუდამოდ ვერ დარჩებოდა თავის მოწაფეებთან ერთად. თავის განკაცების გამო იგი ფიზიკურად შეზღუდული იყო მსოფლიო მისიის აღსრულებაში, ასევე ზეცად მისი ამაღლება და განდიდება აუცილებელი იყო სულიწმიდის მოსვლისთვის.

თუმცა იესოს აღდგომამდე მის მოწაფეებს ეს ასე ნათლად არ ესმოდათ. მათ მიატოვეს ყველაფერი, რათა გაჰყოლოდნენ მას იმის გამო, რომ ირწმუნეს: ქრისტე, როგორც წარმატებული პოლიტიკოსი, ოდესღაც გაათავისუფლებდა მათ მიწას რომაელთა უღლისაგან, აღადგენდა დავითის დინასტიას და დაუბრუნებდა ისრაელს მის ყოფილ დიდებას. სხვანაირად ფიქრი მათთვის არ იყო ადვილი.

საქმეების პირველ თავში ეს არის იესოს მიერ მოწაფეების საბოლოო დარიგების მთავარი საკითხი. სულიწმიდის შესახებ აღთქმაც მოყვანილია ამავე კონტექსტში. მოცემული თავი ასევე მოგვითხრობს იესოს ზეცაში დაბრუნებასა და ადრეული ეკლესიის ორმოცდაათობის დღისთვის სამზადისზე.

კვირადღე                                                                                                                                1 ივლისი
ისრაელის აღდგენა
ძველ აღთქმაში ვხედავთ მესიის შესახებ ორი სახის წინასწარმეტყველებას. ერთი მეტყველებს მეფური მესიის შესახებ, რომელიც საუკუნოდ იმეფებს (იხ. ფსალ. 88:4,5,35-37; ეს. 9:6,7; ეზეკ. 37:25; დან. 2:44; 7:13,14), მეორე კი - გვაუწყებს ადამიანთა ცოდვების გამო მისი სიკვდილის შესახებ (იხ. ეს. 52:13-53:12; დან. 9:26). ეს წინასწარმეტყველებები არ ეწინააღმდეგება ერთმანეთს. ისინი მხოლოდ მიუთითებს მესიის მსახურების ორ თანამიმდევრულ პერიოდზე: იგი ჯერ ეწამება, შემდეგ კი გახდება მეფე (იხ. ლუკ. 17:24,25; 24:25,26).

მაგრამ პირველ საუკუნეში ებრაელთა მესიანური მოლოდინების პრობლემა იმაში მდგომარეობდა, რომ მათ ახასიათებდა ცალმხრივობა. იმედი გამეფებული მესიისა, რომელიც მოუტანთ პოლიტიკურ გათავისუფლებას ჩრდილავდა იმ მესიის იდეას, რომელიც უნდა დაიტანჯოს და მოკვდეს.

პირველ რიგში, მოწაფეებიც იზიარებდნენ გამეფებული მესიის იმედს. მათ სწამდათ, რომ იესო არის მესია (იხ. მათ. 16:16,20) და ხანდახან ერთმანეთში კამათობდნენ კიდეც იმის შესახებ, თუ ვის ხვდება წილად ქრისტეს გვერდით დაჯდომა მაშინ, როდესაც იგი გამეფდებოდა (იხ. მარკ. 10:35-37; ლუკ. 9:46). და თუმცა ქრისტე აფრთხილებდა მათ, თუ რა ელოდა წინ, ისინი მზად არ იყვნენ გაეცნობიერებინათ, რის შესახებ საუბრობდა იგი. ამგვარად, მისმა სიკვდილმა მათ დაბნეულობა და მწუხარება მოუტანა. მათ თქვეს: “ჩვენ კი იმედი გვქონდა, რომ იგი სწორედ ის იყო, ვისაც უნდა გამოეხსნა ისრაელი” (ლუკ. 24:21).

წაიკითხეთ საქმე. 1:6. მოწაფეების მიერ დასმული შეკითხვიდან გამომდინარე, ჯერ კიდევ რა ვერ გაეცნობიერებინათ მათ? რა უპასუხა მათ იესომ საქმე. 1:7-ში?

თუკი იესოს სიკვდილი სერიოზულ დარტყმად იქცა მოწაფეებისთვის, რომლებიც დიდ იმედებს ამყარებდნენ მასზე, მაშინ მისმა აღდგომამ აღადგინა ეს იმედი და, შესაძლებელია, გაამძაფრა კიდეც მათი პოლიტიკური მოლოდინები. აღდგომა ფასდებოდა როგორც უტყუარი მოწმობა იმისა, რომ მესიის მეფობა დამტკიცდება ერთხელ და სამუდამოდ. 

თუმცა იესოს პირდაპირ არ გაუცია პასუხი მოწაფეების შეკითხვაზე. მას არ უარყვია მოწაფეების ვარაუდი მომავალი სამეფოს შესახებ, მაგრამ არც დაუდასტურებია იგი. ქრისტემ საკითხი ღიად დატოვა და შეახსენა მათ, რომ ადამიანებს არ მიეცათ ღვთის ქმედებების ვადების ცოდნა.

ლუკ. 24:25-ის თანახმად, რაში მდგომარეობდა მოწაფეების ჭეშმარიტი პრობლემა? რატომ არის ადვილი გწამდეს იმისა, რაც გინდა, საპირისპიროდ იმისა, თუ რას ასწავლის ბიბლია? როგორ შეგვიძლია ავარიდოთ თავი ამ ხაფანგს?

ორშაბათი                                                                                                                                2 ივლისი
მოწაფეების მისია
წაიკითხეთ საქმე. 1:8. რა უნდა გაეკეთებინათ მოწაფეებს ნაცვლად იმისა, რომ ევარაუდათ წინასწარმეტყველების აღსრულებასთან დაკავშირებით?

მოცემულ ნაწყვეტში აღნიშნულია ოთხი მნიშვნელოვანი ასპექტი, რომლებიც ეხება მოწაფეთა მისიას:

1.
სულიწმიდის ნიჭი. სულიწმიდის ქმედება ყოველთვის მჟღავნდებოდა ღვთის ერში. თუმცა მრავალი წინასწარმეტყველის თანახმად, მომავალში უნდა მომხდარიყო სულიწმიდის განსაკუთრებული გადმოღვრა (იხ. ეს. 44:3; იოელ.  2:28,29). რაკი თავად იესო ცხებული იყო მისით, წმიდა სული უკვე ქრისტეს მსახურების დროს მოქმედებდა (იხ. ლუკ. 4:18-21), მაგრამ მაქსიმალურად ფართო უფლებამოსილებები მან მიიღო მხოლოდ მაშინ, როცა ქრისტე გამეფდა ზეცაში (იხ. იოან. 7:39; საქმ. 2:33).

2.
დამოწმების როლი. დამოწმება ეს არის მონაყოლი პირველ პირში. მოწაფეები საკმარისად იყვნენ მომზადებულნი, რათა გაევრცელებინათ ეს მოწმობა (იხ. საქმე. 1:21,22; 4:20; შეად. 1იოან. 1:1-3) და ახლა მათ დაევალათ გაუზიარონ წუთისოფელს განსაკუთრებული გამოცდილება, რომელიც მათ გადახდათ იესოსთან ერთად.

3.
მისიონერული სამუშაოს გეგმა. თავიდან მოწაფეები უნდა გამხდარიყვნენ მოწმენი იერუსალიმში, შემდეგ კი - იუდესა და სამარიაში და, საბოლოოდ, ქვეყნის კიდემდეც კი. ასეთი იყო ეტაპობრივი ქადაგების გეგმა. იუდეველებისთვის იერუსალიმი წარმოადგენდა რელიგიური ცხოვრების ცენტრს, ადგილი, სადაც იესოს სიკვდილი მიესაჯა და ჯვარს აცვეს. იუდეა და სამარია წარმოადგენდა უახლოეს ტერიტორიებს, სადაც ასევე მსახურებდა იესო. თუმცა მოწაფეები არ უნდა შემოფარგლულიყვნენ მხოლოდ ამ ადგილებით. მათი მისია გულისხმობდა მსოფლიო მასშტაბს.

4.
მისიის ვექტორი. ძველაღთქმისეულ პერიოდში თავად ერები უნდა მისულიყვნენ ღმერთთან (იხ. ეს. 2:1-5), ისრაელს კი მათთვის უნდა გამოეცხადებინა ღმერთი. მხოლოდ რამდენიმე გამონაკლისი (მაგალითად, იონას შემთხვევა) ადასტურებს საერთო წესს. ახლა კი სტრატეგია შეიცვალა. იერუსალიმი კვლავ დარჩა ცენტრად, მაგრამ ნაცვლად იმისა, რომ იქ დაფუძნებულიყვნენ და განმტკიცებულიყვნენ, მოწაფეებს უნდა მიეტოვებინათ ეს ადგილი და გამგზავრებულიყვნენ დედამიწის შორეულ ადგილებში.

წაიკითხეთ ლუკ. 24:44-48. რა ძირითადი იდეა უნდა გადაეცათ მოწაფეებს თავიანთ ქადაგებაში?

ორმოცი დღის განმავლობაში, რომელიც იესოს აღდგომის შემდეგ უნდა გაეტარებინა თავის მოწაფეებთან ერთად (იხ. საქმე. 1:3), მას ბევრი რამ უნდა აეხსნა მათთვის ღვთის სასუფევლის ჭეშმარიტებასთან დაკავშირებით, მაგრამ საქმე. 1:6-ში დასმული შეკითხვის მიხედვით, ამის შემდეგაც კი მათთვის ძალიან ბევრი რამ იყო გაუგებარი. მათ იცოდნენ წინასწარმეტყველებები, მაგრამ ვერ ხედავდნენ მათ ახალ ნათელში _ ჯვრიდან და ცარიელი საფლავიდან გამომავალ ნათელში (იხ. საქმე. 3:17-19).

სამშაბათი                                                                                                                                3 ივლისი
იგი კვლავ მოვა
წაიკითხეთ საქმე. 1:9-11. როგორ აღწერს ლუკა იესოს ზეცად ამაღლებას? რა მნიშვნელობა აქვს იმ ფაქტს, რომ მოწაფეებს მიმართავდა ორი ანგელოზი (იხ. რჯლ. 19:15)?

ლუკა ძალიან მოკლედ აღწერს ზეცად ამაღლების მოვლენებს. იესო თავის მოწაფეებთან ერთად იმყოფებოდა ელეონის მთაზე და როცა აკურთხა ისინი (იხ. ლუკ. 24:51), დაიწყო ზეცად ამაღლება. აღსანიშნავია ენა, რომლითაც აღწერილია მოცემული მოვლენა; სცენა ისეა წარმოდგენილი, როგორსაც აღიქვამდნენ მას თვითმხილველები. იესო ტოვებდა ამ მიწას და ამის დასანახი გზით გაკეთება მხოლოდ ამაღლებით იყო შესაძლებელი. 

იესოს ამაღლება არის ღვთის ერთ-ერთი ზებუნებრივი ქმედება, რომელიც აღწერილია ბიბლიაში. ამაზე მეტყველებს ის ფაქტი, რომ ლუკა გამოიყენებს ზმნის ეპერტჰე-ს (ევპჰ,რქჰ - საქმ. 1:9) პასიურ ფორმას. და თუმცა ზმნის ეს ფორმა ახალ აღთქმაში გამოიყენება მხოლოდ მოცემულ ნაწყვეტში და რამდენჯერმე გვხვდება სეპტუაგინტაში (ძველი აღთქმის ბერძნული თარგმანი), ყოველ ამ შემთხვევაში აღწერილია ღვთის ქმედებები. ეს იმაზე მეტყველებს, რომ ვინ, თუ არა ღმერთმა აღადგინა მკვდრეთით იესო და იგი ზეცად აამაღლა (იხ. საქმე. 2:24,32; რომ. 6:4; 10:9).

მას შემდეგ, რაც იესო ღრუბლებს მიეფარა, ლუკა აღწერს, თანაც მხოლოდ მოციქულთა საქმეების წიგნში, მოწაფეების წინაშე წარმდგარ თეთრ ტანისამოსში გამოწყობილი ორი მამაკაცის ეპიზოდს. ეს აღწერა ემთხვევა თეთრებში შემოსილ ანგელოზთა აღწერას (იხ. საქმე. 10:30; იოან. 20:12). ისინი მოციქულებს გამოეცხადნენ იმის დასარწმუნებლად, რომ იესო დაბრუნდება ისევე, როგორც ზეცად აღმავალი იხილეს და მხოლოდ მოციქულთა საქმეების წიგნშია ნათქვამი, რომ იესო ამაღლდა “სანამ ისინი უყურებდნენ მას” (საქმე. 1:9).

ამგვარად, იესოს ხილული ამაღლება იქცა მისი ხილული დაბრუნების გარანტად _ ისევ ღრუბლებზე, მაგრამ “დიადი ძალითა და დიდებით” (ლუკ. 21:27). და ეს უკვე აღარ იქნება იდუმალი მოვლენა, რადგან “დაინახავს მას ყოველი თვალი” (გამოცხ. 1:7) და იგი არ გამოცხადდება მარტო (იხ. ლუკ. 9:26; 2თეს. 1:7). მეორედ მოსვლის დიდება მნიშვნელოვნად აღემატება ზეცად ამაღლების დიდებას.

მეორედ მოსვლის რეალობის გაცნობიერებისას, როგორ შეგვიძლია ვისწავლოთ ყოველთვის ვიქონიოთ ამ აღთქმის იმედი? რა ზეგავლენის მოხდენა შეუძლია ამ დიდებულ ჭეშმარიტებას ჩვენი ცხოვრების ისეთ სფეროებზე, როგორიცაა: ფინანსების მართვა, პრიორიტეტების განაწილება და მორალური არჩევანი?

ოთხშაბათი                                                                                                                              4 ივლისი
ორმოცდაათობის დღისთვის მომზადება
საქმე. 1:7,8-ის შეკითხვაზე პასუხის გაცემისას, იესოს არ მიუცია ზუსტი მითითებები დროსთან დაკავშირებით. მისი სიტყვების აზრი იმაში მდგომარეობს, რომ, როგორც კი გადმოვა მოწაფეებზე სულიწმიდა და ისინი აღასრულებენ თავიანთ მისიას, იგი კვლავ დაბრუნდება (იხ., აგრეთვე, მათ. 24:14). ანგელოზების სიტყვებშიც (იხ. საქმე. 1:11) ვერ ვხედავთ პასუხს სამეფოს დადგომის დროსთან დაკავშირებულ შეკითხვაზე, მაგრამ მათი ნათქვამიდან გამომდინარე, შეგვეძლო მივმხდარიყავით, რომ ეს ძალიან სწრაფად მოხდება. ალბათ, ზუსტად ამიტომ დაბრუნდნენ მოწაფეები “იერუსალიმში დიდი სიხარულით” (ლუკ. 24:52). იესოს მეორედ მოსვლის აღთქმას კიდევ უფრო მეტად უნდა შთაეგონებინა მოწაფეები მისიის აღსასრულებლად და მიუთითებდა აღსასრულის მოახლოებაზე. რაც შემდგომ განვითარდება საქმეების წიგნში, ეს იქნება ამის დასტური. 

წაიკითხეთ საქმე. 1:12-14. კიდევ ვინ იყო ზედათვალში და როგორ ემზადებოდნენ ისინი სულიწმიდის გადმოღვრისათვის?

ელეონის მთიდან დაბრუნებული მოწაფეები შეიკრიბნენ იერუსალიმში მდებარე კერძო ორსართულიანი სახლის ზედა სასტუმრო ოთახში (ლათ. ცენაცულუმ). ზოგიერთი ქალი, რომელიც იესოს დაჰყვებოდა ხოლმე (იხ. ლუკ. 8:1-3; 23:49; 24:1-12), იქვე იმყოფებოდა ქრისტეს დედასთან, ძმებთან და მოწაფეებთან ერთად. 

იესოს ძმები (იხ. მარკ. 6:3) იყვნენ ან იოსებისა და მარიამის უმცროსი ძეები (იხ. მათ. 1:25; ლუკ. 2:7), ან, რაც უფრო მეტად სავარაუდოა, იოსების ძენი პირველი ქორწინებიდან, რომელმაც დაქვრივების შემდეგ მარიამი შეირთო ცოლად. მოწაფეთა შორის ძმების თანდასწრება მოულოდნელია, რადგან ისინი მუდამ სკეპტიკურად იყვნენ განწყობილნი იესოს მიმართ (იხ. მარკ. 3:21; იოან. 7:5). მიუხედავად ამისა, ქრისტეს აღდგომამ და იაკობის წინაშე მისმა გამოცხადებამ (იხ. 1კორ. 15:7) მდგომარეობა უკეთესობისკენ შეცვალა. როგორც ჩანს, მოგვიანებით იაკობი ჩაანაცვლებს პეტრეს ქრისტიანული საკრებულოს ხელმძღვანელობის საქმეში (იხ. საქმე. 12:17; 15:13; 21:18; გალ. 2:9,12).

ეჭვგარეშეა, ყოველმა მათგანმა განიცადა საკუთარი ცოდვის გაცნობიერების, მონანიებისა და მისი უარყოფის გამოცდილება, რაკი იმყოფებოდნენ განუწყვეტლივ ლოცვაში (იხ. საქმ. 1:14) და მუდმივად განადიდებდნენ უფალს ტაძარში (იხ. ლუკ. 24:53). და თუნდაც ისინი ფიქრობდნენ, რომ სულიწმიდის გადმოსვლა მაშინვე მიიყვანდა იესოს მოსვლამდე, მათი სულიერი მდგომარეობა სრულიად შეესაბამებოდა იმას, რაც უნდა მომხდარიყო და ლოცვის პასუხად გადმოვიდა სულიწმიდა.

როდესაც ყოველდღიურად ვაკეთებთ არჩევანს, როგორ ვეხმარებით სულიწმიდას ჩვენს ცხოვრებაში მოქმედებისთვის გზის გაკვლევაში?

ხუთშაბათი                                                                                                                              5 ივლისი
მეთორმეტე მოციქული
ადრეული ეკლესიის, რომელიც 120 მორწმუნეს ითვლიდა (იხ. საქმე. 1:15,16), პირველ ადმინისტაციულ ქმედებას წარმოადგენდა იუდას შემცვლელის არჩევა.

წაიკითხეთ საქმე. 1:21,22. რა თვისებების მქონე უნდა ყოფილიყო მოციქული, რომელსაც იუდას ადგილას აირჩევდნენ? რატომ იყო ეს ასეთი მნიშვნელოვანი?

მეთორმეტე მოციქულის არჩევა გამოწვეული იყო იესოს აღდგომის მოწმის მოთხოვნილებით (შეად. საქმე. 4:33). ამას უდიდესი მნიშვნელობა ჰქონდა, რადგან აღდგომა უდაოდ მიუთითებდა იმაზე, რომ იესო არის მესია, ასევე ადასტურებდა ქრისტიანული რწმენის ჭეშმარიტებას.

თუმცა არჩევანი უნდა გაჩერებულიყო ადამიანზე, რომელიც იესოს მსახურების განმავლობაში მოციქულებს თან ახლდა. მოგვიანებით პავლე აღნიშნავს, რომ, თუმცა იგი არ ყოფილა ქრისტეს მიმდევარი მისი ამ ქვეყანაზე მსახურების დროს, მაგრამ სამოციქულო მსახურების აღსრულების უფლება მან მიიღო დამასკოს გზაზე იესოსთან შეხვედრის დროს. ამ შეხვედრამ იგი მოამზადა იმისთვის, რომ ეხარებინა უფლის აღდგომის მოწმობა  (იხ. 1კორ. 9:1). და თუნდაც პავლე საკუთარ თავს უწოდებს “უდღეურს” (1კორ. 15:8), მაგრამ იგი არ მიიჩნევს საკუთარ თავს ნაკლებად მომზადებულს, ვიდრე სხვა მოციქულები (იხ. 1კორ. 9:2; გალ. 2:6-9). ამგვარად, ოფიციალურად “მოციქულები” იყვნენ რჩეული თორმეტი და პავლე (იხ. საქმე. 1:25,26). თუკი ყურადღებას გავამახვილებთ სიტყვა “მოციქულის” (გაგზავნილი, მაცნე) უფრო ფართო მნიშვნელობაზე, მაშინ იგი შეიძლება გამოყენებულ იქნას სახარების სხვა მსახურთა მიმართაც (იხ. საქმე. 14:4,14; გალ. 1:19).

წაიკითხეთ საქმე. 1:23-26. როგორ მოხდა მათიას არჩევა?

მოწაფეების მიერ მათიას არჩევის მეთოდი შეიძლება უცნაურად მოგვეჩვენოს, მაგრამ იმ დროს წილისყრა ძალზე გავრცელებული იყო გადაწყვეტილების მიღების დროს (იხ., მაგალითად, ლევ. 16:5-10; რიცხ. 26:55). ამასთანავე, ორ თანასწორ, მანამდე შერჩეულ კანდიდატს შორის არჩევა არ წარმოადგენდა გაურკვევლობაში გადადგმულ ნაბიჯს. მორწმუნეები ასევე ლოცულობდნენ ღვთისადმი და სჯეროდათ, რომ წილისყრის შედეგი ასახავდა მის ნებას (შეად. იგავ. 16:33). არანაირი მტკიცებულება არ არის იმისა, რომ გადაწყვეტილება ოდესმე გაესაჩივრებინათ. ორმოცდაათობის დღის შემდეგ კენჭისყრამ ყველანაირი აზრი დაკარგა სულიწმიდის უშუალო წინამძღოლობის მიზეზით (იხ. საქმე. 5:3; 11:15-18; 13:2; 16:6-9).

თქვენთან რომ მოსულიყო ადამიანი და ეკითხა: “როგორ შემიძლია დავინახო ღვთის ნება ჩემს ცხოვრებაში?”, რა პასუხს გასცემდით და რატომ?

პარასკევი                                                                                                                                6 ივლისი
შემდგომი გამოკვლევისათვის
“ფაქტობრივად, მთელი ეს შუალედი ორმოცდაათობის დღესა და parousia-ს (მეორედ მოსვლას) შორის, რამდენად ხანგრძლივი ან ხანმოკლეც არ უნდა იყოს, უნდა შეივსოს ეკლესიის მსოფლიო მისიით აღსრულებით სულიწმიდის ძალით. ქრისტეს მიმდევრებს უნდა ეხარებინათ ის, რასაც უფალმა მიაღწია თავისი პირველი მოსვლის დროს, ხალხი მოეწოდებინათ მონანიებასა და რწმენისკენ, რათა მომზადებულიყვნენ მისი მეორედ მოსვლისთვის. ისინი მისი მოწმენი უნდა გამხდარიყვნენ “ქვეყნის კიდემდე” (საქმ. 1:8) და “დღენიადაგ საუკუნის აღსასრულამდე”… უფლება არ გვაქვს შევჩერდეთ, სანამ არ მივაღწევთ ქვეყნის კიდესა და დროის აღსასრულს” (ჯონ სტოტი. წმიდა მოციქულთა საქმეები, გვ. 44).

“მაცხოვრის დავალება, რომელიც მან თავის მოწაფეებს მისცა, ყველა მორწმუნეზე, ყველა ქრისტიანზე ვრცელდება ბოლო ჟამამდე. საბედისწერო შეცდომაა _ თვლიდე, რომ ადამიანთა გადარჩენა მხოლოდ ხელდასმული მსახურის საქმეა. ყველას, ვისაც ზეციური შთაგონება მიეცა, სახარებაც მინდობილი აქვს. ყველა, ვინც სიცოცხლე ქრისტეში მიიღო, მოწოდებულია იშრომოს მოყვასის გადასარჩენად. სწორედ ამისთვისაა შექმნილი ეკლესია და, ვიძლევით რა წმიდა აღთქმას, ქრისტეს თანამშრომლები ვხდებით” (ე. უაითი. ქრისტე - წუთისოფლის იმედი, გვ. 822).

კითხვები მსჯელობისათვის:

1.
საქმ. 1:7 ეხმიანება მარკ. 13:32-ს: “მაგრამ იმ დღეზე და ჟამზე არავინ იცის, არც ციურმა ანგელოზებმა, არც ძემ, არამედ მხოლოდ მამამ”. ელენ უაითი წერს: “ღვთის ერი აღარასდროს მიიღებს უწყებას, რომელიც დამყარებული იქნება ვადებზე. ჩვენ არ მოგვეცა ვიცოდეთ არც სულიწმიდის გადმოსვლის განსაზღვრული დრო და არც ქრისტეს მოსვლის დრო” (რჩეული უწყებები, ტ. 1, გვ. 188). მახარობელი ამატებს: “ისინი, ვინც ცდილობენ გამოაცხადონ ქრისტეს მოსვლის საათი, დღე ან წელიწადი, აკეთებენ იმას, რაც უფალს არასდროს დაუვალებია მათთვის” (Aდვენტ ღევიეწ ანდ შაბბატჰ Hერალდ, 12 სექტემბერი 1893). რამდენად აქტუალურია ეს მტკიცებები  დღეს ჩვენთვის?

2.
არსებობს თვალსაზრისი: “ღმერთს მოწმეები უფრო სჭირდება, ვიდრე ადვოკატები”. როგორ გესმით ეს გამონათქვამი?

3.
რა როლს თამაშობდა ლოცვა ადრეულ ეკლესიაში? უბრალო დამთხვევა არის თუ არა ის ფაქტი, რომ მორწმუნეების ცხოვრებაში გადამწყვეტი მომენტების აღწერის დროს ფიგურირებს ლოცვა (საქმე. 1:24; 8:14-17; 9:11,12; 10:4,9,30; 13:2,3)? რა მნიშვნელობა აქვს ლოცვას ჩვენს ცხოვრებაში?

გაკვეთილი 2                                                                                                                  
 7 - 13 ივლისი
ორმოცდაათობის დღე
გამოსაკვლევად შემოთავაზებული ბიბლიური მუხლები: საქმე. 2:1-4; იოან. 14:16; საქმე. 2:5-13; იოელ. 2:28-32; საქმე. 2:22-39; ფსალმ. 109:1-3.

სამახსოვრო მუხლი: “ეს იესო აღადგინა ღმერთმა, რისი მოწმენიც ჩვენ ყველანი ვართ. ამგვარად ღვთის მარჯვენით ამაღლებულმა, მამისაგან მიიღო სულიწმიდის აღთქმა და მოჰფინა ის, რასაც თქვენ ხედავთ და ისმენთ” (საქმე. 2:32,33).

“ორმოცდაათობის დღე” (ბერძნ. პენტეკოსტე) არის ებრაული შვიდეულის დღესასწაულის სახელწოდება (იხ. გამ. 34:22); ასევე იგი ცნობილია, როგორც პირველი ნაყოფის დღესასწაული (იხ. რიცხ. 28:26). მოცემული ტერმინი სიტყვასიტყვით ნიშნავს “ორმოცდამეათე”, რადგან დღესასწაული აღინიშნებოდა პასექის შემდეგ მეორე დღიდან, ქერის ძნის შერხევის დღიდან ორმოცდამეათე დღეს. ეს იყო სიხარულისა და მადლიერების დღე, როცა ებრაელი ერი უფალს წარუდგენდა “ხორბლის პირველმოწეულ” ნაყოფს (გამ. 34:22).

მოგვიანებით ეს დღესასწაული იქცა ქრისტიანული ეკლესიის პირველი სულიერი მკის ლამაზ სიმბოლოდ, როცა სულიწმიდის უხვი გადმოსვლის წყალობით ერთ დღეს მოინათლა სამი ათასი ადამიანი (იხ. საქმ. 2:41). სულიწმიდის ეს გადმოსვლა იესოს ამაღლებისა და ზეცად მისი განდიდების შემდეგ, მოულოდნელ ზებუნებრივ მოვლენად იქცა. მან მოციქულები აქცია ჩვეულებრივი და შეუმჩნეველი გალილეველებიდან მამაც და პრინციპულ მამაკაცებად, რომლებსაც სამყარო უნდა შეეცვალათ. 

ორმოცდაათობის დღეს ხშირად უწოდებენ ეკლესიის დაბადების დღეს, მომენტს, როცა ქრისტეს მიმდევრები, იუდეველები და მოგვიანებით წარმართებიც, კანონიერ საფუძველზე იქცნენ ღვთის ახალ საზოგადოებად დედამიწაზე.

კვირადღე                                                                                                                                8 ივლისი
სულიწმიდის გადმოსვლა
იესოს განკარგულების თანახმად, მორწმუნეები იმყოფებოდნენ იერუსალიმში სულიწმიდასთან დაკავშირებული აღთქმის აღსრულების მოლოდინში; ისინი განუწყვეტლივ ლოცულობდნენ, გულწრფელად ინანიებდნენ და ღმერთს განადიდებდნენ. როცა დადგა ეს დღე, “ყველანი ერთად იყვნენ” (საქმე. 2:1), სავარაუდოდ, იმავე ზედათვალში, რომლის შესახებაც ნათქვამია საქმე. 1-ში. თუმცა სულ მალე ხალხში უნდა გასულიყვნენ (იხ. საქმე. 2:6-13).

წაიკითხეთ საქმე. 2:1-3. რა ზებუნებრივი მოვლენები ახლდა თან სულიწმიდის გადმოსვლას?

შთამბეჭდავი სურათი იყო. თავიდან მთელი სახლი აივსო ზეციდან ჩამოსული მოულოდნელი ხმაურით, რომელიც ჰგავდა ქარიშხლის ხმას, შემდეგ კი გამოჩნდა ცეცხლოვანი ენები და დაივანა დამსწრეებზე. 

წმიდა წერილში ხშირად ქარი და ცეცხლი დაკავშირებულია “თეოფანიასთან” ან ღვთის გამოვლინებასთან (იხ., მაგალითად, გამ. 3:2; 19:18; რჯლ. 4:15). ამასთანავე, ცეცხლი და ქარი განასახიერებს სულიწმიდას (იხ. იოან. 3:8; მათ. 3:11). და რა მნიშვნელობაც არ უნდა გააჩნდეთ ამ მოვლენებს, ორმოცდაათობის დღეს ხსნის ისტორიაში ისინი აღნიშნავენ უნიკალურ მომენტს _ დაპირებული სულიწმიდის გადმოსვლას.

სულიწმიდა არასდროს ყოფილა უმოქმედოდ. ძველაღთქმისეულ ხანაში შესაძლებელი იყო დანახვა მისი ზემოქმედებისა ღვთის ერზე, მაგრამ არასდროს გამოცხადებულა მთელი სისრულით. “პატრიარქების ხანაში ხშირი და აშკარა იყო სულიწმიდის ძალის გამოვლინება, მაგრამ ამ დრომდე იგი არასდროს გამოვლენილა მთელი თავისი სისრულით. ახლა, დაემორჩილნენ რა მხსნელის სიტყვებს, მოწაფეები ითხოვდნენ ამ ნიჭს, ზეცაში კი ამისთვის შუამდგომლობდა ქრისტე. გამოითხოვა დაპირებული სულიწმიდა, რათა გადმოედინა იგი თავის ხალხზე” (ე. უაითი. მოციქულთა საქმეები, გვ. 37).

იოანე ნათლისმცემელმა იწინასწარმეტყველა, რომ მესიის მოსვლასთან ერთად მოხდება  სულიწმიდით ნათლობა (იხ. ლუკ. 3:16; შეად. საქმე.11:16) და თავად იესომაც რამდენჯერმე მიუთითა ამაზე (იხ. ლუკ. 24:49; საქმ. 1:8). ეს გადმოდინება უნდა გამხდარიყო ღვთის წინაშე ქრისტეს შუამდგომლობის პირველ გამომჟღავნებად (იხ. იოან. 14:16,26; 15:26). ორმოცდაათობის დღეს ეს აღთქმა აღსრულდა.

და თუმცა ორმოცდაათობის დღეს სულიწმიდით ნათლობა წარმოადგენდა განსაკუთრებულ მოვლენას, რომელიც დაკავშირებულია იესოს ჯვარზე გამარჯვებასთან და ცაში მის გამეფებასთან, სულიწმიდით აღვსების გამოცდილება ყოველი მორწმუნის ცხოვრების განუყოფელ ნაწილად უნდა იქცეს (იხ. საქმე. 4:8,31; 11:24; 13:9,52; ეფეს. 5:18).

რა მოწმობს იმაზე, რომ სულიწმიდა მოქმედებს ჩვენს ცხოვრებაში?

ორშაბათი                                                                                                                                9 ივლისი
ენების ნიჭი
საქმე. 2:4-ში ვკითხულობთ, რომ სულიწმიდის ნიჭი გამომჟღავნდა ენებით ლაპარაკში. მიუხედავად ამისა, ეს იყო სულიწმიდის მოქმედების მრავალრიცხოვანი გამომჟღავნებიდან ერთ-ერთი (იხ. საქმ. 10:45,46; 19:6). მათ შორის: მომავლის წინასწარმეტყველება (იხ. საქმ. 11:28), ხილვები (იხ. საქმ. 7:55), ღვთივსულიერი მეტყველება (იხ. საქმ. 2:8; 28:25), განკურნება (იხ. საქმე. 3:6,12; 5:12,16) და მომზადება მსახურებისთვის (იხ. საქმე. 6:3,5).

ენების ნიჭი ორმოცდაათობის დღეს მიეცათ არა იმიტომ, რომ იგი სულიწმიდის გადმოსვლის დამახასიათებელი ან უფრო მეტად დამაჯერებელი მოწმობა იყო. ამ ნიჭის გამოცხადებას საფუძველი უნდა ჩაეყარა ეკლესიის მსოფლიო მისიისთვის. სხვა სიტყვებით, იმისთვის, რომ საქმე. 1:8-ში ჩაწერილი დანაბარები აღსრულებულიყო, საჭირო იყო ენების ნიჭი. მოწაფეებს უნდა ელაპარაკათ იმ ადამიანთა ენაზე, ვისაც სჭირდებოდა მათი უწყების მოსმენა, ამისთვის კი უნდა გადაელახათ კულტურული ბარიერი და მიეწვდინათ სახარება დედამიწის ყოველი კუთხისთვის.

წაიკითხეთ საქმე. 2:5-12. რა მოწმობს იმის შესახებ, რომ ორმოცდაათობის დღეს მოწაფეები საუბრობდნენ რეალურად არსებულ უცხოურ ენებზე?

არსებული მონაცემებით, პირველ საუკუნეში დედამიწაზე მკვიდრობდა 8-10 მილიონი იუდეველი და მათი 60% ცხოვრობდა იუდეის საზღვრებს მიღმა. მიუხედავად ამისა, მრავალი მათგანი სხვა ქვეყნებიდან ჩამოვიდა იერუსალიმში დღესასწაულზე და არ იცოდა არამეული ენა, რომელზეც მეტყველებდა იმდროინდელი ადგილობრივი მოსახლეობა.

ეჭვგარეშეა, რომ ორმოცდაათობის დღეს ღვთისკენ მოქცეული იუდეველები იყვნენ სხვადასხვა ქვეყნებიდან, მათ კი სახარების მოსმენა შეეძლოთ მშობლიურ ენაზე. ის ფაქტი, რომ მოწაფეები ლაპარაკობდნენ რეალურად არსებულ უცხოურ ენებზე და არ გამოიყენებდნენ უცნობ ექსტაზურ ენას, დასტურდება სიტყვით დიალეკტოს (იხ. საქმე. 2:6,8). ტერმინი აღნიშნავს ენას, რომელიც ახასიათებს გარკვეულ ერსა თუ ტერიტორიას (შეად. საქმე. 21:40; 22:2; 26:14). ამიტომ სრულიად ნათელია, რომ მოციქულები საუბრობდნენ სხვადასხვა ენებზე. სასწაული იმაში მდგომარეობდა, რომ უბრალო გალილეველებს ახლა შეეძლოთ ესაუბრათ ენაზე, რომელიც რამდენიმე საათის წინ არც კი იცოდნენ. ადგილობრივმა იუდეველებმა, რომლებიც ამ სურათის მომსწრენი გახდნენ, მაგრამ არ იცოდნენ უცხოური ენები, მონახეს, მათი აზრით, ერთადერთი გონივრული ახსნა-განმარტება: მოციქულები იყვნენ მთვრალნი და ამიტომ გამოსცემდნენ უცნაურ, მათთვის გაურკვეველ ხმებს. “სხვები კი დაცინვით ამბობდნენ: ტკბილით არიან გამტყვრალნი” (საქმე. 2:13).

ეს ადამიანები გახდნენ ღვთის უდიდესი გამოცხადების მოწმენი და, მაინც ვარაუდობდნენ, რომ ეს იყო სიმთვრალე. როგორ შეგვიძლია გამოვიჩინოთ სიფრთხილე, რომ არ დავიტეხოთ თავს სულიერი სიბრმავე?

სამშაბათი                                                                                                                             10 ივლისი
პეტრეს ქადაგება
სიმთვრალეში დადანაშაულებამ პეტრეს საშუალება მისცა აეხსნა მომხდარი. თავის მიმართვაში, უპირველეს ყოვლისა, მოციქული მიუთითებს წმიდა წერილზე (იხ. საქმე. 2:16-21) და სულიწმიდის გადმოსვლას აღწერს, როგორც წინასწარმეტყველების აღსრულებას.

შეადარეთ საქმე. 2:17 და იოელ. 2:28. როგორ ესმოდა პეტრეს იოელის წინასწარმეტყველების აღსრულების დრო?

იოელის წინასწარმეტყველებაში საუბარია მომავალი ხსნის შესახებ (იხ. იოელ. 2:32), რომელსაც ახასიათებს რამდენიმე ნიშანი “ცაზე და მიწაზე” და სულიწმიდის უხვი გადმოღვრა (იხ. იოელ. 2:28-31). როცა პეტრე განმარტავდა ორმოცდაათობის დღის მოვლენებს ამ წინასწარმეტყველების ნათელში, მას სურდა ხაზი გაესვა იმისთვის, თუ რაოდენ მნიშვნელოვანი იყო ეს მომენტი ისტორიისთვის. მაგრამ პეტრეს მიერ იოელის ციტირებაში ვხედავთ ორიგინალთან შედარებით არსებით სხვაობას. ნაცვლად იოელის შესავალი ფრაზისა “ამის შემდეგ მოვაფენ” (იოელ. 2:28), რომელიც, როგორც წესი, მომავალზე მიუთითებს, პეტრე გამოიყენებს “უკანასკნელ დღეებში” (საქმ. 2:17), ამით კი აცხადებს, რომ ხსნის დიდებული დრამის დასკვნითი აქტი უკვე დაწყებულია. ეჭვგარეშეა, ეს სიტყვები არ წარმოადგენს უკანასკნელი დღეების მოვლენების სრულ აღწერას, მაგრამ ისინი მიუთითებს ამ მოვლენების გადაუდებლობის შეგრძნებაზე, რაც ახასიათებდა ადრეულ ეკლესიას. მათ არ იცოდნენ როდის დადგება აღსასრული, თუმცა დარწმუნებულები იყვნენ, რომ ყოველივე აღსრულდება უახლოეს მომავალში.

წაიკითხეთ საქმე. 2:22-32. როცა პეტრე წარადგენდა სახარებას, რა ძირითადი აზრის მიტანა უნდოდა?

პეტრემ აღნიშნა რა ორმოცდაათობის დღის წინასწარმეტყველური მნიშვნელობა, თავის სიტყვაში მან მიმართა იესოს ცხოვრების, სიკვდილისა და აღდგომის მოვლენებს. თუმცა განსაკუთრებული ყურადღება მან გაამახვილა აღდგომაზე, რადგან მახარობლურ უწყებაში ეს მოვლენა წარმოადგენდა გადამწყვეტ ფაქტორს. პეტრესთვის აღდგომა წარმოადგენდა დასკვნით მტკიცებულებას, რომელიც მოწმობდა იესოს სასარგებლოდ (იხ. საქმე. 2:22,27) და წმიდა წერილის ციტირებისას მას სურდა განსაკუთრებული ყურადღება გაემახვილებინა ადღგომის მნიშვნელობაზე.

სიკვდილმა ვერ დააკავა იესო თავის ბორკილებში, რადგან იგი იყო მესია. ამიტომ პეტრესთვის და ახალი აღთქმის ყველა ავტორისთვის იესოს აღდგომა იქცა დამარწმუნებელ მოწმობად არა მხოლოდ იმისა, რომ იესო მესიაა, არამედ იმისაც, რომ ხსნის ქრისტიანული უწყება მართალია.

სამყარო, რომელშიც ვცხოვრობთ, აღსავსეა სიკვდილით, რომელიც ნიადაგ გვისაფრდება ჩვენ და ჩვენს ახლობლებს. რატომ არის ჩვენთვის იესოს აღდგომის შესახებ ჭეშმარიტება ასეთი მნიშვნელოვანი?

ოთხშაბათი                                                                                                                           11 ივლისი
იესოს გამეფება 

“ამგვარად ღვთის მარჯვენით ამაღლებულმა, მამისაგან მიიღო სულიწმიდის აღთქმა და მოჰფინა ის, რასაც თქვენ ხედავთ და ისმენთ” (საქმე. 2:33).

თავისი სიტყვის მესამე ნაწილში პეტრე კვლავ უბრუნდება ენების საკითხს, რამაც თავიდანვე მიიპყრო ადამიანთა ყურადღება. მორწმუნეები არ იყვნენ ალკოჰოლით მთვრალები, რაც უცნაური იქნებოდა დილის 9 საათზე (იხ. საქმე. 2:15), არამედ ზეციდან სულიწმიდის გადმოსვლის შედეგად საუბრობდნენ სხვადასხვა ენებზე.

წაიკითხეთ საქმე. 2:33-36. რა კავშირია ღმერთის მარჯვნივ გამეფებულ იესოსა და სულიწმიდის გადმოსვლას შორის?

ღმერთის მარჯვნივ ყოფნა საპატიო თანამდებობაა (იხ. ფსალმ. 109:1-3). წმიდა წერილის საფუძველზე პეტრე ასკვნის: იესომ სულიწმიდა გადმოაფინა თავის მიმდევრებზე იმიტომ, რომ ზეცაში დაიკავა ასეთი მაღალი მდგომარეობა. განდიდებამ არ მიანიჭა იესოს სტატუსი, რომელიც ადრე არ ჰქონია (იხ. იოან. 1:1-3; 17:5). ეს იყო ნიშანი მამის მიერ იესოს პრეროგატივის როგორც უფლისა და მხსნელის უზენაესი ცნობა (იხ. საქმე. 2:36).

სინამდვილეში ამ მოვლენებს მივყავართ წმიდა წერილის ერთ-ერთ უმნიშვნელოვანეს თემამდე: სიკეთესა და ბოროტებას შორის მსოფლიო კონფლიქტამდე. ძირითადი აზრი ასეთია: სულიწმიდა ვერ გადმოვიდოდა სრულად, თუკი ქრისტე არ განდიდდებოდა (იხ. იოან. 7:39), ეს კი ვერ მოხდებოდა ჯვარზე გამარჯვების გარეშე (იხ. იოან. 17:4,5). სხვა სიტყვებით, იესოს განდიდება სულიწმიდის გადმოსვლისთვის წარმოადგენდა აუცილებელ პირობას, რადგან იგი აღნიშნავდა ღვთის მოწონებას იესოს გმირობისა, რომელიც მან აღასრულა ჯვარზე და რომელიც აღნიშნავდა წუთისოფლის მთავრის დამარცხებას (იხ. იოან. 12:31).

დედამიწაზე ცოდვის გაჩენამ ჩრდილი მიაყენა ღმერთს. იესოს სიკვდილი აუცილებელი იყო არა მხოლოდ კაცობრიობის სახსნელად, არამედ ღმერთის გამართლებისთვისაც და იმისთვის, რომ ეშმაკი ემხილა სიცრუეში. იესოს მსახურების დროს ხსნის ერა უკვე დაწყებული იყო (იხ. ლუკ. 4:18-21). იგი სატანის ტყვეებს ათავისუფლებდა, როცა განდევნიდა ეშმაკებს და პატიობდა ცოდვებს. ამგვარად, როცა ქრისტეს მსხვერპლი დადასტურდა ზეცაში, სატანას მიეყენა გამანადგურებელი დარტყმა, სულიწმიდა კი იყო მოფენილი, რათა ხალხი მომზადებულიყო ქრისტეს მოსვლისთვის.

ხუთშაბათი                                                                                                                            12 ივლისი
მკის პირველნაყოფი
პეტრეს სიტყვები გულის სიღრმემდე ჩასწვდა მის მსმენელებს. შესაძლებელია, ზოგიერთი მათგანი ჯერ კიდევ რამდენიმე კვირის წინ გასძახოდა: “ჯვარს აცვი!” (ლუკ. 23:13-25). მაგრამ ახლა, დარწმუნებულებმა, რომ ნაზარეველი იესო ნამდვილად ღვთისგან გამოგზავნილი მესიაა, სინანულით გასძახოდნენ: “როგორ მოვიქცეთ, კაცნო ძმანო?” (საქმე. 2:37).

წაიკითხეთ საქმე. 2:38. რა არის შენდობის მოპოვების ორი ძირითადი პირობა?

მონანიება ეს არ არის უბრალოდ სინანულისა და მწუხარების შეგრძნება, არამედ ცხოვრებაში საფუძვლიანი ცვლილებები და ცოდვაზე უარის თქმა (იხ. საქმე. 3:19; 26:20). ჭეშმარიტი მონანიება რწმენასთან ერთად ღვთის ძღვენია, მაგრამ ის შეიძლება იყოს უარყოფილი, როგორც სხვა ყველა ძღვენი (იხ. საქმე. 5:31-33; 26:19-21; რომ. 2:4).

იოანე ნათლისმცემლის დროიდან მოყოლებული მონანიება დაკავშირებული იყო ნათლობასთან (იხ. მარკ. 1:4). სხვა სიტყვებით, ნათლობა იქცა მონანიების გამოხატულებად, წესად, რომელიც აღნიშნავდა ცოდვებისაგან განბანასა და ზნეობრივ აღორძინებას, რომელსაც აღასრულებდა სულიწმიდა (იხ. საქმე. 2:38; 22:16; შეად. ტიტ. 3:5-7).

წაიკითხეთ საქმე. 2:38,39. რა განსაკუთრებული შეპირება ეძლევათ მათ, ვინც ინანიებს და ინათლება?

ორმოცდაათობის დღეს ამ ადამიანებს შესთავაზეს არა მხოლოდ ცოდვების პატიება, არამედ სულიწმიდის სისრულე პირადი ზრდისთვის, ეკლესიაში მსახურებისთვის და განსაკუთრებით, მისიის აღსრულებისთვის. ეს უდიდესი კურთხევაა, რადგან ეკლესიის უმთავრესი ამოცანაა _ კეთილი უწყების გავრცელება (იხ. 1პეტრ. 2:9). ამგვარად, ამ ადამიანებს ახლა უკვე გააჩნდათ დარწმუნებულობა ხსნაში და სულიწმიდის ძალა, რომლის წყალობითაც მათ შეეძლოთ ეკლესიისთვის დაკისრებული მისიის აღსრულება.

რატომ არის სახარების გავრცელების ყოველი მსურველისთვის ასეთი მნიშვნელოვანი იმის გაცნობიერება, რომ გვაქვს “ცოდვების პატიება”? ბოლოს და ბოლოს, იესოში რა იმედი შეგიძლიათ შესთავაზოთ სხვებს, თუკი თავად ვერ მოგიპოვებიათ იგი?

პარასკევი                                                                                                                              13 ივლისი
შემდგომი გამოკვლევისათვის
ორმოცდაათობის დღეს სულიწმიდის გადმოფენამ ფარდა ახადა მნიშვნელოვან ჭეშმარიტებას: მამა ღმერთმა ზეცაში მიიღო წუთისოფლის ცოდვებისთვის გაღებული ქრისტეს მსხვერპლი. ეს მოვლენა ასევე აღნიშნავდა ჩვენი გულისთვის ქრისტეს ზეციური მსახურების დაწყებას, რაც ემყარებოდა მის მიწიურ მსხვერპლს. ეს საოცარი მოვლენები მჭერმეტყველურად ამოწმებს: ზეცასა და დედამიწას შორის არსებობს უხილავი, მაგრამ მტკიცე კავშირი.

“ქრისტეს ზეცად ამაღლება იყო იმის საწინდარი, რომ მისი მიმდევრები მიიღებენ დაპირებულ კურთხევას, რომელსაც უნდა დალოდებოდნენ, სანამ დაიწყებდნენ თავიანთ საქმეს. ქრისტე შევიდა ზეციურ კარიბჭეში, გამეფდა იქ ყოველთა ანგელოზთა ლხენისა და თაყვანისცემის თანხლებით. როგორც კი ეს აღსრულდა, სულიწმიდა მოეფინა მოწაფეებს და ქრისტე ჭეშმარიტად განდიდდა იმ დიდებით, რომელიც მარადისობიდანვე მამისგან გააჩნდა. ორმოცდაათობის დღეს სულიწმიდის გადმოღვრა მოწმობდა იმაზე, რომ მხსნელი აყვანილ იქნა სამეფო ტახტზე. თავისი აღთქმის თანახმად მან თავის მიმდევრებს გამოუგზავნა სულიწმიდა იმის ნიშნად, რომ როგორც მეფემ და მღვდელმსახურმა მიიღო მთელი ხელმწიფება ზეცასა და მიწაზე და გახდა ცხებული თავისი ხალხის სათავეში” (ე. უაითი. მოციქულთა საქმეები, გვ. 38,39).

კითხვები მსჯელობისათვის:

1.
რისი განცდა შეუძლია დღევანდელ ეკლესიას თავის ცხოვრებში ორმოცდაათობის დღის გამოცდილებიდან გამომდინარე? რომელი მოვლენები მეორდება და რომელი _ არა?

2.
დაფიქრდით იმ ფაქტის შესახებ, რომ ორმოცდაათობის დღეს წარმოთქმულ პეტრეს ქადაგებაში მან განსაკუთრებულად გაამახვილა ყურადღება იესოს აღდგომაზე. იმდროინდელი ებრაელების მესიანური მოლოდინები განსხვავდებოდა, მაგრამ არავინ მოელოდა მესიის მკვდრეთით აღდგომას. ეს ფაქტი მათ გამორჩათ მხედველობის არედან _ ამას არ ელოდნენ მესიის მომლოდინენი. რამდენად მნიშვნელოვანია ჩვენთვის ვიცოდეთ, თუ რას გვასწავლის ბიბლია, მიუხედავად რაიმე პოპულარული სწავლებისა?

3.
საქმე. 2:38-ში ნათქვამია ნათლობის აუცილებლობაზე. ნიშნავს თუ არა ეს იმას, რომ იესოში მორწმუნე ადამიანი, რომელიც გარდაიცვალა, მაგრამ ვერ მოასწრო ნათლობა, აუცილებლად დაკარგული იქნება სასუფევლისთვის? დაასაბუთეთ თქვენი პასუხი.

გაკვეთილი 3                                                                                                                 
14 - 20 ივლისი
ცხოვრება ადრეულ ეკლესიაში
გამოსაკვლევად შემოთავაზებული ბიბლიური მუხლები: საქმე. 2:42-46; საქმე. 4:34,35; საქმე. 3:1-26; საქმე. 4:1-18; საქმე. 5:1-11; საქმე. 5:34-39.

სამახსოვრო მუხლი: “დღენიადაგ ერთსულოვნად ტაძარში იმყოფებოდნენ, სახლებში ტეხდნენ პურს, იღებდნენ საზრდელს მხიარულებით და გულუბრალოებით. აქებდნენ ღმერთს და მთელი ხალხის თვალში მადლს ჰპოვებდნენ. უფალი კი ყოველ დღე უმატებდა დახსნილებს მათ რიცხვს” (საქმე. 2:46,47).

ადრეულ ეკლესიას საუკეთესოდ ჰქონდა გაცნობიერებული მისიის გადაუდებლობა. ის ფაქტი, რომ იესომ მესიის სამეფოს დამყარების შესახებ შეკითხვაზე პასუხის გაცემისას არ აღნიშნა დროის ჩარჩოები (იხ. საქმე. 1:6-8), ასე შეიძლებოდა ახსნილიყო: ახლა ყველაფერი დამოკიდებულია სულიწმიდის გადმოსვლასა და სამოციქულო მისიის აღსრულებაზე. ამგვარად, ორმოცდაათობის დღეს ადრეული ეკლესიის წარმომადგენლებმა იფიქრეს, რომ ყველაფერი აღსრულდა: მათ მიიღეს სულიწმიდა და უქადაგებდნენ მთელ მსოფლიოს. მოციქულებს კი არ უნდა მიეტოვებინათ იერუსალიმი და გასულიყვნენ წუთისოფელში, არამედ წუთისოფელი თავად უნდა მისულიყო მათთან (იხ. საქმ. 2:5-11).

შემდეგ ნაბიჯად იქცა ის, რომ ეკლესიის მატერიალური კეთილდღეობა მეორეხარისხოვანი გახდა. მორწმუნეებმა გააცნობიერეს, რომ დრო ძალიან ცოტა აქვთ, ამიტომ გაყიდეს ყველაფერი, რაც გააჩნდათ და საკუთარი თავი მიუძღვნეს სწავლებასა და ურთიერთობას, აგრძელებდნენ იესოზე მოწმობას იერუსალიმის ფარგლებში. მათი თემური ცხოვრება, რომელიც საშუალებას აძლევდა ღარიბებს დახმარების გაწევას, სულ მალე გადაიზარდა პრობლემაში და ღმერთი უნდა ჩარეულიყო, რათა ეკლესიაში შეენარჩუნებინა ერთიანობა. ამ დროს მორწმუნეებიც აღმოაჩენენ წინააღმდეგობის პირველ ნიშნებს. მიუხედავად ამდენი ყველა ამ სირთულისა, მათი რწმენა შეურყეველი რჩებოდა. 

კვირადღე                                                                                                                              15 ივლისი
სწავლება და მოზიარეობა
ორმოცდაათობის დღის შესახებ მოთხრობის შემდეგ ლუკა გადადის იერუსალიმში ეკლესიის შიდა ცხოვრების საერთო აღწერაზე. “და იყვნენ ისინი გამუდმებით მოციქულთა მოძღვრებაში, თანამოზიარობაში, პურის გატეხასა და ლოცვებში” (საქმე. 2:42). როგორც ვხედავთ, დამოძღვრასა და მოზიარეობას საფუძვლად დაედო ეს ოთხი ასპექტი. 46-ე მუხლის თანახმად, სწავლება მიმდინარეობდა ტაძარში, ხოლო ურთიერთობისთვის კი იკრიბებოდნენ კერძო სახლში.

ტაძრის ეზოს გარს ერტყა გადახურული სადგომები, სადაც ხშირად რაბინები ასწავლიდნენ. მორწმუნეთა სამოციქულო სწავლებისადმი ერთგულება მოწმობს იმის შესახებ, რომ სულიწმიდის ნიჭმა ისინი რელიგიამდე კი არ მიიყვანა, არამედ სწავლების ინტენსიურ პროცესამდე მოციქულთა თაოსნობით, რომელთა ავტორიტეტი დასტურდებოდა სასწაულებითა და ნიშნებით (იხ. საქმე. 2:43).

ადრეული ეკლესიის კიდევ ერთი განმასხვავებელი ნიშანი იყო სულიერი თანამოზიარეობა. მორწმუნეები გამუდმებით ერთად არა მხოლოდ ტაძარში იყვნენ, არამედ საკუთარ სახლებშიც, სადაც ერთად ჭამდნენ, უფლის სერობას ატარებდნენ და ლოცულობდნენ (იხ. საქმე. 2:42,46). ასეთ ყოველდღიურ მსახურებაში ყოფნით ადრეული ქრისტიანები გამოხატავდნენ თავიანთ იმედს, რომ მალე დაბრუნდება იესო და ექნებათ უშუალო მოზიარეობა მასთან მესიის სამეფოში (იხ. მათ. 26:29).

კერძო სახლები მნიშვნელოვან როლს თამაშობდა ადრეული ეკლესიის ცხოვრებაში. მორწმუნეები ძველებურად ესწრებოდნენ ტაძარში ყოველდღიურ მსახურებას (საქმე. 3:1), შაბათობით კი, სავარაუდოდ, თავიანთ იუდეველ თანამოძმეებთან ერთად იმყოფებოდნენ სინაგოგაში (იხ. იაკ. 2:2), თუმცა ქრისტიანული მიძღვნის განმასხვავებელი ასპექტები მჟღავნდებოდა ზუსტად სახლებში.

წაიკითხეთ საქმე. 2:44,45; 4:34,35. რა მნიშვნელოვანი ასპექტი შეიმჩნეოდა ადრეული ქრისტიანული ეკლესიის წევრებს შორის თანამოზიარეობაში?

მორწმუნეებმა, რომლებიც დარწმუნებულები იყვნენ, რომ დასასრული ახლოს არის, გადაწყვიტეს, რომ საკუთარი ქონების არსებობა აუცილებლობას აღარ წარმოადგენს და უფრო გონივრული იქნებოდა მატერიალური კეთილდღეობის ერთობლივი გამოყენება. არანაირი საფუძველი არ არსებობდა ხვალინდელ დღეზე შფოთვისათვის, რადგან თავად მესიას უნდა ეზრუნა თავის სამეფოში მათ საჭიროებებზე (იხ. ლუკ. 22:29,30). საერთო ქონების ერთობლივმა გამოყენებამ მორწმუნეებს განაცდევინა ძლიერი ერთიანობის შეგრძნება და ქრისტიანული გულუხვობის განსაკუთრებულ მაგალითად იქცა.

რამდენად ხშირად უზიარებთ გულუხვად სხვებს იმას, რაც უფალმა გიბოძათ?

ორშაბათი                                                                                                                              16 ივლისი
კოჭლის განკურნება
საქმე. 3:1-ში ვკითხულობთ, რომ დღის სამ საათზე პეტრე და იოანე გაეშურნენ ტაძარში სალოცავად. ეს ფაქტი მოწმობს იმის შესახებ, რომ ამ ადრეულ პერიოდში ეკლესია არსებითად ემხრობოდა იუდეველურ სარწმუნოებას. სხვა სიტყვებით, მოციქულები ტაძარში არ დადიოდნენ მხოლოდ ახალი ადამიანების დამოძღვრისა და მოქცევის მიზნით. პეტრე და იოანე, რომლებიც კვლავ იუდეველებად რჩებოდნენ, იცავდნენ იუდეველურ რელიგიურ ტრადიციებს (იხ. საქმე. 20:16; 21:17-26), ყოველ შემთხვევაში, ამ მომენტამდე. აქ მათ მოახდინეს საოცარი სასწაული (იხ. საქმე. 3:1-10), რისი წყალობითაც პეტრეს საშუალება მიეცა წარმოეთქვა კიდევ ერთი ქადაგება.

წაიკითხეთ საქმე. 3:12-26. რაზე გაამახვილა პეტრემ ყურადღება თავის ქადაგებაში?

ადრეული ქრისტიანების ქადაგებები გამოირჩეოდა მათში ხუთი ძირითადი პუნქტის არსებობით: იესო იყო მესია, რომელიც უნდა დატანჯულიყო (იხ. საქმე. 3:18); ღმერთმა მკვდრეთით აღადგინა იგი (იხ. საქმე. 3:15); იესო განდიდდა ზეცაში (იხ. საქმე. 3:13); იგი კვლავ მოვა (იხ. საქმე. 3:20); მონანიება აუცილებელია ცოდვების პატიებისთვის (იხ. საქმე. 3:19).

ძირითადად, ჩვენც იმავე უწყებას ვქადაგებთ, თუმცა სხვა პირობებში. მოციქულები წინანდებურად იუდეურ გარემოცვაში იმყოფებოდნენ მაშინ, როცა არსებითად ადამიანები რელიგიის შეცვლის ნაცვლად უნდა “გადასულიყვნენ” ძველი აღთქმიდან ახალში. მათ, როგორც ღვთის ერს, უნდა მიეღოთ მესია და უნდა გამოეცადათ ახალი დაბადება, რომელიც თან სდევს იესოს ჭეშმარიტ მიღებას.

და თუმცა ამჟამად სიტუაცია შეიცვალა, მაგრამ უწყება უცვლელია: ქრისტე მოკვდა ჩვენი ცოდვების გამო, აღდგა და კვლავ დაბრუნდება. აქედან გამომდინარე, ეს ნიშნავს იმას, რომ მასში შეგვიძლია მოვიპოვოთ ხსნა. გამოცხ. 14-ში ჩაწერილი სამი ანგელოზის ხარების კონტექსტშიც კი, იესო ქრისტე, რომელიც ჯვარცმული იყო, აღდგა და კვლავ მოვა, უნდა წარმოადგენდეს ჩვენი უწყების ცენტრს. 

“ყველას შორის, ვინც თავს ქრისტიანად მიიჩნევს, წუთისოფლის წინაშე მეშვიდე დღის ადვენტისტები უნდა იყვნენ პირველები ქრისტეს ამაღლებაში. სამი ანგელოზის ხარების გაცხადება მოითხოვს შაბათის შესახებ ჭეშმარიტების გადმოცემას. ეს ჭეშმარიტება ნაქადაგები უნდა იყოს იმ სხვა ჭეშმარიტებებთან ერთად, რომლებიც ამ ხარებას შეადგენს. მაგრამ, ამავდროულად, არ შეიძლება თვალთახედვიდან გამოგვრჩეს ქრისტე, მიზიდულობის ეს უდიდესი ცენტრი. ზუსტად ქრისტეს ჯვარზე ხვდება ერთმანეთს წყალობა და ჭეშმარიტება, სიმართლე და მშვიდობა ერთმანეთს იკრავს გულში. ცოდვილში აუცილებლად უნდა აღვძრათ სურვილი უმზიროს გოლგოთას; ბავშვური უბრალო რწმენით იგი უნდა მიენდოს მხსნელის ღირსებებს, მიიღოს მისი სიმართლე და ირწმუნოს მისი წყალობა” (ე. უაითი. სახარების მსახურები, გვ. 156,157).

სამშაბათი                                                                                                                             17 ივლისი
წინააღმდეგობის დასაწყისი
სულ მალე ეკლესიის წარმატებამ იერუსალიმში ცალკეული ხელმძღვანელების მხრიდან წინააღმდეგობა გამოიწვია. იერუსალიმის ტაძარს ხელმძღვანელობდნენ მღვდელთმთავარი და მისი თანაშემწეები, რომლებიც მეტწილად სადუკეველები იყვნენ. მღვდელთმთავარი ასევე თავმჯდომარეობდა სინედრიონში, რომელიც, უპირატესად, შედგებოდა სადუკეველებისა და ფარისეველებისაგან. რადგან სადუკეველებს არ სწამდათ აღდგომის, ისინი ძლიერ შეაშფოთა პეტრესა და იოანეს განცხადებამ ქრისტეს მკვდრეთით აღდგომის შესახებ. ტაძრის დაცვამ შეიპყრო მოციქულები და ჩაყარეს საპყრობილეში, რათა შემდეგ დღეს წარმდგარიყვნენ სინედრიონის წინაშე (საქმე. 4:1-7).

წაიკითხეთ საქმე. 4:1-18. რა უპასუხა პეტრემ იმ შეკითხვას, თუ რა ძალით მოიმოქმედეს სასწაული? პეტრეს სიტყვიდან რომელმა იდეამ გამოიწვია ხელმძღვანელებში სერიოზული შიში?

იუდეველ ბელადებს, რომელთაც ავტორიტეტზე ჰქონდათ პრეტენზია, აინტერესებდათ, თუ რა ძალით მოიმოქმედეს მათ სასწაული. პეტრემ განაცხადა, რომ სასწაული მოიმოქმედეს იესოს სახელით, ასევე დაამატა, რომ ხსნა მხოლოდ ქრისტესგანაა. და თუმცა მოციქულები წარდგნენ იუდეველთა ხელისუფლების უმაღლესი ორგანოს წინაშე, მაგრამ ემსახურებოდნენ ისინი გაცილებით უფრო ძლევამოსილ ძალაუფლებას. გაუნათლებელი გალილეველი მეთევზეების სიმამაცემ და მჭერმეტყველებამ გააოცა იქ დამსწრე საზოგადოება. იუდეველ ბელადებს არ ესმოდათ, რომ მოციქულები აღვსილნი იყვნენ სულიწმიდით იესოს წინასწარმეტყველების შესაბამისად (იხ. მათ. 10:16-20).

სინედრიონის წევრები ვერ უარყოფდნენ თავად სასწაულის ფაქტს, რადგან განკურნებული იმყოფებოდა დამსწრეთა შორის, მათ მოციქულებს აუკრძალეს ქადაგება. განაგონმა ისინი არანაკლებ დააშინა, ვიდრე თავად მოძრაობამ, რომელიც ძალებს იკრებდა. მათ შესაძლებლობებს აღემატებოდა სათანადოდ შეეფასებინათ მოსმენილი მოწმობა, ამიტომ ნება დართეს  მიკერძოებისა და თავდაცვისკენ სწრაფვას მათთვის ეკარნახათ შემდგომი ქმედებები.

პეტრეს დასკვნითი სიტყვები მოციქულთა საქმეების წიგნის ერთ-ერთ უძვირფასეს მარგალიტს წარმოადგენს: “განსაჯეთ, მართებულია განა ღვთის წინაშე, თქვენ უფრო გისმინოთ, ვიდრე ღმერთს? ჩვენ არ შეგვიძლია არ ვილაპარაკოთ ის, რაც ვიხილეთ და მოვისმინეთ” (საქმე. 4:19,20).

დაფიქრდით ძალაუფლებისაკენ სწრაფვაზე და იმის შესახებ, თუ რაოდენ საშიში შეიძლება იყოს იგი მიუხედავად სიტუაციისა. რატომ უნდა ვერიდებოდეთ ჩვენ, ქრისტიანები, რომლებიც მოწოდებულნი ვართ ვემსახუროთ მოყვასს, ვისწრაფოდეთ ძალაუფლებისაკენ?

ოთხშაბათი                                                                                                                            18 ივლისი
ანანია და საფირა
ადრეულ ეკლესიაში პირად ქონებაზე უარის თქმა ნებაყოფლობითი იყო. სხვა სიტყვებით, ეკლესიის წევრობისთვის იგი არ წარმოადგენდა აუცილებელ პირობას. თუმცა ნებაყოფლობითი გულუხვობის რამდენიმე მაგალითმა შთააგონა მთელი საკრებულო. ერთ-ერთი ასეთი მაგალითი  იყო იმ ბარნაბას ქმედება (იხ. საქმე. 4:36,37), რომელმაც მოციქულთა საქმეების წიგნში მოგვიანებით არამცირე როლი ითამაშა.

დადებით მაგალითებთან ერთად საკრებულოს შიგნით ვხედავთ უარყოფითსაც, რაც საშიშროების წინაშე აყენებდა ეკლესიის ერთიანობას მაშინ, როცა გარეშეებმა დაიწყეს მასზე თავდასხმა. 

წაიკითხეთ საქმე. 5:1-11. რა გაკვეთილი შეგვიძლია გამოვიტანოთ ამ ისტორიიდან?

ლუკა არ აღწერს დაწვრილებით, მაგრამ ეჭვგარეშეა, რომ ანანიასა და საფირას ცოდვა არ მდგომარეობდა ფულის ნაწილის შენახვაში, არამედ საკრებულოს მოტყუების მცდელობაში. ეს ქცევა არ იყო სპონტანური, არამედ წარმოადგენდა საგულდაგულოდ მოფიქრებული გეგმის ნაწილს, განზრახ მცდელობას “გამოეცადათ უფლის სული” (საქმე. 5:9). ისინი მოვალენი არ იყვნენ გაეყიდათ ქონება და შეეწირათ ფული ეკლესიისთვის. რაკი აიღეს საკუთარ თავზე ეს ვალდებულება, შესაძლებელია, ანანია და საფირა, ხელმძღვანელობდნენ მხოლოდ ანგარებიანი მოტივებით და ამ მოსაჩვენებელი სათნო ქცევით ცდილობდნენ ძმათა შორის თავიანთთვის უზრუნველეყოთ ზეგავლენა. 

ეს ვარაუდი საშუალებას გვაძლევს ავხსნათ, თუ რატომ დაატყდათ თავს ღვთისგან ასეთი სასტიკი სასჯელი. ეკლესიის ცხოვრება მომდინარეობდა დარწმუნებულობიდან, რომ იესო მალე დაბრუნდება. ასეთ ადრეულ ეტაპზე მსგავსი სახის ქცევას შეეძლო დაემცირებინა ღვთის ერთგულების მთელი მნიშვნელოვანება და დამღუპველი ზეგავლენა მოეხდინა სხვა მორწმუნეებზე. როგორც ჩანს, ანანიას ისეთივე საშუალება ჰქონდა მოენანიებინა, როგორიც _ საფირას (იხ. საქმე. 5:8), ტექსტში ამ დეტალის გამორჩენა კი აიხსნება მოკლე შინაარსის გადმოცემით. 

საბოლოო შედეგად ვხედავთ, რომ მეუღლეების ქმედებები თავიდან ბოლომდე ცოდვით იყო ნაკარნახევი, უფლის თვალში კი ცოდვა სერიოზული პრობლემაა (იხ. ეზეკ. 18:20; რომ. 6:23), მაშინაც კი, როცა მისი საზღაური მაშინვე არ მოდის. ის ფაქტი, რომ სასჯელი ხანდახან გარკვეული დროის შემდეგ გვეწევა თავს, უნდა გვახსენებდეს ღვთის დიდებული მოწყალების შესახებ (იხ. 2პეტრ. 3:9).

რატომ უნდა ვიყოთ ფრთხილად, რომ ბოროტად არ გამოვიყენოთ მადლი და არ გავიმეოროთ ანანიასა და საფირას საბედისწერო შეცდომა?

ხუთშაბათი                                                                                                                            19 ივლისი
მეორე დაპატიმრება
მოციქულთა ხელით არა მხოლოდ სრულდებოდა ღვთის სამსჯავრო ცოდვაზე, როგორც ეს ანანიასა და საფირას შემთხვევაში მოხდა; უფალი მათი მეშვეობით ასევე ავლენდა თავის წყალობას ცოდვილთა მიმართ. განკურნების საოცარი მსახურება (იხ. საქმე. 5:12-16), რომელსაც მოციქულები ასრულებდნენ, სულიწმიდის მოქმედების ხილულ მოწმობას წარმოადგენდა. გამაოგნებელია ადამიანთა დარწმუნებულობა იმაში, რომ პეტრეს მხოლოდ ჩრდილსაც კი ძალუძს მიანიჭოს მათ განკურნება. ეს ჰგავს სახარებაში მოთხრობილ ისტორიას დედაკაცის შესახებ, რომელიც იესოს ტანსაცმლის კიდის შეხებით განიკურნა (იხ. ლუკ. 8:43,44). ლუკა არ ამტკიცებს, რომ პეტრეს ჩრდილს მართლაც გააჩნია განკურნების ძალა, მაგრამ გვიჩვენებს ადამიანთა რწმენას. მიუხედავად არსებული ცრურწმენებისა, ღმერთი კვლავაც ავლენდა თავის წყალობას.

რაც უფრო მეტად აღივსებოდნენ მოციქულები სულიწმიდით, სასწაულები და ნიშნები კი მრავლდებოდა, მით უფრო მეტად აღივსებოდა რელიგიურ ლიდერთა გულები შურით. ზუსტად ეს იყო მოციქულთა მეორე შეპყრობის მიზეზი (იხ. საქმე. 5:17,18). მხოლოდ საპყრობილიდან სასწაული გათავისუფლებისა (იხ. საქმე. 5:19-24) და პეტრეს კიდევ ერთი გაბედული ქადაგების შემდეგ, როცა მან განაცხადა, რომ ისინი “ღმერთს უფრო მეტად უნდა ემორჩილებოდნენ, ვიდრე ადამიანებს” (საქმე. 5:29), ხელმძღვანელებიდან ზოგიერთი დაფიქრდა, რომ ამ ყველაფრის მიღმა შეიძლება იდგეს ზეციური ძალა. 

წაიკითხეთ საქმე. 5:34-39. როგორ ცდილობდა გამალიელი გადაეფიქრებინა სინედრიონისთვის მოციქულთა მოკვლა?

სინედრიონს აკონტროლებდნენ სადუკეველები მაშინ, როცა ფარისეველები წარმოადგენდნენ ზეგავლენიან უმცირესობას. გამალიელი იყო ფარისეველი და რჯულის მასწავლებელი. იუდეველებში იმდენად პატივსადები იყო, რომ დაიმსახურა “რაბბან”-ის ტიტული (“ჩვენი მასწავლებელი”) და არა უბრალოდ “რაბბი”-ს (“ჩემი მასწავლებელი”). პავლე იყო მისი ერთ-ერთი მოსწავლე. (იხ. საქმე. 22:3).

თავის სიტყვაში გამალიელმა შეახსენა მათ ისრაელის უახლეს ისტორიაში არსებული ორი მეამბოხე მოძრაობის შესახებ, რომლებმაც გაიჩინეს მიმდევრები და ამან არეულობა გამოიწვია. თუმცაღა მათი ბელადები მოკლეს, ხოლო მიმდევრები მიმოიფანტნენ. გამალიელმა გამოიტანა დასკვნა: თუკი ქრისტიანულ მოძრაობას ადამიანური წარმოშობა აქვს, მაშინ იგი მალევე გაუჩინარდება. მაგრამ, თუკი ამ მოძრაობას ხელმძღვანელობს ღმერთი, როგორც ამას მოციქულები ამტკიცებდნენ, მაშინ წინ ვერ აღუდგებიან! გამალიელის რჩევა გაითვალისწინეს. მოციქულები გაშოლტეს და კვლავ აუკრძალეს იესოს სახელით ქადაგება.

რას გვამცნობს ეს ისტორია კეთილი რჩევის სარგებლობისა და დროულობაზე? როგორ შეგვიძლია ვისწავლოთ ვიყოთ უფრო გახსნილები სხვების რჩევის მიღებისთვის მაშინაც კი, როცა შეიძლება სულაც არ გეჩვენებოდეთ სასიამოვნოდ?

პარასკევი                                                                                                                              20 ივლისი
შემდგომი გამოკვლევისათვის
“ჩვენ ვართ მნეები. უფალმა, რომელიც ზეცაშია, დაგვავალა ვიზრუნოთ მის სახლსა და მის ინტერესებზე, რომლებსაც ემსახურებოდა დედამიწაზე ყოფნისას. იგი დაბრუნდა ზეცაში, ხოლო პასუხისმგებლობა ჩვენ დაგვაკისრა და იმედი აქვს, რომ ვიფხიზლებთ და დაველოდებით მის მოსვლას. მაშ, დავრჩეთ ჩვენი მოვალეობის ერთგულნი, რათა როცა იგი მოულოდნელად დაბრუნდება, არ გვპოვოს მძინარენი” (ე. უაითი. მოწმობანი ეკლესიისათვის, ტ. 8, გვ. 37).

“ადამიანებმა ანგარიში უნდა ჩააბარონ საკუთარ თავს ღვთის საქმესთან დაკავშირებული თავიანთი აღთქმებისა და ფიცების სიწმიდეში. ჩვეულებრივ, ასეთ აღთქმებს არ მიიჩნევენ ისევე აუცილებლად, როგორც, მაგალითად, სავალო თამასუქს, რომელსაც ერთი ადამიანი მეორეს გამოუწერს. მაგრამ განა დანაპირები ნაკლებად წმიდაა და აღსასრულებლად არ არის აუცილებელი მხოლოდ იმიტომ, რომ ღმერთთან დავდეთ? თუკი მასში არ არის სპეციალური ტერმინები და რჯულს არ შეუძლია ადამიანს აიძულოს მისი აღსრულება, განა უყურადღებოდ დატოვებს ქრისტიანი საკუთარ თავზე აღებულ მოვალეობას? არც ერთი სავალო ხელშეკრულება არ არის უფრო მეტად მნიშვნელოვანი, ვიდრე აღთქმა, რომელიც უფლის საქმესთან დაკავშირებით არის დადებული” (ე. უაითი. მეშვიდე დღის ქრისტიანთა ბიბლიური კომენტარები, ტ. 6, გვ. 1056).

კითხვები მსჯელობისათვის:

1.
იესომ თავის მოწაფეებს მისცა ორი გადაუდებელი დავალება: დაელოდონ მის მალე დაბრუნებას და აუწყონ წუთისოფელს სახარება. რა სახის ზეგავლენა უნდა მოახდინოს ამ ფაქტორებმა საკუთარი მისიისა და მოწოდების გაცნობიერების დროს?

2.
ერთხელ ვიღაცამ თქვა: იესოს მოსვლისთვის მზად უნდა ვიყოთ ისე, თითქოს ეს მოვლენა დღეს უნდა მოხდეს, მაგრამ ვიშრომოთ [აღვასრულოთ ეკლესიის მისია] ისე, თითქოს იგი ასი წლის შემდეგ მოვიდოდეს”. რა სახის სიბრძნე დევს ამ გამონათქვამში? როგორ შეგვიძლია გამოვიყენოთ იგი ჩვენს ცხოვრებაში?

3.
რატომ უნდა ეკავოს ჩვენს ქადაგებაში ცენტრალური ადგილი იესოს ცხოვრებას, სიკვდილს, აღდგომასა და დაბრუნებას? შეხედეთ ამ ყველაფერს მეორე მხრიდან: რომელი კეთილი უწყების გამოცხადებას შევძლებთ ამ მოვლენების ხსენების გარეშე?

4.
რაგვარად მიგვითითებს ანანიასა და საფირას ისტორია სხვების განზრახვების გაგების სირთულეზე: კეთილი განზრახვები ამოძრავებთ მათ თუ - ბოროტი?

5.
არიან თუ არა თქვენს გარშემომყოფებში თანამედროვე გამალიელები? იქნებ, ზუსტად თქვენ ხართ ამ როლში თქვენი გარშემომყოფებისთვის? იმსჯელეთ ჯგუფში ამ საკითხთან დაკავშირებით. გაუზიარეთ ჯგუფს პირადი გამოცდილება და მოუყევით, თუ როგორ დაგეხმარნენ ან დაეხმარეთ ბრძნული რჩევით ვინმეს?

გაკვეთილი 4                                                                                          
21 - 27 ივლისი
ეკლესიის პირველი ხელმძღვანელები
გამოსაკვლევად შემოთავაზებული ბიბლიური მუხლები: საქმე. 6; საქმე. 7:48; ებრ. 5:11-14; მიქ. 6:1-16; საქმე. 7; საქმე. 8:4-25.

სამახსოვრო მუხლი: “და ვრცელდებოდა ღვთის სიტყვა და დიდად მრავლდებოდა მოწაფეთა რიცხვი იერუსალიმში და მღვდელთაგანიც ბევრი ემორჩილებოდა რწმენას” (საქმე. 6:7).

ორმოცდაათობის დღეს ღმერთისკენ მოექცა ძალიან ბევრი ბერძენი ებრაელი, რომლებიც თავდაპირველად ცხოვრობდნენ ბერძნულ-რომაულ სამყაროში და შემდეგ გადმოსახლდნენ იერუსალიმში (იხ. საქმე. 2:5,9-11). თუმცა წარმოშობით ებრაელები იყვნენ, მაგრამ ძალიან განსხვავდებოდნენ ადგილობრივი იუდეველებისაგან _ “ებრაელებისაგან”, რომელთა შესახებაც საუბარია საქმე. 6:1-ში. როგორც წესი, ამ ადამიანებმა, უპირველეს ყოვლისა, არ იცოდნენ არამეული ენა, რომელზეც მეტყველებდა იმ დროის იუდეის მოსახლეობა.

შეიმჩნეოდა სხვა სახის განსხვავებებიც როგორც კულტურაში, ასევე _ რელიგიაშიც. სხვა ქვეყანაში დაბადებულნი არ იყვნენ ფესვგადგმულნი იუდეველურ ტრადიციებში, ყოველ შემთხვევაში, ისე მკაცრად არ იცავდნენ მათ, როგორც ადგილობრივები. სავარაუდოდ, ეს ადამიანები არ იყვნენ დიდად მიჯაჭვულნი ტაძრის წეს-ჩვეულებებსა და მოსეს რჯულის იმ ასპექტებთან, რომლებიც განსაკუთრებულად მოქმედებდა ისრაელის ტერიტორიაზე. ამავდროულად, რაკი მათ ცხოვრების უდიდესი ნაწილი ბერძნულ-რომაულ წრეში გაატარეს და ახლო ურთიერთობა ჰქონდათ წარმართებთან, უკეთესად ესმოდათ ქრისტიანული რწმენის უნივერსალურობა. ღმერთმა მრავალი მორწმუნე გამოიყენა ბერძენ ებრაელთა რიცხვიდან, რათა მათი მეშვეობით მთელი მსოფლიოსთვის გაევრცელებინა მოწმობა.

კვირადღე                                                                                                                              22 ივლისი
შვიდი დიაკვნის დანიშვნა
წაიკითხეთ საქმე. 6:1. რაზე ჩიოდნენ გაბერძნებულები?

“ჩივილის მიზეზს წარმოადგენდა გაბერძნებული ქვრივების მოჩვენებითი უგულებელყოფა  მატერიალური დახმარების ყოველდღიური განაწილების დროს. ნებისმიერი სახის უთანასწორობა ეწინააღმდეგებოდა სახარების სულს, თუმცა სატანამ შეძლო ეჭვის აღმოცენება. საჭირო გახდა სასწრაფო ზომების მიღება, რათა გაექარწყლებინათ უკმაყოფილების ყველა მიზეზი და მტრისთვის საშუალება წაერთმიათ უთანხმოება დაეთესა მორწმუნეთა შორის” (ე. უაითი. მოციქულთა საქმეები, გვ. 88).

მოციქულებმა შესთავაზეს იუდეველებს თავიანთი წრიდან აერჩიათ შვიდი მამაკაცი, რომლებიც წარუძღვებოდნენ საკვების დარიგებას ან “მოემსახურებოდნენ [diakoneo] სუფრებს” (საქმე. 6:2), მაშინ, როცა დანარჩენები იქნებოდნენ ლოცვისა და “სიტყვის მსახურებაში [diakonia]” (საქმ. 6:4). რაკი სიტყვებს diakoneo და diakonia აქვთ საერთო ფუძე, ძირითადი აზრობრივი დატვირთვა აწევთ არსებით სახელებს “სუფრები” საქმე. 6:2-ში და “სიტყვა” საქმე. 6:4-ში. ზედსართავ სახელთან “ყოველდღიური” (საქმე. 6:1) ერთად, როგორც ჩანს, ისინი მიუთითებს ადრეული ეკლესიის ყოველდღიური ცხოვრების ორ საკვანძო ასპექტზე: სწავლებაზე (“სიტყვა”) და თანამოზიარეობაზე (“სუფრები”), რაც გულისხმობდა საერთო სუფრას, უფლის სერობასა და ლოცვებს (იხ. საქმე. 2:42,46; 5:42).

სხვა სიტყვებით, რაკი მოციქულები იყვნენ იესოს სწავლების ავტორიტეტული მფლობელები, ისინი, უფრო მეტად, დაკავებულები იყვნენ მორწმუნეთა დოქტრინალური განათლებითა და ლოცვით, მაშინ, როცა არჩეული შვიდი ძმა პასუხისმგებელი იყო რამდენიმე საოჯახო ეკლესიაში მიმდინარე თემურ ცხოვრებაზე. თუმცა მათი მსახურება არ შემოიფარგლებოდა თანამედროვე დიაკვნის მოვალეობების აღსრულებით. სინამდვილეში, ისინი აღასრულებდნენ ეკლესიის პირველი ხელმძღვანელების მოვალეობას.

წაიკითხეთ საქმე. 6:2-6. როგორ აირჩიეს მსახურებაზე ეს შვიდი ძმა?

კანდიდატები განსხვავებული უნდა ყოფილიყვნენ მაღალი მორალურ-სულიერი თვისებებითა და პრაქტიკული უნარებით. მათ უნდა ჰქონოდათ კარგი რეპუტაცია და აღვსილი უნდა ყოფილიყვნენ სულიწმიდითა და სიბრძნით. საკრებულოს თანხმობით მსახურებაზე აირჩიეს შვიდი კაცი ლოცვისა და ხელდასხმის საშუალებით. როგორც ჩანს, ეს წესი მოწმობდა სადიაკვნო მსახურებისთვის საზოგადოებრივ აღიარებასა და შესაბამისი უფლებამოსილებების მინიჭებაზე. 

არ არის რთული საქმე დათესო მტრობა და უთანხმოება. ჩვენი მხრიდან რა შეგვიძლია გავაკეთოთ, რათა საკრებულოს შიგნით შევინარჩუნოთ მშვიდობა და ყურადღება გავამახვილოთ მისიის აღსრულებაზე?

ორშაბათი                                                                                                                              23 ივლისი
სტეფანეს მსახურება
თავიანთი დანიშვნის შემდეგ ეს შვიდი ძმა არა მხოლოდ შიდა საეკლესიო მსახურებით იყო დაკავებული, არამედ წარმატებული მოწმობითაც. საბოლოოდ, სახარება ვრცელდებოდა, მორწმუნეთა რიცხვი კი ნიადაგ იზრდებოდა (იხ. საქმე. 6:7). ამ ზრდამ გამოიწვია წინააღმდეგობა გარედან. შემდეგ თხრობაში ძირითადად ფიგურირებს სტეფანე _ განსაკუთრებული სულიერი ძალის მამაკაცი.

წაიკითხეთ საქმე. 6:8-15. რას გვამცნობს ეს მუხლები სტეფანეს, მისი რწმენისა და ხასიათის შესახებ? რამ განარისხა მის ქადაგებაში ასე ძლიერ მისი მოწინააღმდეგეები?

რაკი სტეფანე იყო გაბერძნებული, იგი სახარებას ქადაგებდა იერუსალიმის გაბერძნებულთა სინაგოგებში. ქალაქში ასეთი რამდენიმე იყო. საქმე. 6:9-ში ვხედავთ ორ მათგანზე მითითებას: ერთში იკრიბებოდნენ სამხრეთიდან გადმოსახლებულები (კვირინეისა და ალექსანდრიის იუდეველები), მეორეში კი - ჩრდილოეთიდან (კილიკიისა და ასიის იუდეველები).

კამათის მთავარ თემად უეჭველად იქცა იესო. სტეფანეს წინააღმდეგ წაყენებული ბრალდებები მოწმობს, რომ მას უკეთ ესმოდა სახარების არსი, ვიდრე იუდეველ ქრისტიანებს. სტეფანე დაადანაშაულეს მოსესა და ღმერთის გმობაში, ანუ ტაძრისა და რჯულის წინააღმდეგ წარმოთქმულ სიტყვებში. თუნდაც სტეფანეს რაღაცაში არასწორად გაუგეს ან განზრახ დაამახინჯეს მისი სიტყვები, ცრუმოწმეები კი დაიყოლიეს მის წინააღმდეგ ჩვენების მისაცემად, ბრალდებები არ იყო აბსოლუტურად გამოგონილი, როგორც ეს მოხდა თავად იესოს შემთხვევაში (იხ. მარკ. 14:58; იოან. 2:19). ის ფაქტი, რომ სტეფანე აშკარად განიკითხავს სინედრიონს ტაძრის კერპთაყვანისმცემლურ პატივდებაში (იხ. საქმე. 7:48), მოწმობს, რომ მას უფრო ღრმად ესმოდა იესოს სიკვდილისა და მისი შედეგების მნიშვნელობა, ყოველ შემთხვევაში, ტაძრისა და სატაძრო წესებისათვის. 

სხვა სიტყვებით, მაშინ, როცა მრავალი იუდეველი ქრისტიანი წინანდებურად ჯერ კიდევ იყო მეტისმეტად მიჯაჭვული ტაძარსა და მის წეს-ჩვეულებებს (იხ. საქმე. 3:1; 15:1,5; 21:17-24), არ სურდათ რა მასზე უარის თქმა (იხ. გალ. 5:2-4; ებრ. 5:11-14), სტეფანემ და ალბათ სხვა გაბერძნებულებმაც იესოს სიკვდილი აღიქვეს როგორც სატაძრო მსახურების აღსასრული.

რატომ უნდა იყოთ ფრთხილნი არსებული შეხედულებების ერთგულებისას? როგორ შეგვიძლია ყოველთვის გახსნილნი ვიყოთ ახალი სინათლისათვის?

სამშაბათი                                                                                                                             24 ივლისი
სინედრიონის წინაშე
წაიკითხეთ საქმე. 7:1-53. რას ეუბნებოდა სტეფანე თავის ბრალმდებლებს?

სტეფანეს წინააღმდეგ წაყენებულმა ბრალდებებმა გამოიწვია  მისი დაპატიმრება და სინედრიონის მიერ მისი საქმის განხილვა. იუდეველთა ტრადიციის მიხედვით, რჯული და სატაძრო მსახურება წარმოადგენდა სამი სვეტიდან იმ ორს, რომელსაც ემყარებოდა სამყარო. მესამე სვეტს წარმოადგენდა კეთილი საქმეები. მცირე მინიშნებაც კი იმაზე, რომ მოსეს მიერ დამტკიცებული წეს-ჩვეულებები მოძველდა ან მათ დაკარგეს აზრი, განიხილებოდა როგორც იუდაიზმის სიწმიდის შეურაცხყოფა. ზუსტად აქედან გამომდინარეობდა ღვთის გმობის ბრალდებაც (იხ. საქმე. 6:11).

მოციქულთა საქმეების წიგნში ჩაწერილი სტეფანეს პასუხი წარმოადგენს ყველაზე გრძელ სიტყვას, რაც, თავისთავად, ადასტურებს მის მნიშვნელოვნობას. ერთი შეხედვით, შეიძლება მოგვეჩვენოს, რომ ეს არის ისრაელის ისტორიის მხოლოდ და მხოლოდ დამღლელი მონათხრობი თავისი წვრილმანებით. მაგრამ ეს სიტყვა უნდა გავაცნობიეროთ ძველი აღთქმისა და წინასწარმეტყველთა მიერ მისი განმარტების კონტექსტში, როცა, როგორც რელიგიური რეფორმატორები, ისრაელს მოუწოდებდნენ დაბრუნებულიყვნენ აღთქმის მოთხოვნილებებთან. ასეთ შემთხვევებში ისინი აღძრავდნენ ეგრეთ წოდებულ “აღთქმის დავას” (ებრ. rib). ეს ცნება აღნიშნავდა, რომ ღმერთი მიმართავდა კანონიერ ზომებს თავისი ერის წინააღმდეგ, რომებმაც დაარღვიეს აღთქმა.

მაგალითად, მიქ. 6:1,2-ში სიტყვა rib გვხვდება სამჯერ. შემდეგ, მიქა მიჰყვება სინაის მთაზე დადებული აღთქმის მაგალითს (იხ. გამ. 20-23) და შეახსენებს ერს დიდებული საქმეების შესახებ, რაც ღმერთმა მათი დახსნისთვის მოიმოქმედა (იხ. მიქ. 6:3-5), აღთქმის პირობებისა და დარღვევების შესახებ (მიქ. 6:6-12), და ბოლოს, წყევლების შესახებ, რომლებიც მათ ამისთვის დაატყდებათ თავს (იხ. მიქ. 6:13-16).

შესაძლებელია, სტეფანეს სიტყვა იმეორებს ამ სტრუქტურას. როცა მას მოსთხოვეს განემარტა თავისი საქციელი, მისთვის სირთულეს არ წარმოადგენდა მის წინააღმდეგ წაყენებული ბრალდებების არც უარყოფა და არც თავისი რწმენის დაცვა. ძველი წინასწარმეტყველების მსგავსად, სტეფანემ აიმაღლა ხმა ისრაელზე და ღვთის სამჯავრო წარმოთქვა. ღმერთსა და ისრაელს შორის წარსულში ურთიერთობის მისი ვრცელი მიმოხილვა მოწოდებული იყო თვალსაჩინოდ ეჩვენებინა მათი უმადურება და დაუმორჩილებლობა.

საქმე. 7:51-53-ში სტეფანე წარდგება უკვე არა როგორც ბრალდებული, არამედ როგორც ღვთის წინასწარმეტყველი, რომელმაც აღთქმის დავა აღძრა ერის ხელმძღვანელების წინააღმდეგ. თუკი მათი მამები იყვნენ ბრალდებული წინასწარმეტყველების მკვლელობაში, მაშინ მათ, მითუმეტეს. სიტყვათშეთანხმების “ჩვენი მამები” (საქმე. 7:11,19,38,44,45) ჩანაცვლება “თქვენი მამები”-თ დიდი მნიშვნელობა აქვს: სტეფანემ თავის ერთან სოლიდარობა დაარღვია და იესოს მხარეს დაიკავა მკაფიო პოზიცია, რის გამოც მაღალი ფასი იქნება გადახდილი. მიუხედავად ამისა, მის სიტყვებში არ ჩანს არც შიში და არც სინანული.

ბოლოს როდის დაგჭირდათ იესოს დასაცავად მტკიცე და უკომპრომისო პოზიციის დაკავება? შეძელით ამის გაკეთება? თუკი არა, მაშინ რა უნდა შეცვალოთ? 

ოთხშაბათი                                                                                                                            25 ივლისი
იესო ზეციურ სავანეებში
რადგან განმარტების თანახმად წინასწარმეტყველი (ებრ. nabi) არის ადამიანი, რომელიც ღმერთის სახელით ლაპარაკობს, სტეფანე იქცა წინასწარმეტყველად იმ მომენტში, როცა ისრაელის წინააღმდეგ აღძრა ღვთის დავა. მაგრამ მისი წინასწარმეტყველური მსახურება ფრიად ცოტა ხანს გაგრძელდა.

წაიკითხეთ საქმე. 7:55,56. რა მნიშვნელობა ჰქონდა სტეფანეს ხილვას?

“როცა სტეფანემ წარმოთქვა ეს სიტყვები, ხალხი აფორიაქდა. გაიგონა რა,  რომ მან წინასწარმეტყველება ქრისტესთან დააკავშირა და მსგავსი სულით ლაპარაკობდა ტაძრის შესახებ, მღვდელმა სახეზე თავზარი გამოხატა და შემოიხია ტანისამოსი. სტეფანესთვის ეს იყო იმის ნიშანი, რომ მალე მისი ხმა სამუდამოდ დადუმდებოდა. რაკი დაინახა, თუ როგორ ეწინააღმდეგებოდნენ ადამიანები მის სიტყვებს, და რაკი იცოდა, რომ ცხოვრებაში ბოლოჯერ მოწმობს, მან მკვეთრად ნახევარ სიტყვაზე შეწყვიტა ქადაგება” (ე. უაითი. მოციქულთა საქმეები, გვ. 100).

მაშინ, როცა სტეფანე იდგა იუდეველთა ხელმძღვანელების წინაშე და ღვთის სამსჯავროს წარმოთქვამდა მათზე, ამ დროს იესო ზეციურ სავანეებში ანუ ზეციურ საწმიდარში იმყოფებოდა მამასთან ახლოს. ეს იმაზე მიგვითითებს, რომ სამსჯავრო დედამიწაზე იყო რეალური სამსჯავროს მხოლოდ პირველსახე, რომელიც ჩატარდება ზეცაში. ღმერთი გაასამართლებს ისრაელის ცრუ მასწავლებლებსა და ხელმძღვანელებს.

ამით აიხსნება, თუ რატომ არის აქ გამოტოვებული მონანიებისკენ მოწოდება, რომელიც საქმეების წიგნში წინა ქადაგებების აუცილებელ კომპონენტს წარმოადგენდა (იხ. 2:38; 3:19; 5:31). ისრაელის თეოკრატია დასასრულს უახლოვდებოდა, ეს კი ნიშნავდა, რომ წუთისოფლის ხსნა აღარ განხორციელდება ისრაელის, როგორც ერის მეშვეობით, როგორც უფალი დაპირდა აბრაამს (იხ. დაბ.12:3; 18:18; 22:18). ეს როლი მიენიჭება იესოს მიმდევრებს, იუდეველებსა და წარმართებს, რომლებსაც ახლა უნდა მიეტოვებინათ იერუსალიმი და მოწმობა მიეტანათ წუთისოფლისთვის (იხ. საქმ.1:8).

წაიკითხეთ საქმე. 7:57-8:1,2. როგორ აღწერს ლუკა სტეფანეს სიკვდილს?

ქვებით ჩაქოლვას გამოიყენებდნენ ღვთის მგმობელის დასასჯელად (იხ. ლევ.24:14), თუმცა, მოცემულ შემთხვევაში, გაურკვეველია მიუსაჯეს სტეფანეს სიკვდილი თუ ფანატიკოსთა ბრბოს მხრიდან თვითგასამართლებას ჰქონდა ადგილი. როგორც არ უნდა ყოფილიყო, იგი იყო იესოს რწმენის გულისთვის პირველი წამებული, რომლის შესახებაც გვამცნობს ბიბლია. ის ფაქტი, რომ მოწმეებმა თავიანთი ტანსაცმელი დააწყვეს ახალგაზრდას სახელად სავლე  ფერხთით, საშუალებას გვაძლევს ვივარაუდოდ, რომ იგი იყო სტეფანეს მოწინააღმდეგეთა ლიდერი. მიუხედავად ამისა, სტეფანე ლოცულობდა თავის ჯალათებზე, მათ შორის სავლეზეც. ასეთი რამ შეუძლია მხოლოდ კეთილშობილი ხასიათისა და ურყევი რწმენის მქონე ადამიანს. ეს არის ადამიანის ცხოვრებაში რწმენისა და ქრისტეს თანდასწრების შემაძრწუნებელი გამოვლინება!

ხუთშაბათი                                                                                                                            26 ივლისი
სახარების გავრცელება
სტეფანესთან ანგარიშის გასწორებას მოჰყვა იერუსალიმში ქრისტიანთა მასობრივი დევნა, რომელიც უეჭველად წამოიწყო მოწინააღმდეგეთა იგივე ჯგუფმა. ამ ჯგუფის ხელმძღვანელი იყო სავლე, რომელმაც ეკლესიას არამცირე ზიანი მიაყენა (იხ. საქმე. 8:3;26:10). თუმცა დევნა სასიკეთოდ შეტრიალდა.

სინამდვილეში, მთელს იუდეასა და სამარიაში მიმოფანტულმა ქრისტიანებმა დაიწყეს სახარების ქადაგება. ასე აღსრულდა ამ მხარეებში მოწმობის მიტანის განკარგულება (იხ. საქმე.1:8).

წაიკითხეთ საქმე. 8:4-25. რა გაკვეთილის გამოტანა შეგვიძლია ამ ისტორიიდან?

სამარიელები ნახევრად ისრაელიანები იყვნენ რელიგიური პოზიციიდან გამომდინარე. ისინი იყვნენ მონოთეისტები, აღიარებდნენ მოსეს პირველ ხუთ წიგნს (ხუთწიგნეულს), წესად ჰქონდათ წინადაცვეთა და ელოდნენ მესიას. თუმცა იუდეველები სამარიელთა რელიგიას დამახინჯებულად მიიჩნევდნენ, ეს კი იმას ნიშნავს, რომ სამარიელებს არ შეეძლოთ ჰქონოდათ პრეტენზია ისრაელისთვის მიცემული აღთქმის კურთხევებზე.

სამარიელთა მოულოდნელმა მოქცევამ იერუსალიმის ეკლესია განაცვიფრა, ამიტომ გააგზავნეს მოციქულებმა პეტრე და იოანე სიტუაციის შესაფასებლად. იმ ფაქტს, რომ ღმერთმა სულიწმიდა გადმოღვარა მხოლოდ პეტრესა და იოანეს მოსვლის შემდეგ (იხ. საქმე. 8:14-17), შესაძლებელია, მოციქულები უნდა დაერწმუნებინა იმაში, რომ სამარიელები უნდა მიეღოთ რელიგიურ თემში როგორც სრულფასოვანი წევრები (იხ. საქმე.11:1-18).

თუმცა საქმე ამით არ დასრულებულა. საქმე. 8:26-39-ში ვკითხულობთ ფილიპესა და ეთიოპელი საჭურისის შესახებ, რომელმაც ბიბლიის შესწავლის შემდეგ ნათლობა ითხოვა. “და უბრძანა ეტლი გაეჩერებინათ და ორივენი ჩავიდნენ წყალში, ფილიპე და საჭურისი, და მოინათლა იგი” (საქმე. 8:38).

თავიდან სამარიელები, შემდეგ ეთიოპიელი, უცხოტომელი, რომელიც იერუსალიმში თაყვანისსაცემად იყო ჩამოსული და ახლა სახლში ბრუნდებოდა. როგორც იყო ნაწინასწარმეტყველები, სახარება ვრცელდებოდა ისრაელის საზღვრებს მიღმა და ეუწყებოდა მსოფლიოს. მიუხედავად ამისა, ეს მხოლოდ დასაწყისი იყო, რადგან სულ მალე იუდეველ მორწმუნეებს უნდა შემოევლოთ იმ დროისთვის ცნობილი მთელი სამყარო და ეხარებინათ დიდებული უწყება იესოს სიკვდილის შესახებ, რომელმაც კაცობრიობის სასჯელი აიღო საკუთარ თავზე და თითოეულს სთავაზობს ხსნის იმედს.

პეტრემ უთხრა სიმონს, რომ ხედავს მას “მწარე ნაღვლითა და უსამართლობით შებორკილს” (საქმე. 8:23). როგორ შეიძლებოდა მისი პრობლემის მოგვარება და როგორ უნდა იმოქმედოს ადამიანმა, რომელიც მსგავს მდგომარეობაშია?

პარასკევი                                                                                                                              27 ივლისი
შემდგომი გამოკვლევისათვის
“იერუსალიმის ეკლესიის დევნამ ახალი ძლიერი ბიძგი მისცა სახარების საქმეს. აქ ქადაგებებს დიდი წარმატება ჰქონდა და შეიქმნა საშიშროება, რომ მოწაფეები დიდხანს შეყოვნდებიან ამ ქალაქში და უგულებელყოფენ მხსნელის დავალებას ეხარებინათ ღვთის სიტყვა მთელი სამყაროსთვის. მათ მიივიწყეს, რომ ბოროტებისათვის წინააღმდეგობის გაწევის საუკეთესო ხერხია აქტიური მსახურება, დაიწყეს ფიქრი, რომ უმთავრესია იერუსალიმის ეკლესიის დაცვა მტრის თავდასხმებისაგან და არა სახარების მიტანა მათთვის, ვისაც ჯერ კიდევ არ სმენია იგი. ამას შეეძლო მიეყვანა ისინი იქამდე, რომ დაკმაყოფილდებოდნენ მიღწეულით. იმისთვის, რომ მიმოეფანტა თავისი წარმომადგენლები დედამიწის პირზე, სადაც შეძლებდნენ ადამიანთა მსახურებას, ღმერთმა დაუშვა თავისი ეკლესიის დევნა. იერუსალიმიდან განდევნილი მორწმუნეები “დადიოდნენ და ქადაგებდნენ ღვთის სიტყვას” (ე. უაითი. მოციქულთა საქმეები, გვ. 105).

კითხვები მსჯელობისათვის:

1.
ყურადღებით წაიკითხეთ ე. უაითის ზემოთ მოყვანილი ციტატა იმ საშიშროებების შესახებ, რომლებსაც გადაეყარა ადრეული ეკლესია, რომელიც კმაყოფილდებოდა თავიანთი საქმიანობის შედეგით. უპირველეს ყოვლისა, ეს ნიშნავს, რომ, მიუხედავად გავრცელებული შეხედულების, მრავალმა იუდეველმა იესო მიიღო როგორც მესია. მაგრამ, რაც უფრო მეტად მნიშვნელოვანია, რა უნდა ვისწავლოთ, როგორც ხალხმა, ამ ნაწყვეტიდან? როგორ შეგვიძლია ვიყოთ დარწმუნებულები, რომ ჯერ კიდევ ღრმად არ შეგვიტოპავს იმის დაცვაში, რაც უკვე გაგვაჩნია, ნაცვლად იმისა, რომ ვაკეთოთ ის, რაც სინამდილეშია აუცილებელი _ ვუქადაგოთ სამყაროს?

2.
იმ მომენტისათვის, როდესაც ცხოვრობდნენ მოციქულები, იუდეველთა და სამარიელთა ურთიერთობები მრავალსაუკუნოვანი მტრობით იყო დაბნელებული. რას გვასწავლის ის ფაქტი, რომ იუდეველი ფილიპე იესოზე ქადაგებდა სამარიაში? როგორც მეშვიდე დღის ადვენტისტები თავს უნდა ვარიდებდეთ კულტურულ და ეთნიკურ მიკერძოებებს. ეთანხმებით თუ არა იმ აზრს, რომ ქრისტეს ჯვარი ყველას ათანაბრებს ღმერთის წინაშე? შეგვიძლია თუ არა ვთქვათ, რომ ქრისტეს სიკვდილის უნივერსალური ხასიათი მიგვითითებს ყოველი ადამიანის უსაზღვრო ფასეულობაზე?

3.
რა გზა გამონახა ფილიპემ ეთიოპელის გულამდე (8:27-30)? როგორ ვისწავლოთ დავინახოთ და გამოვიყენოთ სხვებთან სახარების გაზიარების საშუალებები?

4.
რა ვისწავლეთ საქმ. 6-8 თავებიდან, რომლის წყალობითაც უფრო ეფექტურად შეგვიძლია ეკლესიის მისიის აღსრულება? 

გაკვეთილი 5                                                                                  
28 ივლისი - 3 აგვისტო
პავლეს მოქცევა
გამოსაკვლევად შემოთავაზებული ბიბლიური მუხლები: საქმე. 26:9-11; რჯლ. 21:23; საქმე. 9:1-20; 1კორ. 9:1; გალ. 1:1; საქმე. 9:20-30.

სამახსოვრო მუხლი: “უთხრა მას უფალმა: “წადი, ვინაიდან ის არის ჩემი რჩეული ჭურჭელი, რათა ატაროს ჩემი სახელი წარმართთა, მეფეთა და ისრაელიანთა წინაშე” (საქმე. 9:15).

სამოციქულო ეკლესიის ისტორიაში ტარსუსელი სავლეს, შემდეგში პავლეს, მოქცევა იყო ერთ-ერთი ყველაზე საოცარი მოვლენა. თუმცა პავლეს პიროვნების მნიშვნელობა განისაზღვრება არა მხოლოდ მისი მოქცევის ფაქტით, რადგან პავლე ხომ, ეჭვგარეშეა, არ იყო ეკლესიის ერთადერთი მოწინააღმდეგე, რომელიც მოგვიანებით გახდა ჭეშმარიტი ქრისტიანი. უპირველეს ყოვლისა, მნიშვნელობა აქვს იმას, თუ საბოლოოდ, რა გააკეთა მან სახარებისთვის. პავლე სასტიკად ეწინააღმდეგებოდა ადრეულ ქრისტიანებს და ახლადდაბადებული ეკლესიისთვის შეეძლო საგრძნობი ზიანის მიყენება. ეკლესიასთან ეფექტური დაპირისპირებისთვის მას გააჩნდა გაბედულებაც და გახდა უდიდესი ხელისუფლებისგან მხარდაჭერაც. თუმცა პავლემ უპასუხა ღვთის მოწოდებას დამასკოს გზაზე და მოციქულთა შორის “ქრისტეს ეკლესიის უსასტიკესი და ყველაზე დაუნდობელი მდევნელისგან წარმოიქმნა სახარების ყველაზე უნარიანი და წარმატებული მქადაგებელი” (ე. უაითი. პავლე მოციქულის ცხოვრების ნარკვევები, გვ. 9).

პავლეს წარსული გამოცდილება, რომელიც დაკავშირებულია ადრეული ეკლესიის დევნასთან, ყოველთვის წარმოშობს მასში საკუთარი უღირსობის ღრმა გრძნობას. ამავდროულად, იგი ღმერთის წინაშე აღივსება ღრმა მადლიერებით წყალობისათვის, რომლის გამოვლინებაც არ იყო მისთვის ფუჭი. პავლეს მოქცევის შემდეგ ქრისტიანული რწმენა სამუდამოდ შეიცვალა.

კვირადღე                                                                                                                              29 ივლისი
ეკლესიის მდევნელი
პავლე იყო გაბერძნებული იუდეველი. იგი დაიბადა ტარსუსში, კილიკიის დედაქალაქში (იხ. საქმე. 21:39). მიუხედავად ამისა, იგი არ ყოფილა ტიპური გაბერძნებული იუდეველი, რადგან აღმოჩნდა იერუსალიმში, სადაც გამალიელთან, იმ დროისთვის, ყველაზე ზეგავლენიან ფარისეველ მასწავლებელთან, სწავლობდა (იხ. საქმე. 22:3). პავლე ფარისეველი იყო სულით ხორცამდე და მისი გულმოდგინეობა ხანდახან ფანატიზმის მიჯნაზე გადადიოდა (იხ. გალ.1:14). პავლეს მოშურნეობა იყო სტეფანეს სიკვდილის მიზეზი და საკვანძო ფიგურად აქცია შემდგომ დევნებში. 

წაიკითხეთ საქმე. 26:9-11. როგორ აღწერს პავლე ეკლესიის წინააღმდეგ მიმართულ თავის ქმედებებს?

პავლე ყველგან ამტკიცებს, რომ იუდეველებისთვის სახარება ცდუნებას წარმოადგენს (იხ. 1კორ. 1:23). პირველ რიგში, იესო არ შეესაბამებოდა იუდეველთა ტრადიციულ მოლოდინებს მეფურ მესიასთან დაკავშირებით. მეორე მხრივ, მათთვის მიუღებელი იყო თავად იდეა, რომ ის, ვინც ჯვარს ეცვა, შეიძლება ყოფილიყო ღვთისგან გამოგზავნილი მესია, რადგან წმიდა წერილში დაწერილია: “ღვთისაგან არის დაწყევლილი ძელზე ჩამოკიდებული” (რჯლ. 21:23). ამგვარად, იუდეველებისთვის ჯვარცმა გროტესკულ წინააღმდეგობაში მოდიოდა რწმენასთან, რაც მჭერმეტყველურად ამტკიცებდა, რომ ეკლესიის განცხადება იესოს შესახებ ცრუა. 

საქმე. 9:1,2-ში ვხედავთ ტარსუსელ სავლეს, რომელიც დევნის მორწმუნეებს. დამასკო იყო მსხვილი ქალაქი, რომელიც განლაგებული იყო იერუსალიმიდან ჩრდილოეთით, დაახლოებით, 215 კილომეტრში. ქალაქის მოსახლეობის უდიდეს ნაწილს შეადგენდნენ იუდეველები. იუდეის ფარგლებს მიღმა მცხოვრებმა იუდეველებმა წარმოქმნეს საზოგადოება, რომლის მართვის ცენტრალური ორგანო (სინედრიონი) იყო იერუსალიმში. სინაგოგები ასრულებდნენ ადგილობრივი საკრებულოს წევრების მხარდაჭერის ფუნქციას. სინედრიონსა და ასეთ საკრებულოებს შორის მუდმივად იყო წერილობითი კავშირი და, როგორც წესი, ამ წერილებს გადასცემდა “შალიაჰი” (shaliah), “გამოგზავნილი” (ებრ. shalah - “გაგზავნა”). შალიაჰი იყო ოფიციალური წარმომადგენელი, რომელიც სინედრიონის დავალებით ასრულებდა რამდენიმე რელიგიურ ფუნქციას.

როცა პავლემ მღვდელმთავარს, სინედრიონის თავმჯდომარეს, გამოსთხოვა დამასკოს სინაგოგებთან მისატანი წერილი, იგი იქცა შალიაჰად, რომელსაც გააჩნდა ძალაუფლება შეეპყრო იესოს ყველა მიმდევარი და ჩაეყვანა ისინი იერუსალიმში (შეად. საქმე. 26:12). ებრაული სიტყვის სჰალიაჰ-ის ბერძნულ ექვივალენტს წარმოადგენს აპოსტოლოს - “მოციქული”. ამგვარად, მანამ, სანამ პავლე გახდებოდა იესო ქრისტეს მოციქული, იგი იყო სინედრიონის მოციქული. 

ბოლოს როდის გამოსულხართ მოშურნედ რაიმეს დასაცავად ან დასაპირისპირებლად, მაგრამ შეგიცვლიათ თქვენი შეხედულება? რა შეგვიძლია ვისწავლოთ ამ გამოცდილებიდან?

ორშაბათი                                                                                                                              30 ივლისი
დამასკოს გზაზე
წაიკითხეთ საქმე. 9:3-9. რა მოხდა, როცა პავლე უახლოვდებოდა დამასკოს? რა მნიშვნელობა აქვს იესოს სიტყვებს საქმე. 9:5-ში (იხ., აგრეთვე საქმე. 26:14)?

როცა პავლე და მისი თანამგზავრები უახლოვდებოდნენ დამასკოს, მოხდა რაღაც მოულოდნელი: დაახლოებით შუადღისთვის ზეციდან გამოჩნდა ძლიერი ნათება და მათ გაიგონეს ხმა. ეს არ იყო მხოლოდ წინასწარმეტყველური ხილვა, არამედ ღვთაებრივი გამოცხადება, რომელიც განკუთვნილი იყო კონკრეტულად პავლესთვის.

მასთან ერთად მყოფმა ხალხმა იხილა ნათელი, მაგრამ მხოლოდ პავლე დაბრმავდა; მათ მოისმინეს ხმა, მაგრამ მხოლოდ პავლემ გაიგონა, თუ რას ამბობდა იგი. ნათელი წარმოადგენდა ღვთაებრივ დიდებას აღმდგარი იესოსი, რომელიც იმ მომენტში პირადად გამოეცხადა პავლეს (იხ. საქმე. 22:14). იგი არაერთხელ ამტკიცებს, რომ პირადად იხილა იესო, რაც ათანაბრებდა მას თორმეტთან, როგორც ქრისტეს აღდგომის მოწმესა და ანიჭებდა მოციქულთა უფლებამოსილებას (იხ. 1კორ. 9:1; 15:8).

იესოსთან შემდგომმა დიალოგმა უფრო მეტად გააოგნა პავლე, ვიდრე ნათელის გამოჩენამ. ნაზარეველი იესოს მიმდევრების დევნისას იგი დარწმუნებული იყო, რომ ღვთის საქმეს ასრულებდა, რაკი იუდაიზმს განწმედდა საშიში ერესისაგან. თუმცა, თავისდა გასაოცრად, პავლემ გაიგო არა მხოლოდ ის, რომ იესო ცოცხალია, არამედ ისიც, რომ მისი მიმდევრების დევნით, იგი თავად იესოს აყენებს ტანჯვას. 

სავლესთან მიმართვაში იესომ გამოიყენა, სავარაუდოდ, ბერძნული წარმომავლობის ანდაზა, რომელიც, ეჭვგარეშეა, პავლემ იცოდა: “გაგიძნელდება საგმირისათვის წიხლის ცემა” (საქმე. 26:14). ანდაზა გვიხატავს შებმული ხარის სურათს, რომელიც ცდილობს იმოძრავოს ბასრი ლატნის საპირისპიროდ, რომელიც ცხოველის მართვისთვის გამოიყენებდნენ. როცა ხდება მსგავსი რამ, ასეთი ქმედებით ცხოველი კიდევ უფრო მეტ ჭრილობას აყენებს საკუთარ თავს.

ამ გამონათქვამს შეუძლია მიგვითითოს პავლეს გონებაში არსებულ ბრძოლაზე. ბიბლია მას აკავშირებს სულიწმიდის მოქმედებასთან (იხ. იოან.16:8-11). ის, რაც სტეფანეს გადახდა, შეიძლება აწუხებდა პავლეს. “სავლემ აქტიური როლი ითამაშა სტეფანეს გასამართლებაში და პროცესის დროს ღვთის თანდასწრების საოცარმა მოწმობებმა ეჭვი გაუჩინა იესოს მიმდევრების დევნის გონივრულობაში. იგი შეშფოთებული იყო. დაბნეულობაში მყოფმა მიმართა მათ, ვის სიბრძნესა და გონივრულობაში იყო ღრმად დარწმუნებული. მღვდლებისა და მთავრების არგუმენტებმა, ბოლოს და ბოლოს, დაარწმუნეს იგი იმაში, რომ ისინი, ვინც წმიდა მსახურებისთვის არიან მოწოდებულნი, მართლები არიან, რომ სტეფანე არის ღვთის მგმობელი, ქრისტე კი, ვის სწავლებასაც ქადაგებდა სიკვდილმისჯილი მოწაფე, არის მატყუარა” (ე. უაითი. მოციქულთა საქმეები, გვ. 112,113).

რატომ არის ბრძნული გადაწყვეტილება სინდისის ხმისთვის ყურისგდება?

სამშაბათი                                                                                                                             31 ივლისი
ანანიას ვიზიტი
როცა სავლემ გააცნობიერა, რომ თავად იესოს ესაუბრებოდა, შეეკითხა: “რა ვქნა, უფალო?” (საქმე. 22:10). ამან ქრისტეს ის საშუალება მისცა, რომელსაც ის (იესო) ეძებდა. სავლეს შეკითხვა მოწმობს წარსულ ქმედებებში მონანიებაზე, მაგრამ, რაც უფრო მეტად მნიშვნელოვანია, მან უპირობო სურვილი გამოხატა დაუმორჩილოს საკუთარი ცხოვრება იესოს. როცა სავლე მიიყვანეს დამასკოში, იგი უნდა დალოდებოდა შემდგომ მითითებებს.

საქმე. 9:10-19-ში ბიბლია გვიცხადებს, თუ როგორ მოქმედებდა უფალი, რომ ტარსუსელი სავლე მოემზადებინა ახალი ცხოვრებისთვის უკვე როგორც პავლე მოციქული. ანანიამ ხილვაში იესოსგან მიიღო დავალება, მოენახულებინა სავლე და მასზე ხელი დაესხა, რათა მისთვის მხედველობა დაებრუნებინა. თუმცა ანანიამ იცოდა, თუ ვინ იყო სავლე და რამდენი ძმა დაზარალდა მის გამო და სიცოცხლე დაკარგეს. ანანიამ ასევე კარგად იცოდა სავლეს დამასკოში ჩამოსვლის მიზეზი და, ეჭვგარეშეა, არ სურდა ამ ქალაქში გამხდარიყო სავლეს პირველი მსხვერპლი. მისი მერყეობა სრულიად გასაგები იყო. 

რა თქმა უნდა, ანანია ვერ ხვდებოდა, რომ სავლესა და იესოს შორის მოხდა პირადი შეხვედრა, რომელმაც სამუდამოდ შეცვალა მისი ცხოვრება. მან არ იცოდა, რომ სავლე აღარ მუშაობს სინედრიონზე, არამედ იესოსგან არის მოწოდებული აღასრულოს მსახურება მისი სახელით. ეს ნიშნავდა, რომ ამიერიდან პავლე აღარ არის სინედრიონის მოციქული, არამედ იესოს რჩეული იარაღი სახარების გასავრცელებლად, როგორც იუდეველებთან, ასევე - წარმართებთან. 

წაიკითხეთ გალ. 1:1,11,12. რა განცხადებას აკეთებს პავლე თავის სამოციქულო მსახურებასთან დაკავშირებით?

გალატელთა წერილში პავლე ამტკიცებს, რომ მისთვის მინიჭებული უწყება და სამოციქულო ძალაუფლება არ მომდინარეობს ადამიანურ წყაროსგან, არამედ, უშუალოდ იესო ქრისტესგან. ეს არ უარყოფს ანანიას როლს მის მსახურებაში. სავლეს მონახულებისას ანანიამ მხოლოდ დაადასტურა დანაბარები, რომელიც მან უკვე მიიღო თავად იესოსგან დამასკოს გზაზე.

სინამდვილეში, პავლეს ცხოვრებაში ცვლილება იმდენად საოცარი იყო, რომ ერთი რამ ნათელია: ამაში არ მდგომარეობდა არანაირი ადამიანური დამსახურება. მხოლოდ ღვთაებრივი ჩარევით შეგვიძლია ავხსნათ ის ფაქტი, რომ იესოს ყველაზე აშკარა მოწინააღმდეგემ მოულოდნელად მიიღო იგი, როგორც უფალი და მხსნელი, წარსულში დატოვა ყველაფერი: მრწამსი, რეპუტაცია, კარიერა, და გახდა ყველაზე მიძღვნილი და წარმატებული მოციქული.

როგორ გვიხატავს სავლეს ღვთისკენ მოქცევა უფლის მადლის საოცარ ქმედებებს? რა შეგვიძლია ვისწავლოთ ამ ისტორიიდან, რომელიც ეხება ჩვენს დამოკიდებულებას ადამიანებთან, რომლებიც, როგორც ვვარაუდობთ, არასოდეს მოიპოვებენ ჭეშმარიტ რწმენას?

ოთხშაბათი                                                                                                                           1 აგვისტო
პავლეს მსახურების დასაწყისი
შთაბეჭდილება გვექმნება, რომ ღვთისკენ თავისი მოქცევის შემდეგ პავლე ცოტა ხნით დარჩა დამასკოში, რის შემდეგაც დაბრუნდა იერუსალიმში (იხ. საქმე. 9:25,26). თუმცა გალ. 1:17-ში პავლე ამატებს, რომ მანამ, სანამ იერუსალიმში დაბრუნდებოდა, იგი წავიდა არაბეთში, სადაც, სავარაუდოდ, გარკვეული დროის განმავლობაში მარტო ცხოვრობდა. “აქ, განმარტოებაში, პავლეს კარგი საშუალება მიეცა ჩაეხედა თავის გულში და დაფიქრებულიყო” (ე. უაითი. მოციქულთა საქმეები, გვ. 125).

წაიკითხეთ საქმე. 9:20-25. როგორ აღწერს ლუკა პავლეს დამასკოში მსახურებას? რამდენად წარმატებული იყო იგი?

როცა პავლე იერუსალიმიდან მიემგზავრებოდა მღვდელმთავრის წერილით ხელში, მის უმთავრეს მიზანს წარმოადგენდნენ იუდეველი ქრისტიანები, რომლებიც, სავარაუდოდ, დამასკოს სინაგოგებში იმალებოდნენ (იხ. საქმე. 9:2). ახლა კი, არაბეთიდან დაბრუნებულმა, როგორც იქნა, მიაღწია სინაგოგებამდე, მაგრამ არა იმისთვის, რომ  მორწმუნეები დაეპატიმრებინა, არამედ რათა გაემრავლებინა მათი რაოდენობა, არა იმისთვის, რომ ეძაგებინა იესო, როგორც თვითმარქვია, არამედ წარედგინა იგი როგორც ისრაელის მესია. რა ხდებოდა მათ გონებაში, ვისაც ადრე სმენია პავლეს შესახებ, როგორც მდევნელზე, ახლა კი ხედავდა მას, როგორც იესოს სახელის დამმოწმებელს? სავარაუდოდ, არანაირი წარმოდგენა არ ჰქონდათ, თუ რა ზეგავლენას მოახდენს მომავალში ეს ახალი მოქცევა!

პავლეს ზოგიერთმა მოწინააღმდეგემ, რაკი ხელი ვერ შეუშალა მას, გადაწყვიტა ძალისხმევის გაერთიანება და მისი მოკვლა. ამის შესახებ ცნობას (იხ. 2კორ. 11:32) მივყავართ აზრამდე, რომ მისმა მოწინააღმდეგეებმა ენა მიიტანეს ადგილობრივ ხელისუფლებასთან, რათა მიეღწიათ თავიანთი მიზნისთვის. თუმცა ქრისტიანები დაეხმარნენ პავლეს გაქცევაში, იგი ჩაუშვეს გოდრით, სავარაუდოდ, სახლის ფანჯრიდან, რომელიც ქალაქის კედელს ეკვროდა.

თავიდანვე იცოდა პავლემ, რომ მოუწევს განსაცდელთან გამკლავება (იხ. საქმე. 9:16). დაპირისპირება, დევნა და ტანჯვა მუდამ იქნება მისი მსახურების მეგზური (იხ. 2კორ. 4:8,9), მაგრამ ვერავინ შეარყევს მის რწმენას ან ვალდებულების გრძნობას.

მიუხედავად ბრძოლისა და წინააღმდეგობისა, პავლე არ დაცემულა სულით. როგორ შეგვიძლია მოვიქცეთ ასევე, როცა საქმე ეხება ჩვენს რწმენას და ვიყოთ შეურყევლად, მიუხედავად სირთულეებისა და განსაცდელისა?

ხუთშაბათი                                                                                                                           2 აგვისტო
იერუსალიმში დაბრუნება
დამასკოდან გამოქცეული პავლე პირველად იერუსალიმში ჩავიდა როგორც ქრისტიანთა ლიდერი. ქრისტესკენ მისი მოქცევიდან გავიდა სამი წელიწადი (იხ. გალ.1:18). პავლესთვის ეს დაბრუნება მარტივი არ აღმოჩენილა, რადგან იგი წააწყდა პრობლემებს, როგორც ეკლესიის შიგნით, ასევე მის გარეთაც.

წაიკითხეთ საქმე. 9:26-30. რა დაემართა პავლეს იერუსალიმში ჩამოსვლის შემდეგ?

იერუსალიმში პავლე შეეცადა შეერთებოდა მოციქულებს. და თუმცა იმ მომენტისთვის მისი ქრისტიანული გამოცდილება სამ წელიწადს ითვლიდა, მაგრამ პავლეს ღვთისკენ მოქცევის ამბავი იმდენად დაუჯერებელი იყო, რომ მოციქულები, როგორც ანანია, მეტად სკეპტიკურად მოეპყრნენ. მათ ეშინოდათ, რომ ეს მხოლოდ საშინელი გეგმის ნაწილია. მაგრამ ბარნაბამ, ლევიანმა, წარმოშობით კვიპროსიდან (იხ. საქმე. 4:36,37), მიუხედავად იმისა, რომ იგი გაბერძნებული იყო, შეძლო მათი ეჭვების განქარწყლება და მათთვის პავლეს წარდგენა. ყველა გაოგნებულიყო იყო ცვლილებებით, რომლებიც ღმერთმა მოიმოქმედა პავლეს ცხოვრებაში და, საბოლოო შედეგად, დარწმუნდნენ მის გულწრფელობაში.

თუმცა იუდეველი ქრისტიანების მხრიდან ნაწილობრივი წინააღმდეგობა მომავალშიც რჩებოდა - თუ არა ეკლესიის დევნის გამო, რომელსაც პავლე წარსულში მოიმოქმედებდა, მაშინ სახარების ქადაგების გამო მაინც. როგორც სტეფანეს შემთხვევაშიც, იუდეველი მორწმუნეები, მათ შორის მოციქულებიც, უცებ ვერ მიუხვდნენ ქრისტიანული რწმენის უნივერსალური ხასიათს - რწმენის, რომელიც აღარ ემყარებოდა ძველაღთქმისეულ წეს-ჩვეულებებს, განსაკუთრებით მსხვერპლშეწირვების სისტემას, რომელმაც დაკარგა თავისი მნიშვნელობა იესოს ჯვარზე სიკვდილის შემდეგ. იუდევლურ ეკლესიაში პავლეს უახლოესი თანამებრძოლენი იყვნენ გაბერძნებულები. ამ წრეში, გარდა ბარნაბასი, შედიოდა კიდევ: ფილიპე, ერთ-ერთი შვიდი დიაკვანიდან (იხ. საქმე. 21:8), და მნასონი, ასევე კვიპროსელი (იხ. საქმე. 21:16). რამდენიმე წლის შემდეგაც კი იერუსალიმის ეკლესიის ხელმძღვანელები ჯერ კიდევ ბრალს დასდებენ პავლეს იმაში, რომ ის ქადაგებს არსებითად იმავე სწავლებას, რასაც ადრე სტეფანე იუწყებოდა (საქმე. 21:21).

იერუსალიმში ყოფნის თხუთმეტი დღის განმავლობაში (იხ. გალ. 1:18) როგორც ჩანს, პავლემ გადაწყვიტა სახარების გაზიარება იმ ურწმუნო იუდეველებისთვის, ვისაც ადრე ამხედრებდა სტეფანეს წინააღმდეგ. თუმცა, როგორც სტეფანეს შემთხვევაშიც, პავლეს მცდელობებმა დიდი დაპირისპირება გამოიწვია და მისი სიცოცხლე საშიშროების წინაშე დადგა. იესომ ხილვაში უბრძანა მას მიეტოვებინა იერუსალიმი მისივე უსაფრთხოების გამო (იხ. საქმ.22:17-21). ძმები დაეხმარნენ პავლეს ჩაეღწია კესარიის პორტამდე, საიდანაც გაემგზავრა მშობლიურ ქალაქში კილიკიაში, იქ რამდენიმე წელიწადს დაჰყო, სანამ გაემგზავრებოდა მისიონერულ მოგზაურობებში.

პარასკევი                                                                                                                             3 აგვისტო
შემდგომი გამოკვლევისათვის
“ბრძოლაში მოკლულები ჯარისთვის დიდი დანაკარგია, მაგრამ მათი სიკვდილი მტერს არ აძლიერებს. როდესაც გამოჩენილი ადამიანი გადადის მოწინააღმდეგის მხარეს, ეს არის დანაკარგი ძველი მეკავშირეებისთვის და გადამწყვეტი უპირატესობა ახალი მეგობრებისთვის. უფალს ადვილად შეეძლო ტარსუსელი სავლეს მოკვლა, როცა იგი დამასკოს უახლოვდებოდა, და მისი მხარე დაკარგავდა მთავარ დამრტყმელ ძალას. მაგრამ ღვთის განგებას ნებავდა არა მხოლოდ სავლეს სიცოცხლის შენარჩუნება, არამედ მისი მოქცევა, რათა იგი მტრის ბანაკიდან ქრისტეს ბანაკში გადმოსულიყო” (ე. უაითი. მოციქულთა საქმეები, გვ. 124).

“ქრისტემ უბრძანა თავის მოწაფეებს წასულიყვნენ და მოემოწაფათ ყველა ერი; თუმცაღა იუდევლური სწავლებისა და ადრე მიღებული ცოდნის ზეგავლენის ქვეშ მათთვის რთული იყო სრულად ჩასწვდომოდნენ თავიანთი მასწავლებლის სიტყვებს, ამიტომაც მოწაფეები აყოვნებდნენ. ისინი საკუთარ თავს აბრაამის შვილებს უწოდებდნენ და თავს მიიჩნევდნენ ღვთის აღთქმის მემკვიდრეებად. და უფლის ამაღლებიდან მხოლოდ რამდენიმე წლის შემდეგ მათი გონება უფრო გაიხსნა ქრისტეს სიტყვების მნიშვნელობის მკაფიო გაგებისათვის, მათ უნდა ეღვაწათ როგორც იუდეველთა, ასევე წარმართთა გადასარჩენადაც” (ე. უაითი. პავლე მოციქულის ცხოვრების ნარკვევები, გვ. 38).

კითხვები მსჯელობისათვის:

1.
იფიქრეთ იმ შეკითხვაზე, რომელიც იესომ პავლეს დაუსვა დამასკოს გზაზე: “რად მდევნი მე?” (საქმე. 9:4). პავლესთვის ეს შეკითხვა მოწმობდა, რომ ნაზარეველი იესო ჭეშმარიტად მკვდრეთით აღდგა. მაგრამ, რაც უფრო მეტად მნიშვნელოვანია, იგი სულიერი გაგებით აიგივებდა იესოს მის ეკლესიასთან (იხ., აგრეთვე, მათ. 25:34-45). ეკლესიისთვის მიყენებული ბოროტება თავად იესოს სტკივა. რა პრაქტიკული მნიშვნელობა აქვს ამ ჭეშმარიტებას დღეს ჩვენთვის?

2.
იესოზე დამოწმებას თან სდევს მისი სახელის გამო ტანჯვა. ამიტომ შეთხვევითი არ არის, რომ ბერძნული სიტყვა martys “მოწმე”, ზოგიერთ სხვა ენაში თანამჟღერია სიტყვისა “წამება”. რას ნიშნავს დაიტანჯო იესოსთვის?

3.
არსებობს ლათინური ფრაზა “Credo ut intelligam”, რაც ნიშნავს “მწამს, რათა შევიცნო”. როგორ გვეხმარება ეს აზრი გავაცნობიეროთ ტარსუსელი სავლეს გამოცდილება? პავლე ჯერ ქრისტესკენ მოექცა, შემდეგ იწამა და მხოლოდ ამის შემდეგ მოიპოვა სწორი შეცნობა. რა შეგვიძლია ვისწავლოთ აქედან, როცა იმედგაცრუებულნი ვართ იმით, რომ ვიღაცას არ სწამს ჩვენთვის გასაგები ჭეშმარიტებებისა?

გაკვეთილი 6                                                                                                
4 - 10 აგვისტო
პეტრეს მსახურება
გამოსაკვლევად შემოთავაზებული ბიბლიური მუხლები: საქმე. 9:32-43; საქმე. 10:9-16; ეფეს. 2:11-19; საქმე. 11:1-26; საქმე. 12:1-18.

სამახსოვრო მუხლი: “გახსნა პეტრემ ბაგე და თქვა: “ჭეშმარიტად ვრწმუნდები, რომ ღმერთი მიკერძოებული არ არის, არამედ ყოველ ხალხში მისი მოშიში და სიმართლის მოქმედი სათნოა მისთვის” (საქმე. 10:34,35).

ადრეული ქრისტიანული ეკლესიის შესახებ ლუკას თხრობის მთავარი გმირი კვლავ პეტრე ხდება, მას შემდეგ, რაც პავლე დაბრუნდება ტარსუსში. იგი მისიონერული განზრახვით მოგზაურობს მთელ იუდეასა და მიმდებარე რეგიონებში. საქმეების წიგნში ვკითხულობთ ორ მცირე ისტორიას სასწაულების შესახებ: ენეასის განკურნებისა და ტაბითას (ქურციკის) აღდგომის შესახებ, რასაც მე-10 თავში მოსდევს ისტორია კორნელიოსის შესახებ.

წარმართების ღვთისკენ მოქცევის საკითხმა ყველაზე დიდი უთანხმოებები გამოიწვია სამოციქულო ეკლესიაში. და თუმცა კორნელიოსის ნათლობის შემდეგ წარმოქმნილმა დისკუსიებმა ვერ გადაჭრა ყველა პრობლემა, მაგრამ სულიწმიდის გადმოღვრამ, რომელიც ახსენებდათ ორმოცდაათობის დღის მოვლენებს, დაარწმუნა პეტრე და იერუსალიმელი ძმები იმაში, რომ სახარების კურთხევები არა მხოლოდ იუდეველებზე ვრცელდება. ამასობაში ანტიოქიის ეკლესიამ დაიწყო ქადაგება წარმართებისთვის.

ამ კვირის განმავლობაში განვიხილავთ ახალ მცირეხნიან დევნას მეფე ჰეროდეს ხელმძღვანელობით, ასევე დავინახავთ, თუ რა ზეგავლენა მოახდინა ამან მოციქულებზე, რომლებიც გადაურჩნენ წინა დევნებს.

კვირადღე                                                                                                                             5 აგვისტო
ლიდიასა და იაფოში
პეტრე დადიოდა იუდეის ზღვისპირა რეგიონში ქრისტიანული საკრებულოების მოსანახულებლად. შესაძლებელია, მის მიზანს სწავლებაში დარიგება წარმოადგენდა (იხ. საქმე. 2:42), თუმცა ღმერთმა გამოიყენა ის განსაკუთრებული სახის სასწაულების მოსახდენად, რომლებსაც თავად იესო ახდენდა.

წაიკითხეთ საქმე.  9:32-35. რა საერთო ნიშნები აქვთ სასწაულს, რომელიც იესომ მოიმოქმედა ლუკ. 5:17-26-ში და ენეასის განკურნებას?

მიუხედავად ამ ისტორიის სიმოკლისა, ეს სასწაული გვახსენებს ცნობილ ისტორიას კაპერნაუმელი დავრდომილის შესახებ, რომელიც იესომ განკურნა (იხ. ლუკ. 5:17-26).

ორივე ისტორიაში აღინიშნება, რომ დავრდომილი მიჯაჭვული იყო სარეცელს. თუმცა უფრო მეტად მნიშვნელოვანია ზეგავლენა, რაც მოჰყვა ენეასის განკურნებას არა მხოლოდ ლიდიაში, არამედ ზღვისპირა შარონის ველზეც. ძალიან ბევრი ადამიანი მოექცა ღვთისკენ მას შემდეგ, როცა დარწმუნდა სასწაულის რეალობაში.

წაიკითხეთ საქმე. 9:36-43-ში ტაბითას აღდგენის შესახებ ისტორია. რა იყო მასში ასეთი განსაკუთრებული?

ტაბითა (არამეულიდან “ქურციკი”) იყო მორწმუნე ქალი, რომელიც ხალხს ძალიან უყვარდა და აფასებდა მისი ქველმოქმედების გამო. მისი აღდგომის ისტორია ასევე ეხმიანება იესოს მიერ მოხდენილ სასწაულს - იაიროსის ქალიშვილის აღდგომას (იხ. ლუკ. 8:41,42,49-56), რომლის მოწმეც იყო პეტრე. იესოს მაგალითის თანახმად, პეტრემ ყველას სთხოვა ოთახის დატოვება (იხ. მარკ. 5:40). შემდეგ მოიყარა მუხლი, ილოცა და მიმართა მკვდარ ქალს: “ტაბითა, ადექი!” (საქმე. 9:40).

მოციქულებმა მრავალი სასწაული მოიმოქმედეს, მაგრამ სინამდვილეში მათი მეშვეობით მოქმედებდა თვითონ ღმერთი (საქმე. 5:12). არ არის გამორიცხული, რომ თავად იესოს მიერ მომხდარ სასწაულებთან მსგავსებას ეკლესიისთვის, მათ შორის ჩვენთვისაც, უნდა შეეხსენებინა, რომ მნიშვნელობა იმას კი არ აქვს, თუ ვინ წარმოადგენს უფლის იარაღს, არამედ ასეთი ადამიანის ღმერთისთვის მიძღვნის ხარისხს (იხ. იოან. 14:12). როცა უფალს საშუალებას ვაძლევთ გამოგვიყენოს სახარების გასავრცელებლად, შეიძლება დაუჯერებელი რამ მოხდეს. პეტრემ არა მხოლოდ აღადგინა ტაბითა, არამედ ამ სასწაულის მეშვეობით ძალიან ბევრი იაფოელი მოექცა უფლისკენ (იხ. საქმე. 9:42). 

ზოგიერთი ადამიანი ფიქრობს, რომ თუკი ისინი იხილავდნენ ტაბითას აღდგომის მსგავს რეალურ სასწაულს, მაშინ უდაოდ იწამებდნენ. და თუმცა სასწაულები მართლაც ეხმარებოდა ზოგიერთ ადამიანს ერწმუნა, მაგრამ ბიბლიაში გვაქვს მრავალი ისტორია მათ შესახებ, ვინც გახდა სასწაულის მოწმე, თუმცა მაინც არ იწამა. მაშინ რას უნდა ემყარებოდეს ჩვენი რწმენა?

ორშაბათი                                                                                                                             6 აგვისტო
კორნელიოსის სახლში
იაფოში პეტრე გაჩერდა მეტყავე სიმონის სახლში (იხ. საქმე. 9:43). ამ დროს, კესარიაში, იაფოდან 40 კილომეტრში, ცხოვრობდა რომაელი ასისთავი კორნელიოსი. იგი და მისი სახლი ღვთისმოშიში ხალხი იყო, თაყვანს სცემდნენ ღმერთს, თუმცა ფორმალურად არ გამხდარან იუდაიზმის მიმდევრები, ეს კი ნიშნავს იმას, რომ კორნელიოსი ჯერ კიდევ წინადაუცვეთელი წარმართი იყო. ღვთისგან გამოგზავნილ ხილვაში მას ეთქვა, რომ იაფოში ხალხი გაეგზავნა პეტრეს მოსაყვანად (იხ. საქმე. 10:1-8).

წაიკითხეთ საქმე. 10:9-16,28,34,35. რა  გამოცდილება განიცადა პეტრემ და როგორ განმარტა მან იგი?

მნიშვნელოვანია გვესმოდეს, რომ პეტრეს ხილვა არ ეხებოდა საკვებს, არამედ - ადამიანებს. ეჭვგარეშეა, ახლოვდებოდა შუადღე, პეტრე მშიერი იყო, ხმამ უბრძანა დაეკლა ნანახი ცხოველები და ეჭამა. მიუხედავად ამისა, უფალმა ეს ხილვა იმისთვის კი არ უჩვენა, რომ გაეუქმებინა წმიდა და უწმიდურ ცხოველებს შორის არსებული განსხვავება, არამედ რათა ეუწყებინა პეტრესთვის, რომ სახარება ყველასთვის არის გამიზნული. 

ეს ხილვა ერთმნიშვნელოვნად იყო გამიზნული იმაზე, რომ გაეუქმებინა პეტრეში წარმართების მიმართ არაკეთილგანწყობილება. პეტრე თვლიდა, რომ თუკი შევიდოდა კორნელიოსის სახლში და დაიწყებდა მასთან საუბარს, ამგვარად შებილწავდა თავის თავს და ვეღარ შეძლებდა ტაძარში თაყვანისცემისთვის მისვლას ან უფლის თანდასწრებაში ყოფნას. პირველ საუკუნეში ებრაელები იუდეიდან და მასთან მოსაზღვრე მხარეებიდან არ ურთიერთობდნენ წინადაუცვეთელ წარმართებთან.

პრობლემა მდგომარეობდა იმ დროის ღვთისმეტყველებაში, რომლის თანახმადაც არ იღებდნენ წარმართებს ისრაელიანთა საზოგადოებაში, თუმცა მსგავსი შეხედულება ამახინჯებდა ისრაელიანთა არსებობის აზრს: წუთისოფელს მიუტანონ მოწმობა ჭეშმარიტი ღმერთის შესახებ. 

რაკი წინადაცვეთა იყო აბრაამთან დადებული აღთქმის ნიშანი, წინადაუცვეთელ წარმართებს ზიზღითა და მიკერძოებით ეპყრობოდნენ. მათ არ შეეძლოთ ჰქონოდათ აღთქმის კურთხევის იმედი, სანამ არ წინადაიცვეთდნენ და არ გახდებოდნენ იუდეველები. მაგრამ ეს იდეა ეწინააღმდეგებოდა იესოს სიკვდილის უნივერსალურ ხასიათს და დროთა განმავლობაში, პირველმა ქრისტიანებმა დაიწყეს ამის გაცნობიერება.

წაიკითხეთ ტიტ. 2:11; გალ. 3:26-28 და ეფეს. 2:11-19. რას გვეუბნება ეს მუხლები სახარების უწყების უნივერსალურ ხასიათზე? რატომ არ შეიძლება ვექცეოდეთ მიკერძოებით სხვადასხვა ეთნიკური ჯგუფის ადამიანებს?

სამშაბათი                                                                                                                             7 აგვისტო
სულიწმიდის ნიჭი
საქმე. 10:44-48-ში აღწერილია ადრეული ეკლესიის ისტორიაში მომხდარი გარდამტეხი მომენტი. პირველად უქადაგებდა სახარებას ერთ-ერთი მოციქულთაგანი წინადაუცვეთელ წარმართებს. გაბერძნებულებისგან განსხვავებით, მოციქულები და იუდეველი ქრისტიანები მზად არ იყვნენ წარმართების ეკლესიაში მისაღებად. რაკი იესო ისრაელის მესია იყო, ისინი ვარაუდობდნენ, რომ სახარების უწყება უნდა გაევრცელებინათ მხოლოდ იუდეველებში. წარმართებს კი ჯერ იუდაიზმი უნდა მიეღოთ და მხოლოდ მას შემდეგ გაწევრიანებულიყვნენ რელიგიურ თემში. სხვა სიტყვებით, სანამ გახდებოდნენ ქრისტიანები, წარმართებს ჯერ იუდაიზმი უნდა მიეღოთ. ასეთი მცდარი წარმოდგენა, რომელიც გავრცელებული იყო პირველ იუდეველ ქრისტიანებს შორის, აუცილებლად უნდა უკუგდებულიყო.

ის ფაქტი, რომ კორნელიუსმა და მისმა ოჯახმა მიიღეს ენების ნიჭი, აღიქვეს როგორც ნათელი მოწმობა იმისა, რომ ღმერთი მიუკერძოებელია და ხსნის საკითხში მის წინაშე წარმართებსა და იუდეველებს თანასწორი უფლებები აქვთ. 

წაიკითხეთ საქმე. 11:1-18 ნაწყვეტი. როგორ აღიქვა იერუსალიმის ეკლესიამ გამოცდილება, რომელიც პეტრეს გადახდა თავს კესარიაში?

არაკეთილგანწყობის გამო, რომელსაც იუდეველები განიცდიდნენ წარმართების მიმართ, იერუსალიმელმა მორწმუნეებმა გაკიცხეს პეტრე, რაკი იგი ჭამდა წინადაუცვეთელ ადამიანებთან ერთად. ისეთი წარმოდგენა გვექმნება, რომ მათ იუდეველთა მითითებებისა და წეს-ჩვეულებების დაცვის საკითხი უფრო მეტად აინტერესებდათ, ვიდრე კორნელიოსისა და მისი ოჯახის გადარჩენა. შესაძლებელია, მათ ეშინოდათ, თუკი ეკლესია უარს იტყვის ტრადიციულ პრაქტიკაზე, ამას შეაფასებენ როგორც ისრაელიანთა რწმენის უარყოფას. აქედან გამომდინარე, ისინი დაკარგავდნენ ღვთის კურთხევას და თავს დაიტეხდნენ უსასტიკეს კრიტიკას მოძმე იუდეველთა მხრიდან, რომლებიც სტეფანეს გაუსწორდნენ.


“ქრისტეს ეკლესიას დაუდგა დრო, როცა უნდა დაეწყო შრომის ახალი ეტაპი. კარი, რომელიც მრავალმა გაქრისტიანებულმა იუდეველმა მიუკეტა წარმართებს, ახლა უნდა გაეხსნათ. წარმართები, რომლებმაც სახარება მიიღეს, აწი იუდეველებთან ერთად თანასწორი უფლებებით სარგებლობდნენ და აუცილებლობას აღარ წარმოადგენდა წინადაცვეთა” (ე. უაითი. მოციქულთა საქმეები, გვ. 136).

როგორც ორმოცდამეათე დღეს, ეს ადამიანებიც საუბრობდნენ ენებზე, რომლებიც ადრე არ იცოდნენ. ეს არ ყოფილა ზეციური ენები ან ბგერები, რომლებსაც გაშმაგების მდგომარეობაში წარმოთქვამდნენ. ამჯერად მიზანს სხვა რამ წარმოადგენდა: თუკი მოციქულებმა ეს ნიჭი მიიღეს ეკლესიის მსოფლიო მისიის აღსასრულებლად, მაშინ კორნელიუსის შემთხვევაში, იგი წარმოადგენდა წარმართებს შორის უფლის მადლის მოქმედების მოწმობას.

ეკლესია ანტიოქიაში
კორნელიოსის შესახებ თხრობა უბიძგებს ლუკას შეწყვიტოს მოყოლა პეტრეს მსახურების შესახებ, რათა გვიჩვენოს წარმართებს შორის სახარების გავრცელების დაწყებითი ეტაპი.

წაიკითხეთ საქმე.11:19-26. რა მოხდა, როცა ზოგიერთი დევნილი ჩავიდა ანტიოქიაში?

ეს ნაწყვეტი გვაბრუნებს მე-8 თავთან, სავლეს ხელმძღვანელობით დევნასთან. ამგვარად, სანამ იუდეასა და სხვა ადგილებში ზემოთ აღწერილი მოვლენები ხდებოდა, ზოგიერთი გაბერძნებული მორწმუნე, რომელიც იძულებული იყო იერუსალიმი მიეტოვებინა, სახარებას გზას უკვალავდა იუდეის საზღვრებს გარეთ. 

ლუკა განსაკუთრებულ ყურადღებას უთმობს დიდებულ ქალაქს ანტიოქიას, რომელიც მდებარეობდა სირიაში და სადაც დევნილებმა თავიანთ თანამოძმეებს, იუდეველებსა და გაბერძნებულებს, დაუწყეს ქადაგება, მათ შორის კი მრავალი იღებდა რწმენას. იესოს დავალება, რომელიც ჩაწერილია საქმე. 1:8-ში, ახლა სრულდებოდა ამ გაბერძნებული იუდეველი ქრისტიანების მიერ. ზუსტად მათ ჩაუყარეს საფუძველი წარმართებისთვის მისიას. 

როცა იერუსალიმში მყოფმა მოციქულებმა გაიგეს ანტიოქიის ეკლესიის წარმატების შესახებ, სიტუაციის შესაფასებლად გადაწყვიტეს ბარნაბას გაგზავნა. როცა მან დაინახა სახარების გასავრცელებლად არსებული უსაზღვრო შესაძლებლობები, მან გააგზავნა ტარსუსში პავლეს მოსაყვანად, რაკი მასში შეუცდომლად დაინახა სასარგებლო დამხმარე.

მთელი წლის განმავლობაში ბარნაბა და პავლე გვერდიგვერდ შრომობდნენ, რისი წყალობითაც მრავალმა ადამიანმა, უპირატესად კი წარმართებმა, შეძლეს კეთილი უწყების გაგება. იმ ენთუზიაზმის გამო, რომლითაც ისინი ქადაგებდნენ, მორწმუნეებს პირველად აქ უწოდეს ქრისტიანები (იხ. საქმე. 11:26). შესაძლებელია, ეს სახელი ეკლესიის გარეთ არსებულმა ადამიანებმა შეურჩიეს დასაცინად, რადგან თავად მორწმუნეები უპირატესობას ანიჭებდნენ წოდებებს: ძმები (იხ. საქმე. 1:16), მოწაფეები (იხ. საქმე. 6:1) ან თუნდაც წმიდები (იხ. საქმე. 9:13).

იმ დროისთვის, როცა დაიწერა მოციქულთა საქმეების წიგნი, ცნება “ქრისტიანი” იქცა საზოგადოდ მიღებულ სახელწოდებად (იხ. საქმე. 26:28) და ლუკაც ამას ადასტურებს. ქრისტიანი ნიშნავს ქრისტეს მიმდევარს ან მომხრეს.

ჩვენთვის რას ნიშნავს ქრისტიანის წოდება? არის თუ არა თქვენი ცხოვრება ნამდვილად ქრისტიანული? სხვა სიტყვებით, პრინციპულ საკითხებში განსხვავდება თუ არა თქვენი ცხოვრება ამქვეყნიურ ადამიანთა ცხოვრებისგან?

ჰეროდეს დევნა
როცა ვუბრუნდებით იუდეის მოვლენებს, ვკითხულობთ, რომ მეფე ჰეროდემ მოკლა იაკობი, იოანეს ძმა და ზებედეს ძე (იხ. მარკ. 1:19). იგივეს გაკეთება სურდა პეტრესთვისაც.

წაიკითხეთ საქმე. 12:1-4. რას გვეუბნება ეს ნაწყვეტი განსაცდელებზე, რომლებიც უნდა გადაეტანა ადრეულ ეკლესიას?

აქ ნახსენები ჰეროდე არის აგრიპა I, დიდი ჰეროდეს შვილიშვილი (იხ. მათ. 2:1), რომელიც იუდეას მართავდა ჩვ. წ. 40-44 წლებში. სახალხოდ თავისი მოჩვენებითი ღვთისმოსაობის წარმოჩენით მან იუდეველ ქვეშევრდომებსა და განსაკუთრებით ფარისეველთ შორის პოპულარობა დაიმსახურა. ჰეროდეს მცდელობები თავს დასხმოდა ზოგიერთ მოციქულს და ამით იუდეველთა კეთილგანწყობა დაემსახურებინა, იდეალურად შეესაბამება იმას, რაც ვიცით მის შესახებ სხვა წყაროებიდან.

რაკი იაკობის სიკვდილით დასჯამ განამტკიცა აგრიპას პოზიციები, მან გადაწყვიტა პეტრეს მოკვლაც. პეტრე შეიპყრეს და გადასცეს ჯარისკაცთა ოთხ ოთხეულს, რათა მისთვის ეყარაულათ ღამე. პეტრეს გვერდით გამუდმებით იმყოფებოდა ოთხი ადამიანი: ორ მათგანთანს იგი ჯაჭვებით იყო მიბმული, მეორე ორი კი შემოსასვლელ კარს იცავდა. თავდაცვის ასეთ უკიდურესობას იმიტომ მიმართეს, რომ თავიდან აეცილებინათ ის, რაც უკვე ერთხელ თავს გადახდა პეტრეს (და იოანეს) ამ მოვლენამდე ცოტა ხნით ადრე (იხ. საქმე. 5:17-20). 

წაიკითხეთ საქმე. 12:5-18. რა მოხდა ძმების ლოცვაზე საპასუხოდ?

ღამე, იმ დღეს, როცა აგრიპამ გადაწყვიტა პეტრეს სამსჯავროსთვის გადაცემა და სიკვდილით დასჯა, ანგელოზმა მოციქული კვლავ სასწაულებრივად გაათავისუფლა. 

შემდეგ ვკითხულობთ კესარიაში აგრიპას სიკვდილის შესახებ (იხ. საქმე. 12:20-23). ცდილობდნენ დაედგინათ მისი სიკვდილის მიზეზები (მუცლის ღრუს ანთება, წყლული, მოწამვლა), თუმცა ლუკა ამტკიცებს, რომ სიკვდილი მეფეს თავს დაატყდა ღვთის სამსჯავროს შედეგად.

იაკობი მოკლეს, პეტრე გათავისუფლდა, ჰეროდეს კი ღვთის მსჯავრი დაედო. ზოგიერთ შემთხვევაში სამართლიანობას ვხედავთ, ზოგჯერ კი - არ ჩანს. როგორ უნდა მოვიქცეთ, როცა ყველა შეკითხვაზე პასუხი არ მოგვეპოვება? რატომ უნდა ვიცხოვროთ რწმენით, როცა რაიმე არც კი გვესმის?

პარასკევი                                                                                                                           10 აგვისტო
შემდგომი გამოკვლევისათვის
“საქმეების მეათე თავში ვპოულობთ ზეციური ანგელოზების მსახურების კიდევ ერთ მაგალითს, რამაც მოაქცია კორნელიოსი და მისი მეგობრები. დაე, ამ თავებს [8-10] კითხულობდნენ  და თავიდან გადაიკითხავდნენ, დაე, მათ დაეთმოთ განსაკუთრებული ყურადღება. იქიდან ვიგებთ, რომ ზეცა გაცილებით უფრო ახლოს არის ქრისტიანთან, რომელიც იღწვის ადამიანთა გადასარჩენად, ვიდრე მრავალი ვარაუდობს. ამის დახმარებით თან უნდა ვისწავლოთ, რომ ღმერთი ყურადღებით არის თითოეულ ადამიანთან მიმართებაში და ყველა თავის მოყვასს უნდა ექცეოდეს ისე, რომ აცნობიერებდეს, იგი აღასრულებს უფლის საქმეს დედამიწაზე, როგორც უფლის ერთ-ერთი იარაღი (ე. უაითი, მეშვიდე დღის ადვენტისტთა კომენტარები, ტ.6, გვ.1059).

“როცა ეკლესია ლოცულობს, უფლის საქმე წინ მიიწევს, ხოლო მათი მოწინააღმდეგის ძალისხმევა ნადგურდება, ეს თუნდაც არ ათავისუფლებს ეკლესიას ტანჯვასა და მოწამეობისაგან. ლუკას მთელი გულით სწამს სახარების გამარჯვებისა, აღიარებს რა, რომ, თუმცა ღვთის სიტყვას ვერ დააკავებ, მაგრამ მისი მიმდევრები შეიძლება დაზარალდნენ და ბორკილებს მიღმაც კი აღმოჩნდნენ” (Hოწარდ Mარსჰალლ, თჰე Aცტს ოფ ტჰე Aპოსტლეს, პპ.206,207).

კითხვები მსჯელობისათვის:

1.
კორნელიოსი აღწერილია, როგორც “კეთილმსახური და ღვთისმოშიში იყო და მთელს თავის სახლთან, ბევრ მოწყალებას გასცემდა ხალხისათვის და ყოველთვის ლოცულობდა ღვთის წინაშე”  (საქმე. 10:2). ეს მოწმობს იმის შესახებ, რომ სულიწმიდა მოქმედებდა კორნელიუსში პეტრესთან შეხვედრამდე ჯერ კიდევ დიდი ხნით ადრე. შეგვიძლია თუ არა ვთქვათ, რომ კორნელიუსის მიძღვნილმა ცხოვრებამ ღმერთს საშუალება მისცა გაეხსნა მისთვის სახარებისეული უწყება? რა შეგვიძლია ვისწავლოთ მისი ისტორიიდან?

2.
დაუბრუნდით ორშაბათი დღის გაკვეთილს და საკუთარ თავს დაუსვით შემდეგი სახის შეკითხვა: “კულტურულ, სოციალურ და პოლიტიკურ სფეროში რა მომენტები იწვევს საერთო ერთაშორის დაძაბულობას, რომლის დაძაბვა არ შეშვენის ქრისტიანებს?” სხვა სიტყვებით, როგორც ქრისტიანებს, როგორ შეგვიძლია ვიდგეთ ჩვენი კულტურისა და წარმომავლობის პირობითობებზე უფრო მაღლა?

3.
მიუხედავად სავლეს მიერ დაგეგმილი დევნის გამო მიყენებული ზარალისა, ქრისტიანებს ყველაფერი შემოუბრუნდათ სასიკეთოდ. ანტიოქიაში ჩასულმა დევნილებმა დაიწყეს იუდეველებისათვის და წარმართებისთვის ქადაგება. გაუზიარეთ ჯგუფში პირადი გამოცდილება, თუ როგორ შემოგიბრუნათ ღმერთმა თქვენდა სასიკეთოდ  განცდილი ტკივილი და ტანჯვა?

4.
იაკობი იყო იესოს ერთ-ერთი უახლოესი მოწაფე (იხ. მარკ. 5:37; 9:2; 14:33). მიუხედავად ამისა, მან თორმეტთაგან პირველმა განიცადა მოწამეობრივი სიკვდილი. ბიბლიაში კიდევ რა მაგალითების პოვნა შეგვიძლია, როცა უდანაშაულო ადამიანები უსამართლოდ იტანჯებოდნენ? ტანჯვის საკითხთან მიმართებაში რა დასკვნა უნდა გამოვიტანოთ?

გაკვეთილი 7                                                                                              
11 - 17 აგვისტო
პავლეს პირველი მისიონერული მგზავრობა
გამოსაკვლევად შემოთავაზებული ბიბლიური მუხლები: საქმე. 13; 2კორ. 4:7-10; რომ. 10:1-4; რომ. 3:19; საქმე. 14:1-26; რომ. 9-11.

სამახსოვრო მუხლი: “ცნობილი იყოს თქვენთვის, კაცნო ძმანო, რომ მისით ცოდვების მიტევება გეუწყებათ. ყოველივესგან, რისგანაც მოსეს რჯულით ვერ შესძელით გამართლება, მასში მართლდება ყველა მორწმუნე” (საქმე. 13:38,39).

უპირობოდ წარმართებისთვის სახარება ისევე უნდა ეხარებინათ, როგორც იუდეველებისთვის. გაქრისტიანებულმა იუდეველებმა ნელ-ნელა დაიწყეს ამის გაცნობიერება.

წარმართთა მასშტაბური გაქრისტიანების პირველი დაწვრილებითი აღწერა ანტიოქიას ეკუთვნის. სხვა სიტყვებით, ზუსტად ანტიოქიაში ჩამოყალიბდა პირველი წარმართული ეკლესია, თუმცა მისი წევრები მორწმუნე იუდეველებიც იყვნენ (იხ. გალ. 2:11-13). დამფუძნებელთა მისიონერული მოშურნეობისა და ახალი იმპულსის წყალობით, რაც ბარნაბასა და პავლეს ჩამოსვლამ შემატა, ეკლესიამ მიზანმიმართულად დაიწყო ზრდა და იუდეის ფარგლებს მიღმა არსებულ პირველ მსხვილ ქრისტიანულ ცენტრად იქცა. რაღაც მხრივ იგი იერუსალიმის ეკლესიას აღემატებოდა კიდეც.

სანამ მოციქულები იერუსალიმში რჩებოდნენ, ანტიოქია ქრისტიანული მისიის ჩასახვის ადგილად იქცა. ზუსტად აქედან, ადგილობრივი მორწმუნეებისაგან მიღებული თანადგომით, პავლე გაემგზავრა სამივე მისიონერულ მოგზაურობაში. ზუსტად მათი ერთგულების გამო იქცა ქრისტიანობა მსოფლიო რელიგიად, სახარება კი ექადაგა “ყველა ერს, ტომს, ენასა და ხალხს” (გამოცხ. 14:6).

კვირადღე                                                                                                                           12 აგვისტო
სალამისი და პაფოსი
საქმეების მე-13 თავში ლუკას გადავყავართ უკან, ანტიოქიაში, რათა მოგვითხროს პავლეს პირველი მისიონერული მოგზაურობის შესახებ. ამას დაეთმო წიგნის ორი თავი (იხ. საქმე. 13,14). ამ მომენტიდან წიგნის ბოლომდე მთელი ყურადღება გამახვილებულია პავლესა და მის მისიონერულ შრომაზე წარმართებს შორის. 

მოციქულთა საქმეების წიგნში ეს არის პირველი მისიონერული ინიციატივა, რომელიც იყო შემოთავაზებული და საგულდაგულოდ დაგეგმილი ადგილობრივი ეკლესიის მიერ. მიუხედავად ამისა, ლუკა აღნიშნავს, რომ ეს ინიციატივა მომდინარეობდა არა მორწმუნეებისაგან, არამედ ღვთისგან. თუმცა გაკვეთილის მთავარი აზრი იმაში მდგომარეობს, რომ ღმერთს ჩვენი მეშვეობით მხოლოდ მაშინ შეუძლია მოქმედება, როცა მზადყოფნაში ვიქნებით, რომ უფალმა გამოგვიყენოს. 

წაიკითხეთ საქმე. 13:1-12. რომელი მნიშვნელოვანი მომენტების ხაზგასმა სურდა ლუკას, როცა აღწერდა ბარნაბასა და პავლეს მსახურებას კვიპროსზე?

მისიონერულ მოგზაურობაში გამგზავრებას წინ უძღოდა საშუამდგომლო ლოცვები და მარხვა. ამასთან დაკავშირებით, ხელდასხმა თავისი არსით წარმოადგენდა დაკისრებული საქმისათვის მიძღვნისა ან ღვთის მადლზე მინდობის აქტს (იხ. საქმე. 14:26).

კუნძული კვიპროსი განლაგებულია ხმელთაშუა ზღვის ჩრდილო-აღმოსავლეთ ნაწილში, ანტიოქიის სიახლოვეს. ბუნებრივი იყო ამ ადგილიდან დაწყება არა მხოლოდ იმიტომ, რომ ბარნაბა იყო წარმომავლობით აქედან, არამედ იმის გამოც, რომ ამ კუნძულის მაცხოვრებლებს სახარების უწყება უკვე შეეხოთ. მიუხედავად ამისა, კიდევ ძალიან ბევრი რამ უნდა მომხდარიყო.

კვიპროსზე მყოფი ბარნაბა, პავლე და იოანე მარკოზი _ ბარნაბას დისწული (იხ. საქმე. 15:39; კოლ. 4:10) ქადაგებდნენ სალამისის სინაგოგებში. პავლესთვის ეს იყო ჩვეული პრაქტიკა: ჯერ სინაგოგებში ქადაგება, შემდეგ კი წარმართებისთვის მიმართვა. რაკი იესო ისრაელიანთა მესიაა, ებრაელებს მის შესახებ პირველებს უნდა გაეგოთ.

სალამისიდან მისიონერები გაემგზავრნენ დასავლეთით, სავარაუდოდ გზადაგზა ქადაგებდნენ, სანამ არ ჩავიდნენ დედაქალაქში _ პაფოსში. აქ ავტორი თხრობას აჩერებს ორ პერსონაჟზე: იუდეველ მოგვზე, ბარიესუსზე, რომელიც, აგრეთვე, ცნობილია როგორც ელიმა და რომაელ პროკონსულ სერგის-პავლეზე. ეს ისტორია თვალსაჩინოდ გვიჩვენებს მახარობლურ უწყებაზე არსებულ ორ დაპირისპირებულ რეაქციას: ერთი მხრივ, ღია დაპირისპირება, მეორე მხრივ, რწმენით მიღება. თანაც მეორე შესაძლებელია პატივცემული წარმართის მხრიდანაც კი. საქმე. 13:12 ნათლად მოწმობს მისი მოქცევის შესახებ.

დაფიქრდით, რატომ უარყო ამ ისტორიაში იუდეველმა ჭეშმარიტება, ხოლო წარმართმა მიიღო იგი? როგორ გვეხმარება ეს გავაცნობიეროთ მიზეზი, რომლის მიხედვითაც სხვა ქრისტიანული კონფესიების წარმომადგენლები ნაკლებად აღიქვამენ “აწმყო დროისთვის ჭეშმარიტებას”, ვიდრე ისინი, ვინც შორს არის ნებისმიერი სახის რწმენისგან?

კვიპროსიდან გამგზავრებული პავლე და მისი მეგობრები ჩავიდნენ პამფილიის პერგეში, თანამედროვე თურქეთის სამხრეთ სანაპიროზე. პისიდიის ანტიოქიაში ჩასვლამდე მკითხველი აფიქსირებს ორ მეტად მნიშვნელოვან ცვლილებას: პავლე წამყვან ფიგურად იქცევა (ამ მომენტამდე ბარნაბას ყოველთვის პირველს ახსენებდნენ) და ლუკა აღარ გამოიყენებს პავლესთან მიმართებაში მის ებრაულ სახელს სავლე (იხ. საქმე. 13:9). შესაძლებელია, ეს იმით არის განპირობებული, რომ ამ მომენტიდან პავლე იმყოფება უფრო ბერძნულ-რომაულ გარემოში.

საქმე. 13:13-ში ვკითხულობთ იოანე მარკოზის იერუსალიმში დაბრუნებასთან დაკავშირებით. ეს მუხლები არ გვამცნობს მისი დაბრუნების მიზეზს. ელენ უაითი წერს: “რაც უფრო მეტად მიიწევდნენ წინ მოციქულები და უფრო მეტ სირთულეებს ხვდებოდნენ, მარკოზი სულ უფრო ხშირად კარგავდა სიმამაცეს. ბოლოს და ბოლოს, მან უარი განაცხადა გზის გაგრძელებაზე და იერუსალიმში დაბრუნდა” (მოციქულთა საქმეები, გვ. 170). ღმერთი არასდროს დაპირებია, რომ ადვილი იქნებოდა. პირიქით, პავლემ თავიდანვე იცოდა, რომ მისი მსახურება იესოს სახელით მრავალ ტანჯვას მოუტანდა (იხ. საქმე. 9:16), მაგრამ მან ისწავლა ღვთის ძალისადმი სრულად მინდობა და ამაში მდგომარეობდა მისი საკუთარი ძალის საიდუმლო (2კორ. 4:7-10).

წაიკითხეთ საქმე. 13:38. რაში მდგომარეობდა იმ უწყების არსი, რომელიც ანტიოქიის სინაგოგაში წარმოთქვა პავლემ?

საქმე. 13:16-41-ში ვკითხულობთ პავლეს პირველ ქადაგებას, რომელიც ჩაწერილია ახალ აღთქმაში. ეჭვგარეშეა, ეს არ არის პავლეს მიერ წარმოთქმული პირველი ქადაგება და ტექსტიც მის მხოლოდ მოკლე შინაარსს შეიცავს.

ქადაგება შედგება სამი ძირითადი ნაწილისგან. იგი იწყება ღმერთის მიერ ისრაელის არჩევისა და დავითის მეფობის შესახებ საერთო მტკიცებულებებიდან (იხ. საქმე. 13:17-23); ქადაგების ეს ნაწილი მიზნად ისახავდა კონტაქტი დაამყაროს იუდეველ აუდიტორიასთან. შემდეგ მასში იესო წარმოდგენილია, როგორც ღვთის დაპირებების აღსრულება დავითის შთამომავლის შესახებ, რომელიც ისრაელს ხსნას მოუტანს (იხ. საქმე. 13:24-37). დასკვნითი ნაწილი აფრთხილებს ქრისტეში ხსნის უარყოფის წინააღმდეგ (იხ. საქმე. 13:38-41).

ქადაგების კულმინაციას წარმოადგენს 38-ე, 39-ე მუხლები, რომლებიც გამართლებაზე გვამცნობს. პატიება და გამართლება არ გვეძლევა მოსეს რჯულის მეშვეობით, არამედ მხოლოდ იესო ქრისტეს მეშვეობით. ამ ნაწყვეტში სულ არ არის საუბარი რჯულის გაუქმებაზე. პირიქით, პავლე მხოლოდ აღნიშნავს, რომ რჯულს არ შეუძლია გამართლება, რასაც მისგან იუდეველები ელოდნენ (იხ. რომ. 10:1-4). ეს არის მხოლოდ იესო ქრისტეს უფლება (იხ. გალ. 2:16).

რას ნიშნავს განცხადება, რომ ხსნა შესაძლებელია მხოლოდ იესოს მეშვეობით? როგორ უფარდებთ ღვთის მორალური რჯულის დაცვის აუცილებლობას იმ ფაქტს, რომ მას არ შეუძლია ჩვენი გამართლება?

საქმე. 13:38,39 შეიცავს მნიშვნელოვან დოქტრინალურ კონცეფციას: რჯულს არ შეუძლია ადამიანის გამართლება. და თუმცა მისი მორალური მცნებები სავალდებულო ხასიათისაა, რჯულს მაინც არ შეუძლია გამართლების მინიჭება, რადგან ვერ წარმოქმნის უმწიკვლო მორჩილებას მათში, ვინც მას იცავს (იხ. საქმე. 15:10; რომ. 8:3). რჯულს რომც შეეძლო წარმოექმნა ჩვენში სრულყოფილი მორჩილება, იგი ვერ შეძლებდა ჩვენი წარსული ცოდვების გამოსყიდვას (იხ. რომ. 3:19; გალ. 3:10,11). ზუსტად ამიტომ არის, რომ გამართლების, დამსახურება, თუნდაც ნაწილობრივ, შეუძლებელია. ეს დაუმსახურებელი ძღვენი შეგვიძლია მივიღოთ იესოს გამომსყიდველი მსხვერპლის რწმენით (იხ. რომ. 3:28; გალ. 2:16). და თუმცა ქრისტიანული ცხოვრების საკვანძო ელემენტს მორჩილება წარმოადგენს, მაინც მისი დახმარებით არ შეგვიძლია ხსნის დამსახურება.

წაიკითხეთ საქმე. 13:42-49. როგორ აღიქვეს სინაგოგაში დამსწრეებმა პავლეს უწყება?

მიუხედავად პავლეს ქადაგების უეცარი დასრულებისა, სინაგოგაში დამსწრეთა უმრავლესობის რეაქცია მეტისმეტად კეთილგანწყობილი იყო. მაგრამ შემდეგ შაბათს სიტუაცია კარდინალურად შეიცვალა. სრულიად შესაძლებელია, რომ “იუდეველები”, რომლებმაც უარყვეს სახარება, იყვნენ სინაგოგის ხელმძღვანელები, ოფიციალური იუდაიზმის წარმომადგენლები. ლუკა პავლეს მიმართ მათ შეუბრალებელ დამოკიდებულებას ხსნის შურით. 

ძველ სამყაროში, იუდაიზმის ისეთი ასპექტები, როგორიცაა მონოთეიზმი, ცხოვრების წესი და შაბათის დაცვაც კი, მიმზიდველი აღმოჩნდა არაიუდეველებისთვის, რომელთაგანაც მრავალი შეუერთდა იუდეველთა რწმენას პროზელიტთა სახით. თუმცა წინადაცვეთა სერიოზულ დაბრკოლებად რჩებოდა, რაკი ითვლებოდა სასტიკ და საძაგელ წესჩვეულებად. ამიტომ მრავალი წარმართი მოდიოდა ღვთის თაყვანისცემისთვის სინაგოგაში, მაგრამ ფორმალურად არ იყვნენ იუდაიზმში მოქცეული. ეს ადამიანები ცნობილი იყვნენ, როგორც “ღვთის მოშიშნი” და შესაძლებელია, ანტიოქიის სინაგოგის პროზელიტებთან ერთად (იხ. საქმე. 13:16,43) ზუსტად მათ შეუწყეს ხელი ხალხში პავლეს იდეების გავრცელებას და ამიტომ სინაგოგაში ძალიან ბევრნი შეიკრიბნენ. წინადაცვეთის გარეშე ხსნის მოპოვების საშუალებამ, ეჭვგარეშეა, მრავალი ადამიანის განსაკუთრებული ყურადღება მიიპყრო. 

ეს განმარტავს იუდეველ ხელმძღვანელებში შურის წარმოქმნის მიზეზს. ნებისმიერ შემთხვევაში, სახარების უარყოფით, ისინი არა მხოლოდ ღვთის გადარჩენას კარგავდნენ, არამედ პავლესა და ბარნაბას ხელს უწყობდნენ მთელი თავიანთი ყურადღება გაემახვილებინათ წარმართებზე, რომლებიც ხარობდნენ და ღმერთს განადიდებდნენ მათთვის ბოძებული ხსნის გეგმისთვის.

ოთხშაბათი                                                                                                                         15 აგვისტო
იკონია
ანტიოქიაში იუდეველთა ხელმძღვანელების მიერ წაქეზებულმა ადგილობრივმა ხელმძღვანელებმა აამხედრეს ბრბო პავლესა და ბარნაბას წინააღმდეგ და განდევნეს ისინი ქალაქიდან (იხ. საქმე. 13:50). მაგრამ მოწაფეები სიხარულითა და სულიწმიდით აღივსებოდნენ (იხ. საქმე. 13:52). შემდეგ მისიონერები იკონიისკენ გაეშურნენ.

წაიკითხეთ საქმე. 14:1-7. რა შედეგი გამოიღო პავლესა და ბარნაბას ქადაგებამ იკონიაში?

ჩვეულებისამებრ, პავლემ და ბარნაბამ იკონიაში ჯერ იუდეველებს მიმართეს, შემდეგ კი - წარმართებს. ანტიოქიაში თავის ქადაგებაში (იხ. საქმე. 13:16-41) პავლე განმარტავს, რომ ასეთი თანმიმდევრობა, უპირველეს ყოვლისა, განპირობებულია ისრაელის რჩეულობით და მასთან დაკავშირებული უპირატესობებით (იხ. რომ. 3:2; 9:4,5), ასევე ღვთის აღთქმის აღსრულებით, რომ მხსნელი იქნებოდა დავითის შტოდან. და თუმცა მრავალი იუდეველი უარყოფდა სახარებას, პავლეს მაინც არასდროს დაუკარგავს მათი ღვთისკენ მოქცევის იმედი.

რომ. 9-11-ში პავლე გასაგებად ამბობს, რომ “ვინც ისრაელისაგან არის, ყველა ისრაელიანი როდია” (რომ. 9:6) და რომ მხოლოდ ღვთის წყალობით არის, რომ ზოგიერთ იუდეველს საერთოდ სწამს. ღმერთს უარი არ უთქვამს თავის ერზე, მაგრამ “ამჟამადაც არსებობს ნატამალი, მადლით ამორჩეული” (რომ. 11:5). პავლე აგრძელებდა სახარების ქადაგებას წარმართებისთვის, თუმცა სწამდა, რომ ერთხელაც მრავალი იუდეველი ირწმუნებს იესოს.

“პავლეს არგუმენტაცია რომ. 9-11-ში განმარტავს მისიონერულ სტრატეგიას, რომელსაც იგი მიჰყვება მოციქულთა საქმეების წიგნში და ქრისტიანთა ყოველ თაობას უჩვენებს ურწმუნო იუდეველებისთვის მოწმობის დიდ ღვთისმეტყველურ მნიშვნელობას” (David G. Peterson, The Acts of the Apostles, p. 401).

მდგომარეობა დიდად არ განსხვავდებოდა იმისგან, რაც ანტიოქიაში შეიქმნა. პავლეს მიერ წარმოთქმული სახარებისეული უწყების მიმართ იუდეველებისა და წარმართების პირველი რეაქცია დადებითი იყო, მაგრამ კვლავ არამორწმუნე იუდეველებმა, სავარაუდოდ, ადგილობრივი იუდეველთა თემის ხელმძღვანელებმა, წარმართები წააქეზეს და მისიონერების წინააღმდეგ განაწყეს და ხალხში გაყოფა გამოიწვიეს. რაკი მოწინააღმდეგეებმა ჩაიფიქრეს პავლესა და ბარნაბას შეპყრობა და თვითგასამართლება, მისიონერებმა გადაწყვიტეს ქალაქის მიტოვება და გზის გაგრძელება.

იუდეველებისთვის აუცილებელია არა მხოლოდ სახარების მოსმენა, არამედ მისი ქმედებების ხილვა იმ ადამიანთა ცხოვრებაში, ვინც აღიარებს იესოს სახელს. თუკი გყავთ ნაცნობი ებრაელები, რა მოწმობა მიგაქვთ მათთან?

ხუთშაბათი                                                                                                                         16 აგვისტო
ლუსტრა და დერბე
შემდეგი ადგილი, რომელიც მოინახულეს პავლემ და ბარნაბამ, იყო ლუსტრა, ნაკლებად ცნობილი ქალაქი, რომელიც იკონიის სამხრეთ-დასავლეთით, დაახლოებით, 30 კილომეტრში მდებარეობდა. და თუმცა მათ იქ გარკვეული დრო დაჰყვეს (იხ. საქმე. 14:6,7,15), ლუკა მოგვითხრობს მხოლოდ ერთი ეპიზოდის შესახებ, კოჭლის განკურნებაზე, სავარაუდოდ ღარიბზე, რომელიც ამ დაავადებით ბავშვობიდავე იტანჯებოდა.

წაიკითხეთ საქმე. 14:5-19. რას გვეუბნება ადამიანთა რეაქცია პავლეს ქმედებასთან დაკავშირებით მათი უმეცრების სიღრმის შესახებ?

ხალხი იმდენად გააოცა სასწაულმა, რომ სახარების მაუწყებლები ღმერთებად მიიღეს: ბარნაბა ზევსად, ბერძნული პანთეონის უმაღლეს ღმერთად, ხოლო პავლე - ჰერმესად, მქადაგებლად, ზევსის თანმხლებლად. ფაქტობრივად, ხალხმა ისურვა მათთვის მსხვერპლის შეწირვა.

ძველმა რომაელმა პოეტმა ოვიდიუსმა (ძვ.წ. 43 წ. - ახ.წ. 17/18 წ.) დაწერა ლეგენდა ზევსისა და ჰერმესის შესახებ, რომლებიც ადამიანურ სხეულში ეწვივნენ ქალაქს ამავე მხარეში (“ფრიგიის მთები”) და ღამის გასათევს ეძებდნენ. ლეგენდის თანახმად, ერთმა ასაკიანმა წყვილმა თბილი მასპინძლობითა და თავაზიანობით მიიღო ისინი მაშინ, როცა სხვებმა გულგრილობა გამოიჩინეს. სიკეთისა და გულთბილობისთვის წყვილი დაჯილდოვდა, მათი ქოხი იქცა ტაძრად, თავად კი ქურუმები გახდნენ, ქალაქის სხვა მაცხოვრებლები კი განადგურდნენ (იხ. მეტამორფოზები, 611-724).

ასეთი ისტორიიდან გამომდინარე, რომელიც ამ ადგილას იყო გავრცელებული, გასაგები იყო ადამიანთა რეაქცია პავლეს მიერ მომხდარ სასწაულთან დაკავშირებით. ეს ისტორია ასევე გვეხმარება გავაცნობიეროთ, თუ რატომ მიიღო ხალხმა მისიონერები ზუსტად ამ ორი ღმერთის სახით და არა მკურნალი ღმერთის ასკლეპის სახით. პავლემ და ბარნაბამ შეძლეს აღეკვეთათ ხალხის მცდარი თაყვანისცემა. თუმცა ანტიოქიიდან და იკონიიდან ჩამოსულ მოწინააღმდეგეთა წყალობით სულ მალე მდგომარეობა სრულიად შეიცვალა: პავლე ქვებით ჩაქოლეს და მკვდრად ჩათვალეს.

წაიკითხეთ საქმე. 14:20-26. სად დაასრულეს პავლემ და ბარნაბამ თავიანთი მოგზაურობა? რას აკეთებდნენ ისინი უკან დაბრუნებისას?

პავლე ასწავლის: “მრავალი ჭირით გვმართებსო ღვთის სასუფეველში შესვლა” (საქმე. 14:22). რას ნიშნავს ეს? როგორი იყო თქვენი პირადი გამოცდილება, რომელიც ამტკიცებს ამ მუხლის ჭეშმარიტებას? და, ყველაზე მნიშვნელოვანი, როგორ შეგვიძლია ვისწავლოთ რწმენაში ზრდა მიუხედავად “მრავალი ჭირისა”, რომელიც შეგვემთხვევა ჩვენ?

პარასკევი                                                                                                                           17 აგვისტო
შემდგომი გამოკვლევისათვის
“დედამიწაზე მთელი თავისი ცხოვრების განმავლობაში ქრისტე ცდილობდა გაექარწყლებინა საკუთარ განსაკუთრებულობასთან დაკავშირებული იუდეველთა მითი. ასისთავისა და სიროფინიკიელი დედაკაცის მოქცევა ისრაელის საზღვრებს მიღმა მისი უშუალო შრომის მაგალითია. ახლა დადგა ეფექტური და მუდმივი მსახურების დრო წარმართებში, რომლებიც მთელი თემებით იღებდნენ სახარებას, ხარობდნენ და ადიდებდნენ ღმერთს გონივრული რწმენის სინათლის გამო. იუდეველთა ურწმუნოებამ და ბოღმამ ვერ შეუშალა ხელი ღვთის ჩანაფიქრს; ახალი ისრაელი დაემყნო ძველ ზეთისხილს. მოციქულებისთვის სინაგოგები დაკეტილი იყო, მაგრამ საშინაო ეკლესიების კარები ფართოდ გაიხსნა მათ წინაშე და წარმართთა საზოგადო შენობები ასევე გამოიყენებოდა ღვთის სიტყვის საქადაგებლად” (ე. უაითი. პავლე მოციქულის ცხოვრების ნარკვევები, გვ. 51).

“ყველა თავიანთ მისიონერულ საქმეში პავლე და ბარნაბა ცდილობდნენ გაჰყოლოდნენ თავის დროზე ქრისტეს მხრიდან მოცემულ მაგალითს, სულთა სახსნელად ნებაყოფლობითი თავგანწირვისა და გულმოდგინე ძალისხმევების მაგალითს. მუდამ ფხიზლები, თავგამოდებულები, დაუღალავები, საკუთარ გაჭირვებებსა და სურვილებს არაფრად აგდებდნენ, ისინი უდიდესი სიბეჯითითა და ლოცვით თესავდნენ ჭეშმარიტების მარცვალს. მაგრამ მარცვლის დათესვისას მოციქულებს არ ავიწყდებოდათ დაუფასებელი პრაქტიკული დარიგებები მიეცათ მათთვის, ვინც ღებულობდა სახარებას. მოშურნეობისა და ღვთისმოსაობის ეს სული დიდ შთაბეჭდილებას ახდენდა ახალ მოწაფეებზე, არწმუნებდა მათ სახარების უწყების დიდ მნიშვნელობაში” (ე. უაითი. მოციქულთა საქმეები, გვ. 186).

კითხვები მსჯელობისათვის:

1.
დაფიქრდით იოანე მარკოზის ისტორიაზე, მან მიატოვა პავლე და ბარნაბა, როცა გაუჭირდა. მოგვიანებით ბარნაბამ კვლავ გადაწყვიტა მისი თან წაყვანა მისიონერულ მოგზაურობაში, პავლემ კი ამ იდეას მხარი არ დაუჭირა (იხ. საქმე. 15:37). თუმცა წლების შემდეგ პავლე წერდა: “აიყვანე მარკოზი და თან წამოიყვანე, ვინაიდან მჭირდება მსახურებისათვის” (2ტიმ. 4:11). რა შეგვიძლია ვისწავლოთ ამ ისტორიიდან მათთან დაკავშირებით, ვინც გარკვეული გარემოების გამო ტოვებს თავის მოწოდებას?

2.
კიდევ ერთხელ წაიკითხეთ საქმე. 14:14-18, თუ რა რეაქცია ჰქონდათ ლუსტრელებს მათი ღმერთებად მიღებასთან დაკავშირებით. როგორი უნდა იყოს ჩვენი რეაქცია, როდესაც ცდუნება გვაქვს იმისა, რომ ჩვენს თავს მივაწეროთ ღვთის დამსახურებები?

3.
წაიკითხეთ საქმე. 14:21-23. პავლესა და ბარნაბას მაგალითის მიხედვით, როგორ შეგვიძლია ყველამ ცალ-ცალკე და როგორც ეკლესიამ მთლიანობაში ხელი შევუწყოთ ახლადმოქცეულთა რწმენის განმტკიცებას?

4.
როგორ შეგვიძლია ვიყოთ დარწმუნებულნი, რომ ადამიანურ ტრადიციებს ან არსებულ შეხედულებებს ნებას არ ვრთავთ ხელი შეგვიშალოს ჭეშმარიტების წინ წაწევაში? როგორ ავარიდოთ თავი შეცდომებს რელიგიური ხელმძღვანელებისა, რომლებიც ხელს უშლიდნენ პავლეს?

გაკვეთილი 8                                                                                              
18 - 24 აგვისტო
იერუსალიმის კრება
გამოსაკვლევად შემოთავაზებული ბიბლიური მუხლები: საქმე. 15; გალ. 2:11-13; გამ. 12:43-49; რომ. 3:30; ლევ. 18:30; გამოცხ. 2:14,20.

სამახსოვრო მუხლი: “მაგრამ გვწამს, რომ უფალ იესოს მადლით გადავრჩებით ისევე, როგორც ისინი” (საქმე. 15:11).

ორ წელიწადზე ცოტა მეტი ხნის შემდეგ პავლე და ბარნაბა დაბრუნდნენ სირიის ანტიოქიაში. რაკი მისიონერულ მსახურებაზე ისინი ადგილობრივმა ეკლესიამ გააგზავნა, სრულიად მოსალოდნელი იყო, რომ ისინი მას ანგარიშს წარუდგენდნენ. თუმცა ამ ანგარიშის ჩაბარებისას ყურადღება განსაკუთრებულად პირად მიღწევებზე კი არ გამახვილდა, არამედ იმაზე, თუ რა მოიმოქმედა თავად ღმერთმა მათი მეშვეობით.

კრების დღის მთავარ წესრიგში უპირობოდ იდგა წარმართებს შორის მისიის აღსრულების წარმატება, თუმცა მრავალი იუდეველიც მოექცა რწმენაში. კორნელიოსის შემთხვევის შემდეგ წამოიჭრა წინადაუცვეთელი წარმართების მოქცევის საკითხი (იხ. საქმე. 11:1-18), მაგრამ ახლა, როცა მრავალი მათგანი გახდა ეკლესიის წევრი, სიტუაცია კიდევ უფრო გამწვავდა. იერუსალიმში ბევრი მორწმუნე უკმაყოფილო იყო. ისინი მიიჩნევდნენ, რომ წარმართებს ჯერ წინადაცვეთის რიტუალი უნდა ჩაეტარებინათ, ანუ გამხდარიყვნენ იუდეველი პროზელიტები, რათა შერწყმოდნენ ღვთის ერს და მათთან თანამოზიარეობა ჰქონოდათ. 

საქმეების მე-15 თავში აღწერილია კრიტიკული წერტილი, რომელსაც ამ პრობლემამ მიაღწია, ასევე ეკლესიის მხრიდან მისი გადაჭრის ერთობლივი გზების ძიება. იერუსალიმის კრება სამოციქულო ეკლესიის მიერ მსოფლიო მისიის აღსრულებაში გარდამტეხ მომენტად იქცა.

კვირადღე                                                                                                                           19 აგვისტო
საკამათო საკითხი
თავიდანვე ანტიოქიის ეკლესია შედგებოდა როგორც გაბერძნებული იუდეველებისაგან, ასევე წინადაუცვეთელი წარმართებისაგანაც (იხ. საქმე. 11:19-21; გალ. 2:11-13), რომლებიც, როგორც ჩანს, მშვიდობიანად თანაარსებობდნენ ერთმანეთთან. თუმცა მათი მშვიდობიანი თანაზიარება დაირღვა იერუსალიმიდან მორწმუნეთა ჯგუფის მოსვლისთანავე.

წაიკითხეთ საქმე. 15:1-5. რა პრობლემის წინაშე აღმოჩნდა ეკლესია?

იგივე ადამიანები, რომლებსაც, ტრადიციულად, “იუდეველურად მცხოვრებს” უწოდებდნენ, მე-5 მუხლში მოხსენებულნი არიან, როგორც “ზოგიერთნი, ფარისეველთა დასიდან”. ფარისეველთა ყოფნამ ეკლესიაში არ უნდა გაგვაკვირვოს, რაკი თავად პავლეც, თავის მოქცევამდე იყო ფარისეველი (იხ. ფილიპ. 3:5). ადამიანთა ეს ჯგუფი, როგორც ჩანს, ანტიოქიაში საკუთარი ინიციატივით მოვიდა (იხ. საქმე. 15:24). გარკვეული დროის შემდეგ ანტიოქიაში მომხდარი სხვა ისტორია გვიჩვენებს, რომ იუდეველთა უმრავლესობას, მათ შორის მოწაფეებსაც, სულაც არ მოსწონდათ ეკლესიაში წინადაუცვეთელი წარმართების თანდასწრება (იხ. გალ. 2:11-13).

გალატელთა მიმართ თავის წერილში პავლე მეტისმეტად უარყოფითად ეხმიანება იუდეველურად მცხოვრებ ქრისტიანებს და მათ “აღმაშფოთებლებს”, “არეულობის შემომტანებს” უწოდებს (იხ. გალ. 1:7; 5:10) და “ცრუძმებს” (იხ. გალ.2:4), რომელთაც სურდათ სახარების სულიერი თავისუფლების შელახვა და ახლადმოქცეული წარმართები ექციათ რჯულის მონებად.

მათი პოზიცია მეტისმეტად უბრალო იყო: თუკი წარმართები არ წინადაიცვეთდნენ და არ დაიცავდნენ იუდეველთა სხვა დანარჩენ კანონებს, მაშინ ისინი ვერ გადარჩებოდნენ. ეს ადამიანები ვარაუდობდნენ, რომ ხსნის მოპოვება შესაძლებელია მხოლოდ ღვთის აღთქმის საზოგადოების შემადგენლობაში და, ძველი აღთქმის თანახმად, სხვა არანაირი საშუალება არ არსებობდა გახდე ღვთის რჩეული ერის თანაზიარი, თუ არა წინადაცვეთა (იხ. დაბ. 17:9-14; გამ. 12:48). სხვა სიტყვებით, წარმართებს ხსნის მოპოვება შეეძლოთ მხოლოდ იმ შემთხვევაში, თუკი ჯერ მიიღებდნენ იუდაიზმს.

რა თქმა უნდა, პავლე და ბარნაბა ვერ დაეთანხმებოდნენ ასეთ მოთხოვნებს, რომლებიც ეწინააღმდეგებოდა სახარების ჭეშმარიტ ბუნებას. თუმცა იუდეიდან ჩამოსული სტუმრების აგრესიულმა რეაქციამ მწვავე დისკუსია გამოიწვია; საქმე. 15:2-ში გამოყენებულ სიტყვას stasis აქვს “კონფლიქტის” ან “უთანხმოების” მნიშვნელობა. მიუხედავად ამისა, ეს საკითხი მეტისმეტად მნიშვნელოვანი იყო იმისათვის, რომ მხოლოდ ლოკალურ დონეზე გადაწყვეტილიყო. ეკლესიის ერთიანობა საფრთხის ქვეშ იყო. მაშინ ანტიოქიელმა ძმებმა გადაწყვიტეს იერუსალიმში გაეგზავნათ რამდენიმე წარმომადგენელი, მათ შორის, პავლე და ბარნაბა, რათა ეპოვათ პრობლემის მოგვარების მისაღები ვარიანტი.

თქვენი თავი წარმოიდგინეთ იმ ქრისტიანების ადგილას, რომლებიც იუდევლობდნენ. რა არგუმენტების მოყვანა შეგიძლიათ საკუთარი პოზიციის დასაცავად?

ორშაბათი                                                                                                                           20 აგვისტო
წინადაცვეთა
ამ კონფლიქტის საკვანძო საკითხს წინადაცვეთა წარმოადგენდა. ეს არ იყო ადამიანის დადგენილება (შეად. მათ. 15:2,9). პირიქით, თავად ღმერთმა ბრძანა ამ წეს-ჩვეულების აღსრულება როგორც რჩეულ ერთან, აბრაამის შთამომავლებთან, დადებული მისი აღთქმის ნიშანი (იხ. დაბ. 17:9-14). 

წაიკითხეთ გამ. 12:43-49. კიდევ ვისთვის იყო აუცილებელი წინადაცვეთის შესრულება მკვიდრი ისრაელიანების გარდა?

აღთქმის კურთხევები ვრცელდებოდა არა მხოლოდ მკვიდრ ისრაელიანებზე, არამედ წინადაცვეთის შემთხვევაში ხელმისაწვდომი იყო ნებისმიერი მონისა თუ ხიზნისთვის, რომელსაც სურდა გამხდარიყო აღთქმის თანაზიარი. წეს-ჩვეულების აღსრულების შემდეგ ეს ადამიანი იმავე სტატუსს იძენდა ღმერთის წინაშე, როგორიც გააჩნდა მკვიდრ ისრაელიანს: “და იქნება ქვეყნის მკვიდრივით” (გამ.12:48). 

ამგვარად, მამაკაცებისთვის წინადაცვეთა წარმოადგენდა აუცილებელ პირობას, რათა გამხდარიყვნენ ღვთის აღთქმის საზოგადოების სრულუფლებიანი წევრები. და რაკი იესო ისრაელიანთა მესია იყო, იუდეველი ქრისტიანების განცხადება, რომ არც ერთ წარმართს არ შეეძლო ჰქონოდა ხსნის იმედი წინადაცვეთის გარეშე, სრულიად ლოგიკურად ჟღერდა.

წაიკითხეთ რომ. 3:30; 1კორ. 7:18; გალ. 3:28; 5:6. რას გულისხმობდა პავლე წინადაცვეთაში?

იმ ადამიანებს, რომლებიც ადასტურებდნენ, რომ ვერც ერთი წარმართი ვერ მოიპოვებს ხსნას მანამ, სანამ არ მოიქცევა იუდაიზმში, აერიათ ორი განსხვავებული ცნება: აღთქმა და ხსნა. ღვთის აღთქმის საზოგადოების წევრობა ჯერ კიდევ არ იძლეოდა ხსნის გარანტიას (იხ. იერ. 4:4; 9:25). ამავდროულად, თავად აბრაამი იყო რწმენით გადარჩენილი (გამართლებული) და ეს მოხდა მის წინადაცვეთამდე და არა მისი მიზეზით (იხ. რომ. 4:9-13). ხსნა ყოველთვის რწმენის საფუძველზე ეძლეოდათ მაშინ, როცა აღთქმა წარმოადგენდა კურთხეულ დადგენილებას, რომლის მეშვეობითაც ღმერთმა მთელ სამყაროს გაუმჟღავნა თავისი თავი და ხსნის თავისი გეგმა. ისრაელი იყო არჩეული ამ მიზნისთვის (იხ. დაბ. 12:1-3).

პრობლემა იმაში მდგომარეობდა, რომ ამ მორწმუნეებმა, რომლებიც, ფაქტობრივად, აიგივებდნენ აღთქმასა და ხსნას, დაიწყეს წინადაცვეთის აღქმა როგორც აქტისა, რომელიც იმსახურებდა უდიდეს შექებას. მაგრამ ღვთის გამომსყიდველი მადლი არანაირად არ არის დამოკიდებული ადამიანურ საქმეებზე. ამგვარად, მორწმუნე წარმართებისთვის წინადაცვეთის თავს მოხვევა, როგორც გადარჩენის საშუალებისა, ნიშნავდა სახარების უწყების დამახინჯებას (იხ. გალ. 1:7;2:3-5), ღვთის მადლისა (იხ. გალ. 2:21) და ქრისტესგან სარგებელობის (იხ. გალ. 5:2) არარად ქცევას. უფრო მეტიც, ეს უარყოფდა ხსნის უნივერსალურ ხასიათს (იხ. კოლ. 3:11; ტიტ. 2:11). პავლე არასდროს დაეთანხმებოდა ასეთ გაგებას.

რატომ არის საშიში ვიფიქროთ, რომ ხსნა შეგვიძლია მოვიპოვოთ მხოლოდ ჭეშმარიტ ეკლესიაში წევრობის საფუძველზე?

სამშაბათი                                                                                                                                 21 აგვისტო
კამათი
წაიკითხეთ საქმე. 15:7-11. როგორ მონაწილეობდა პეტრე იერუსალიმში გამართულ დისკუსიაში?

რა თქმა უნდა, ლუკა არ გვამცნობს ყველა დეტალს, რაც ამ საქმის განხილვას ეხება. საინტერესო იქნებოდა, გვცოდნოდა, რა არგუმენტები მოჰყავდათ იუდეველურად მცხოვრებ ქრისტიანებს (იხ. საქმე. 15:5), ასევე პავლესა და ბარნაბას პასუხები (იხ. საქმე. 15:12). ის ფაქტი, რომ ვკითხულობთ მხოლოდ პეტრესა და იაკობის გამოსვლებს, მოწმობს ამ მოციქულთა ავტორიტეტზე.

პეტრე თავის სიტყვაში მიმართავს მოციქულებსა და ხუცესებს, ახსენებს კორნელიოსთან გადამხდარ თავის გამოცდილებას, რაც წლების წინ მოხდა. მან არსებითად იგივე არგუმენტი მოიყვანა, რაც ადრე იერუსალიმში ძმებთან მიმართვაში (იხ. საქმე. 11:4-17). თავად ღმერთმა მოიწონა წინადაუცვეთელი წარმართის, კორნელიოსის მოქცევა, რაკი მას და მის ოჯახს გაუგზავნა იგივე სულიწმიდის ნიჭი, რაც ორმოცდაათობის დღეს მიანიჭა მოციქულებს.

ღმერთმა თავისი ღვთაებრივი წინასწარგანჭვრეტით აირჩია პეტრე, რათა დაერწმუნებინა ებრაელი მორწმუნეები, რომ ხსნის საკითხში იგი არანაირად არ ანსხვავებს იუდეველებსა და წარმართებს. თუმცა მორწმუნე წარმართები წარსულში არ სარგებლობდნენ ძველაღთქმისეული წესებისა და ნორმების დაცვის უპირატესობით, მაგრამ აღარ შეიძლებოდა  მათი უწმიდურებად მიჩნევა, რაკი თავად ღმერთმა განწმიდა მათი გულები. პეტრეს ბოლო განცხადება ეხმიანება პავლეს განცხადებებს: “მაგრამ გვწამს, რომ უფალ იესოს მადლით გადავრჩებით ისევე, როგორც ისინი” (საქმე. 15:11).

წაიკითხეთ საქმე. 15:13-21. რა გადაწყვეტილება შესთავაზა იაკობმა წარმართებთან დაკავშირებული პრობლემის გადასაჭრელად?

იაკობის გამოსვლა საშუალებას გვაძლევს ვივარაუდოთ, რომ იგი დიდი ავტორიტეტით სარგებლობდა (შეად. საქმე. 12:17; 21:18; გალ. 2:9,12). როგორც არ უნდა ესმოდეს მას დავითის დამხობილი კარვის აღმართვა, რაც ამოსის წინასწარმეტყველებაში დავითის დინასტიის აღდგენაზე მიუთითებს (იხ. ამოს. 9:11,12), იაკობის მთავარი მიზანი იყო ეჩვენებინა, რომ ღმერთმა წარმართებისთვის უკვე წინასწარ გაითვალისწინა საშუალება, თუ როგორ შეუერთდნენ ისინი აღდგენილ “ღვთის ერს” და ამგვარად გახდნენ ისრაელის ნაწილი. 

იაკობმა შესთავაზა შემდეგი გადაწყვეტილება: ღვთისკენ მოქცეულ წარმართებს არ უნდა დააკისრონ არანაირი დამატებითი შეზღუდვები გარდა იმისა, რაც ჩვეულებრივ მოეთხოვება უცხოელ მოქალაქეს, რომელსაც ისრაელის ტერიტორიაზე სურს ცხოვრება.

ოთხშაბათი                                                                                                                         22 აგვისტო
სამოციქულო დადგენილება
წაიკითხეთ საქმე. 15:28,29. რომელი ოთხი აკრძალვა დაუწესა კრებამ მოქცეულ წარმართებს?

მთავარი საკითხი, რისთვისაც კრება შედგა, წარმატებით გადაწყდა. რაკი ხსნა ეძლევათ მადლით, მორწმუნე წარმართები, რომლებიც უერთდებოდნენ ეკლესიას, თავისუფლდებოდნენ წინადაცვეთისაგან. მაგრამ მათ თავი უნდა შეეკავებინათ ოთხი რამისგან: 1) არ ეჭამათ ნაკერპავი ხორცი, რომელიც გამოიყენებოდა წარმართულ წეს-ჩვეულებებში, შემდეგ კი სთავაზობდნენ ტაძარში ნადიმობისას ან იყიდებოდა ბაზარზე; 2) არ ეჭამათ სისხლი; 3) არ ეჭამათ დამღრჩვალი ცხოველების ხორცი; 4) თავი აერიდებინათ მრუშობისთვის მისი ნებისმიერი სახის გამოვლინებაში.

აწმყო დროში ქრისტიანთა უმრავლესობა საკვების ამ აკრძალვებს (1-3 აკრძალვა) დროებით რეკომენდაციებად მიიჩნევს. რაკი ჩამოთვლილი პრაქტიკები განსაკუთრებულ ზიზღს იწვევდა იუდეველებში, ამტკიცებენ, რომ ამ აკრძალვებს უნდა გაეუქმებინა იუდეველებსა და მორწმუნე წარმართებს შორის არსებული მოწყვეტილობა. გარდა ამისა, ხშირად ისმის განცხადებები, რომ ყველა ძველაღთქმისეული კანონი, მათ შორის ლევიანთა წიგნში ჩაწერილი საკვების კანონი (იხ. ლევ. 11) და შაბათის შესახებ მცნება (იხ. გამ. 20:8-11), რომელიც ამ ჩამონათვალში არ ფიქსირდება, ქრისტიანისთვის აღარ წარმოადგენს აუცილებლობას. 

თუმცა ეგრეთ წოდებული სამოციქულო დადგენილება არ ყოფილა ქრისტიანული მორალის ახალი და დროებითი რჯული ძველაღთქმისეული წესების სანაცვლოდ. სინამდვილეში, ეკლესიის მოციქულებმა და ხუცესებმა, რომლებიც სულიწმიდით ხელმძღვანელობდნენ (იხ. საქმ. 15:28), გაიმეორეს ლევიანთა წიგნში არსებული დადგენილებები (ლევ. 17;18), მაგრამ ახლა ისრაელის უცხოელი მკვიდრების მიმართებაში. 

ლევიანთა წიგნის კონტექსტში ეს აკრძალვები გულისხმობს წარმართობის უარყოფას. ნებისმიერ უცხოტომელს, რომელსაც ისრაელში სურდა ცხოვრება, უნდა უარეყო წარმართული წეს-ჩვეულებები, რომლებსაც იყო მიჩვეული (იხ. ლევ. 18:30). ზუსტად ასე უნდა გაეწყვიტა კავშირი წარმართობასთან ნებისმიერ მორწმუნე წარმართს, რომელსაც ეკლესიასთან გაერთიანება სურდა.

თუმცა ეს მხოლოდ პირველი ნაბიჯი იყო. ახლა ამ ადამიანისგან ელოდნენ დამორჩილებოდა მცნებებს, რომლებსაც, ცერემონიალური წესებისგან განსხვავებით, გააჩნდა უნივერსალური ხასიათი (არსებობდა მოსემდე), ისეთები, როგორიცაა მცნება შაბათის შესახებ (იხ. დაბ. 2:1-3) და წმიდა და უწმიდური საკვების განცალკევება (იხ. დაბ. 7:2).

იმის შესახებ, რომ მიღებულ დადგენილებას არ ჰქონდა დროებითი ხასიათი, ნათლად მოწმობს გამოცხ. 2:14,20 მუხლები, სადაც პირველი და უკანასკნელი აკრძალვა მეორდება, დანარჩენი ორი კი არაპირდაპირ იგულისხმება. ისტორიული ფაქტები მოწმობს იმის შესახებ, რომ ამ დადგენილებას ქრისტიანები დიდი ხნის განმავლობაში მართლზომიერად მიიჩნევდნენ ახალ აღთქმაში აღწერილი პერიოდის შემდეგაც.

როგორ შეიძლება კამათის წარმოშობის შემთხვევაში შევინახოთ ერთიანობა, გვესმოდეს ერთმანეთის და პატივისცემისა და თავმდაბლობის სულში გადავწყვიტოთ ყველა პრობლემა?

ხუთშაბათი                                                                                                                         23 აგვისტო
წერილი იერუსალიმიდან
წაიკითხეთ საქმე. 15:22-29. რა დამატებით ქმედებებს მიმართა იერუსალიმის ეკლესიამ კრებაზე მიღებულ გადაწყვეტილებასთან დაკავშირებით?

პირველ რიგში, მორწმუნე წარმართებს მისწერეს წერილი, რათა ეუწყებინათ მიღებული გადაწყვეტილების შესახებ. იერუსალიმიდან მოციქულებისა და ხუცესების სახელით გაგზავნილ წერილს ოფიციალური დოკუმენტის სახე ჰქონდა, რაც მიუთითებს სხვა ქრისტიანულ საკრებულოებზე იერუსალიმის ეკლესიის უპირატეს ზეგავლენაზე (ეჭვგარეშეა, მოციქულების ხელმძღვანელობის გამო). ეს წერილი, რომელიც, სავარაუდოდ, დაიწერა ჩვ. წ. 49 წელს, არის ერთ-ერთი ყველაზე ადრეული ქრისტიანული დოკუმენტი, რომელმაც ჩვენს დრომდე მოაღწია.

მეორე მხრივ, იერუსალიმის ეკლესიამ გადაწყვიტა დაენიშნა ორი წარმომადგენელი: იუდა ბარშაბა და სილა, რათა ყოფილიყვნენ პავლესა და ბარნაბას თანმხლებნი ანტიოქიისკენ მიმავალ გზაზე. მათ დავალებას წარმოადგენდა წერილის ადგილამდე ჩატანა და მისი შინაარსის დადასტურება.

წაიკითხეთ საქმე. 15:30-33. რა რეაქცია ჰქონდა ანტიოქიის ეკლესიას წერილზე?

როცა წერილი წაიკითხეს, ეკლესია სიხარულით აღივსო შთამაგონებელი უწყების გამო: ამიერიდან ახლადმოქცეულ წარმართებს აღარ სჭირდებოდათ წინადაცვეთა. ამასთანავე, მათ არანაირი წინააღმდეგობა არ გამოუხატავთ წერილში ჩამოყალიბებულ მოთხოვნებთან დაკავშირებით. ამგვარად, ადრეულ ეკლესიაში პირველი ყველაზე სერიოზული განხეთქილება აცილებულ იქნა, ყოველ შემთხვევაში, თეორიულად მაინც.

კრების დასრულებისთანავე პავლეს მიერ ნაქადაგები სახარება სრულად აღიარეს იერუსალიმში ეკლესიის ხელმძღვანელებმა, რომლებმაც თანაზიარების ხელი გაუწოდეს პავლესა და ბარნაბას თანხმობისა და ნდობის ნიშნად (იხ. გალ. 2:9). მიუხედავად ამისა, იუდეველურად მცხოვრები ქრისტიანები, რომლებიც აგრძელებდნენ ცხოვრებას იუდეური რჯულის მიხედვით, წინანდებურად ძალიან პრობლემურად მიიჩნევდნენ ტრაპეზის გაზიარებას წარმართებთან ერთად, რომლებიც ფაქტობრივად, რიტუალურად უწმიდურები რჩებოდნენ. 

ეს პრობლემა შეიმჩნევა, მაგალითად, პეტრეს შემთხვევაში გალ. 2:11-14-ში. “თვით მოწაფეებს შორისაც ყველამ როდი მიიღო ხალისიანად კრების გადაწყვეტილება”, _ წერს ელენ უაითი (მოციქულთა საქმეები, გვ. 197).

მართლები იყავით საკუთარ თავთან მიმართებაში: რამდენად გიჭირთ ურთიერთობა სხვა რასის, კულტურის ან სოციალური ფენის წარმომადგენელ მორწმუნეებთან? როგორ შეგვიძლია გავთავისუფლდეთ იმ მიკერძოებისაგან, რომლებიც სახარებას ეწინააღმდეგება?

პარასკევი                                                                                                                           24 აგვისტო
შემდგომი გამოკვლევისათვის
“მოქცეულ იუდეველებს არ სურდათ სრულად დაჰყოლოდნენ ცვლილებებს, რაც ღვთის განგებით ხდებოდა. წარმართებში მოციქულების შრომა იძლეოდა ყველანაირ საფუძველს ჩაეთვალათ, რომ მოქცეული წარმართების რიცხვი გაცილებით აღემატებოდა მოქცეულ იუეველთა რიცხვს. იუდეველებს ეშინოდათ, რომ, თუკი მათი რჯულთან შესაბამისი შეზღუდვები და წეს-ჩვეულებები არ იქცევა ეკლესიის წევრობის აუცილებელ პირობად, რაც ებრაელებს აქამდე განასხვავებდა სხვა ერებისაგან, ბოლოს და ბოლოს, დაიკარგებოდა სახარებამიღებულ ადამიანთა მრავალეროვნულ მასაში” (ე. უაითი. მოციქულთა საქმეები, გვ. 189).

“იუდეველი ქრისტიანები, რომლებიც უშუალოდ ტაძრის სიახლოვეს ცხოვრობდნენ, ბუნებრივია, დიდად აფასებდნენ უპირატესობებს, რომლებიც, როგორც ერს გააჩნდა. როცა დაინახეს, რომ ქრისტიანული ეკლესია შორდება იუდაიზმის რიტუალებსა და ტრადიციებს, ხოლო სიწმიდე, რომელიც გარემოიცავდა იუდეველთა წეს-ჩვეულებებს, მალე შეიძლება დაიკარგოს ახალი რწმენის ნათელში, ბევრი განრისხდა პავლეზე, რადგან ზუსტად ის იყო ამ ცვლილებების მთავარი მიზეზი. თვით მოწაფეებს შორისაც ყველამ როდი მიიღო ხალისიანად კრების გადაწყვეტილება. ზოგიერთი დაჟინებით მოითხოვდა რიტუალური კანონების დაცვას და პავლეს მიმართ არაკეთილმოსურნედ იყვნენ განწყობილნი, რადგან თვლიდნენ, რომ იგი უგულებელყოფს მათ” (იქვე, გვ. 197).

კითხვები მსჯელობისათვის:

1.
საშაბათო სკოლის გაკვეთილზე დაუბრუნდით ორშაბათი დღის ბოლო შეკითხვას. როგორ გვესმის ის ფაქტი, რომ ჭეშმარიტ ეკლესიაში წევრობა არ წარმოადგენს ხსნის გარანტიას? მაგალითად, ძველი ისრაელი უპირობოდ წარმოადგენდა “ჭეშმარიტ ეკლესიას”, თუმცა ეს არ ნიშნავს იმას, რომ ყველა ისრაელიანი გადარჩა. თუკი ჭეშმარიტ ეკლესიაში წევრობა არ არის ხსნის გარანტი, მაშინ რა უპირატესობას წარმოადგენს იყო მისი ნაწილი?

2.
წინადაუცვეთელი წარმართების მიღება რელიგიურ საკრებულოში ადრეული ეკლესიისთვის იქცა ერთ-ერთ უმნიშვნელოვანეს ადმინისტრაციულ საკითხად. რა მსგავს პრობლემებთან აქვს დღეს ჩვენს ეკლესიას საქმე? საქმე. 15-ის მიხედვით, როგორ შეგვიძლია ვისწავლოთ მათი გადაჭრის გზების პოვნა?

3.
მსჯელობის დროს სთხოვეთ საშაბათო სკოლის კლასის ზოგიერთ წევრს დაიკავოს იუდეველთა პოზიცია, რომლებიც დარწმუნებულები იყვნენ, რომ წარმართები, სანამ შეუერთდებოდნენ ეკლესიას, ჯერ უნდა გაიუდეველებულიყვნენ, რადგან ეკლესიაზე ვრცელდებოდა ისრაელისთვის მიცემული აღთქმის დაპირებები. რა არგუმენტები მოჰყავთ და რა შეგიძლიათ მათ უპასუხოთ?

გაკვეთილი 9                                                                                              
25 - 31 აგვისტო
მეორე მისიონერული მგზავრობა
გამოსაკვლევად შემოთავაზებული ბიბლიური მუხლები: საქმე.16; რომ. 3:28; გალ. 2:16; საქმე. 17; 1კორ. 1:23; საქმე. 18:1-10.

სამახსოვრო მუხლი: “ნუ შეგეშინდება, არამედ ილაპარაკე და ნუ დადუმდები. ვინაიდან მე ვარ შენთან და ვერავინ გავნებს, რადგან ბევრი ხალხი მყავს ამ ქალაქში” (საქმე. 18:9,10).

ანტიოქიაში დაბრუნებული პავლე და ბარნაბა ასწავლიდნენ და აგრძელებდნენ სახარებისეულ საქმიანობას. როგორც ჩანს, ეს იყო უკანასკნელი შემთხვევა, როცა ისინი ერთად იღწვოდნენ, რადგან მწვავე უთანხმოებებმა მათი დაშორება გამოიწვია. პავლესა და ბარნაბას კამათის მიზეზად იქცა მარკოზი, ბარნაბას დისწული (იხ. კოლ. 4:10). როცა პავლემ შესთავაზა ბარნაბას მოენახულებინათ ის ადგილები, სადაც წინა მოგზაურობის დროს ქადაგებდნენ, ბარნაბამ ისურვა თავისი დისშვილის თან წაყვანა, მაგრამ პავლემ ამ იდეას მხარი არ დაუჭირა მარკოზის წინა დაუდევრობის გამო (იხ. საქმე. 13:13).

თუმცა პავლესა და ბარნაბას დაშორება კურთხევად ექცათ, რადგან საკუთარი ძალისხმევის განაწილებით მათ უფრო ფართო ტერიტორია მოიცვეს, ვიდრე თავდაპირველად იგეგმებოდა. ბარნაბამ თან წაიყვანა მარკოზი და დაუბრუნდა თავის მშობლიურ კვიპროსს (იხ. საქმე. 4:36). ამავდროულად, პავლემ მეგზურად აირჩია სილა, გაიარა სირია და კილიკია და განამტკიცებდა იქ ადრე შექმნილ ეკლესიებს. ანტიოქიაში თავის პირველ ჩასვლამდე პავლემ რამდენიმე წელიწადი გაატარა ტარსუსში (იხ. საქმე. 9:30; 11:25,26). ახლა მოციქულს საშუალება მიეცა მოენახულებინა მის მიერ ადრე შექმნილი საკრებულოები. თუმცა უფლის ჩანაფიქრი პავლესთან მიმართებაში გაცილებით უფრო გრანდიოზული იყო, ვიდრე მოციქულს შეეძლო წარმოედგინა.     

კვირადღე                                                                                                                           26 აგვისტო
ლუსტრაში დაბრუნება
ლუკას მიერ მოვლენათა შერჩევით აღწერას პავლე, პრაქტიკულად, მაშინვე დერბესა და ლუსტრაში გადაჰყავს. სირიასა და კილიკიაზე მხოლოდ ის არის ნახსენები, რომ პავლემ გაიარა ეს ტერიტორიები და განამტკიცებდა ეკლესიებს (იხ. საქმე. 15:41).

წაიკითხეთ საქმე. 16:1-3. რას გვეუბნება პავლეს ქმედება იმის შესახებ, თუ რამდენად გულისხმიერი იყო იგი, რაკი სურდა ეღვაწა ადამიანთა გადასარჩენად?

თუმცა ტიმოთეს მამა წარმართი იყო, მაგრამ დედამისი ევნიკე იყო იუდეველი ქრისტიანი. მიუხედავად იმ ფაქტისა, რომ ტიმოთე წინადაუცვეთელი იყო, იგი ბავშვობიდანვე იცნობდა წმიდა წერილს (იხ. 2ტიმ. 3:15) და, აქედან გამომდინარე, ღვთისმოშიში ადამიანი იყო. როგორც ქრისტიანმა, მან დაიმსახურა პატივისცემა და აღფრთოვანება ყველა ადგილობრივი მორწმუნის მხრიდან.

რაკი ებრაელებში ეროვნება დედის ხაზით გადადის, შესაბამისად, ტიმოთე იყო იუდეველი. შესაძლებელია, იგი არ იყო წინადაცვეთილი თავისი დაბადებიდან მერვე დღეს, რადგან ბერძენი მამა ამ რიტუალს ბარბაროსობად მიიჩნევდა.

რაკი პავლეს სურდა ტიმოთეს მეწყვილედ წაყვანა და იცოდა, რომ, როგორც წინადაუცვეთელს, აკრძალული ექნება იუდევლურ სინაგოგებში შესვლა, მან წინადაცვითა იგი. მოციქული ხელმძღვანელობდა მხოლოდ პრაქტიკული განზრახვებით, რაც არ ეწინააღმდეგებოდა მის მიერ ნაქადაგებ სახარებას.

თავისი პირველი მოგზაურობის დროს ჩამოყალიბებული საკრებულოების კიდევ ერთხელ მონახულების შემდეგ, პავლემ გადაწყვიტა გამგზავრებულიყო სამხრეთ-დასავლეთით, შესაძლებელია, ეფესოში, ასიის პროვინციაში. თუმცა სულიწმიდამ დააბრკოლა ამ გეგმის განხორციელება. შემდეგ პავლე გაემგზავრა ჩრდილოეთით, სურდა ბითვინიას მონახულება, მაგრამ კვლავ არ გაუშვა ისინი სულიწმიდამ იქ. რაკი პავლეს უნდა გაევლო მისია, ერთადერთი გზაღა რჩებოდა წასულიყო დასავლეთით ტროას საზღვაო პორტისკენ, საიდანაც შეძლებდა რამდენიმე მიმართულებით გამგზავრებას.

თუმცა ღამის ხილვაში ღმერთმა უჩვენა მოციქულს, რომ უნდა გადაეკვეთა ეგეოსის ზღვა, რათა მოენახულებინა მაკედონია.  როცა პავლეს თანამგზავრებმა გაიგეს ამ ხილვის შესახებ, გადაწყვიტეს, რომ ღმერთი მოუწოდებდათ სახარება გაეზიარებინათ მაკედონიელებისთვის.

იფიქრეთ პავლეს მიერ ტიმოთეს წინადაცვეთის მიზეზებზე. ნებადართულია თუ არა უმაღლესი მიზნის მისაღწევად გავაკეთოთ ის, რასაც ხშირად არ ვეთანხმებით და რაშიც ვერ ვხედავთ აუცილებლობას?

ორშაბათი                                                                                                                           27 აგვისტო
ფილიპე
მაკედონიაში ჩასვლის შემდეგ პავლე და მისი თანამგზავრები გაემგზავრნენ ფილიპეში, სადაც მათ ჩამოაყალიბეს ევროპის პირველი ქრისტიანული საკრებულო.

წაიკითხეთ საქმე. 16:11-24. სად გაეშურნენ მისიონერები შაბათს და რატომ? ბოლოს და ბოლოს, რა დაემართათ მათ?

ყოველთვის, როცა პავლე მოინახულებდა რომელიმე ქალაქს, ჩვეულებისამებრ, შაბათს მიდიოდა ადგილობრივ სინაგოგაში, რათა დაემოწმებინა იუდეველებისათვის (იხ. საქმე. 13:14,42,44; 17:1,2; 18:4). ის ფაქტი, რომ პავლე ფილიპეში თავის ჯგუფთან ერთად, მათ შორის იყვნენ იუდეველი და წარმართი ქალებიც, ლოცვისათვის გაეშურნენ მდინარის ნაპირისკენ, სავარაუდოდ, აღნიშნავს, რომ ქალაქში სინაგოგა არ იყო. მნიშვნელოვან მომენტს წარმოადგენდა ის, რომ პავლე შაბათობით სინაგოგებს მხოლოდ სახარების გავრცელების მიზნით კი არ სტუმრობდა ხოლმე, არამედ იმისთვისაც, რომ მისთვის ეს იყო ღმერთის პირადი თაყვანისცემის დღე. 

წაიკითხეთ საქმე. 16:25-34. გააანალიზეთ საპყრობილის ზედამხედველის ღვთისკენ მოქცევის ისტორია. რა უნდა გაეკეთებინა იმისთვის, რომ მოეპოებინა ხსნა?

საპყრობილის ზედამხედველისთვის პავლესა და სილას მიერ გაცემული პასუხი სრულად შეესაბამება სახარებას, რადგან ხსნა შესაძლებელია მხოლოდ იესოში რწმენის მეშვეობით (იხ. რომ. 3:28; გალ. 2:16). თუმცა მცდარი იქნებოდა ამ ნაწყვეტზე დაყრდნობით გამოგვეცხადებინა, რომ იესოში რწმენა ჩაანაცვლებს დოქტრინალური და პრაქტიკული დარიგების აუცილებლობას ნათლობამდე. 

რა ვიცით საპყრობილის ზედამხედველის შესახებ? იგი იუდეველი იყო თუ იუდეველი პროზელიტი? ნებისმიერ შემთხვევაში, მას იესო უნდა ეწამა როგორც უფალი და მხსნელი. შესაძლებელია იგი წარმართი ყოფილიყო, რომელიც უკვე იცნობდა ღმერთს და თაყვანს სცემდა მას, როგორც, მაგალითად, კორნელიოსი, ლიდია (იხ. საქმე. 16:14) და კიდევ რამდენიმე ადამიანი მოციქულთა საქმეების წიგნიდან. შესაძლებელია, ადრე მას სმენია პავლე მოციქულის ქადაგებები. როგორიც არ უნდა ყოფილიყო ამ ადამიანის შესახებ ფაქტები, ისტორიის სიმოკლე არ ამართლებს ნაჩქარევი ნათლობის შემთხვევებს.

წაიკითხეთ საქმე. 16:31-34. რა არის აქ ნათქვამი იმის შესახებ, თუ რამდენად სრული და სრულყოფილი იყო ჩვენი გულისთვის გაღებული ქრისტეს მსხვერპლი? როგორ შეგვიძლია ვისწავლოთ გვქონდეს ყოველდღიური დარწმუნებულობა ქრისტეს სიმართლეში, რომელიც გვფარავს ჩვენ და წარმოადგენს ხსნის ერთადერთ იმედს?

თესალონიკე და ბერეა
საპყრობილედან გათავისუფლებულმა პავლემ და სილამ მიატოვეს ფილიპე (იხ. საქმე. 16:35-40) და გაემართნენ თესალონიკეში, მაკედონიის დედაქალაქში.

წაიკითხეთ საქმე. 17:1-9. რა რეაქცია ჰქონდათ თესალონიკელ იუდეველებს პავლეს მიერ წარმართებში ქადაგების წარმატებაზე?

ვხედავთ, რომ პავლე კვლავ ეძებს სინაგოგას, სადაც შეძლებდა სახარების გაზიარებას. ბევრმა ღვთისმოშიშმა ბერძენმა და მრავალმა დიდგვაროვანმა დედაკაცმა მიიღო პავლეს უწყება. შენიშვნა, რომ ახლადმოქცეულები “შეუერთდნენ პავლესა და სილას” (საქმე. 17:4), როგორც ჩანს, ნიშნავს, რომ მათ ჩამოაყალიბეს ცალკეული ჯგუფი, რომლებიც იკრიბებოდნენ არა მხოლოდ სინაგოგაში, არამედ, სავარაუდოდ, იასონის სახლშიც.

შურით აღვსილი მოწინააღმდეგეები აჯანყდნენ. მათ განიზრახეს ძალით მიეყვანათ პავლე და სილა (ტიმოთე არ არის ნახსენები) სამოქალაქო საბჭოზე და წაეყენებინათ მათთვის ბრალდება. მაგრამ რაკი ამ ადამიანებმა ვერ მონახეს მისიონერები, ადგილობრივ საბჭოში წაიყვანეს იასონი და კიდევ რამდენიმე ახლადმოქცეული და ადანაშაულებდნენ პოლიტიკური წამქეზებლების შეფარვაში.

წაიკითხეთ საქმე. 17:10-15. როგორი იყო ბერეელი იუდეველების გამოხმაურება თესალონიკელ იუდეველებთან შედარებით?

საქმე. 17:11-დან ბერძნული სიტყვა eugenes ნიშნავს “დიდებული” ან “კეთილშობილი”, მაგრამ შეიძლება კიდეც ნიშნავდეს “მიუკერძოებელს”, რაც  ყველაზე მეტად შეესაბამება კონტექსტს. ბერეელმა იუდეველებმა იმიტომ კი არ მიიღეს ასეთი მაღალი შეფასება, რომ დაეთანხმნენ პავლესა და სილას, არამედ იმიტომ, რომ მზად იყვნენ დამოუკიდებლად გამოეკვლიათ წმიდა წერილი და ყოველდღიურად შეემოწმებინათ, მისიონერები სიმართლეს ამბობდნენ თუ არა. სახარების უწყებაზე მხოლოდ ემოციური რეაქცია, ინტელექტუალური დარწმუნებულობის გარეშე, როგორც წესი, ზედაპირული და დროებითია.

თუმცა ბერეაში პავლეს წარმატებული მსახურება სულ მალე შეწყდა დევნის გამო, რამაც აიძულა წასულიყო სამხრეთით, ათენში.

ბოლოს როდის შეისწავლეთ წმიდა წერილი გულმოდგინედ, რათა გაგერკვიათ, “ნამდვილად ასე თუ არის”?

პავლე ათენში
ძველი საბერძნეთის ინტელექტუალური ცენტრი, ქალაქი ათენი, პირდაპირი გაგებით, მიეცა კერპებს. ყველგან იყო განლაგებული ადამიანთა და ღმერთების მარმარილოს ძეგლები, განსაკუთრებით ქალაქის მოედანზე შესასვლელთან, აგორასთან, რომელიც იყო ქალაქის ცხოვრების ეპიცენტრი. როდესაც პავლემ დაინახა გაბატონებული კერპთაყვანისმცემლობა, იმდენად დანაღვლიანდა, რომ უღალატა უპირველეს ყოვლისა სინაგოგის მონახულების თავის ჩვევას. ყოველკვირეულად იგი სინაგოგაში ელაპარაკებოდა იუდეველებსა და იუდაიზმისკენ მოქცეულ წარმართებს, ხოლო ყოველდღიურად _ ქალაქის მოედანზე ბერძნებს (იხ. საქმე. 17:15-22).

რაკი ათენელებს უყვარდათ სიახლის მოსმენა, ზოგიერთი ფილოსოფოსი დაინტერესდა პავლეს სწავლებით და შესთავაზეს სიტყვით გამოსულიყო არეოპაგში _ ქალაქის უზენაეს საბჭოში. პავლე თავის ქადაგებაში არ ციტირებდა წმიდა წერილს და არ მიმართავდა ღვთისა და ისრაელის ურთიერთდამოკიდებულების ისტორიას, რასაც იუდეველებთან მიმართვის დროს იყენებდა (შეად. საქმე. 13:16-41); ამას არანაირი აზრი არ ჰქონდა. ამის ნაცვლად, პავლემ წარმოთქვა რიგი მნიშვნელოვანი ბიბლიური ჭეშმარიტებები განათლებული წარმართებისთვის გასაგებ ენაზე.

წაიკითხეთ საქმე. 17:22-31. ამ ადამიანებთან ქადაგების დროს რა დიდებული ჭეშმარიტებანი გაუხსნა მათ პავლემ ღვთის, ხსნის, ისტორიისა და კაცობრიობის შესახებ?

წარმართული გამოცდილი საზოგადოებისთვის, რომელთა წარმოდგენები ღმერთსა და რელიგიაზე ძალიან დამახინჯებული იყო, პავლეს ნათქვამიდან უდიდესი ნაწილი სისულელედ ჟღერდა მათთვის. ჩვენთვის უცნობია, თუ როგორ აპირებდა პავლე ქადაგების დასრულებას. როგორც ჩანს, იმ დროს შეაწყვეტინეს, როცა წუთისოფელზე ღვთის სამსჯავრო ახსენა (იხ. საქმე. 17:31). ეს მრწამსი პირდაპირ ეწინააღმდეგებოდა ორ ბერძნულ იდეას: 1) ღმერთი სრულად ტრანსცენდენტული არსებაა, რომელსაც არანაირი კავშირი არ აქვს სამყაროსთან ან ადამიანთა ცხოვრებასთან; 2) მკვდრების აღდგომა შეუძლებელია. ეს განმარტავს იმას, თუ რატომ წარმოადგენდა სახარება ბერძნებისთვის უგუნურებას (იხ. 1კორ. 1:23) და ათენში ღვთისკენ მოქცეულ ადამიანთა რიცხვი მცირე იყო. 

მიუხედავად ამისა, მათ შორის, ვინც ირწმუნეს, იყვნენ ათენის საზოგადოების ზეგავლენიანი ადამიანები, ისეთები, როგორებიც არიან: დიონისიოს არეოპაგელი და დამარისი. ქალის სახელის ხსენება მოწმობს საზოგადოებაში მის დიდ თანამდებობაზე და, შესაძლებელია, საბჭოში მის წევრობაზეც კი (იხ. საქმე. 17:34).

ის ფაქტი, რომ არეოპაგში პავლემ თავის ქადაგებაში სხვაგვარი მიდგომა აირჩია, მეტყველებს იმაზე, რომ მას ესმოდა სოციალური და კულტურული განსხვავებები. მან წარმართული პოეტის ციტირებაც კი მოახდინა (იხ. საქმე. 17:28), რათა დაედასტურებინა თავისი შეხედულება. როგორ შეგვიძლია მივმართოთ სხვადასხვა მეთოდს, რათა მივაღწიოთ სხვადასხვა ადამიანის გულამდე?

ხუთშაბათი                                                                                                                         30 აგვისტო
პავლე კორინთოში
საქმე. 18:1-11-ში აღწერილია პავლეს მიერ კორინთოში მიღებული გამოცდილება, სადაც წელიწადი და ექვსი თვე იმყოფებოდა. აკვილა და პრისკილა პავლეს ახლო მეგობრები გახდნენ (იხ. რომ. 16:3; 2ტიმ. 4:19). წაკითხულიდან ვიგებთ, რომ ისინი უკვე იყვნენ ქრისტიანები, სანამ ჩამოვიდოდნენ კორინთოში. სავარაუდოდ, მათი გადმოსვლა განპირობებული იყო რომიდან ებრაელთა გადმოსახლებით იმპერატორ კლავდიუსის განკარგულების მიხედვით. რომაელი ისტორიკოსი სვეტონიუსი მიუთითებს, რომ გადმოსახლება მოხდა იუდეველთა საკრებულოში არეულობის გამო, რისი მიზეზიც იყო “ხრესტუსი” (კლავდიუსი, 25.4). არ არის გამორიცხული, რომ არეულობა გამოწვეული იყო ადგილობრივი გაქრისტიანებული იუდეველების ქადაგებით. აკვილა და პრისკილა სრულიად შესაძლებელია ყოფილიყვნენ ამ მოვლენების მონაწილენი. ყოველ შემთხვევაში, პავლესა და მის ახალ მეგობრებს აერთიანებდათ არა მხოლოდ რწმენა და ებრაული ფესვები, არამედ საერთო საქმეც. 

წაიკითხეთ საქმე. 18:4-17. რა შედეგამდე მიიყვანა პავლე მისმა მისიონერულმა საქმიანობამ კორინთოში?

მაკედონიიდან დაბრუნებულმა სილამ და ტიმოთემ იქაური ეკლესიებიდან მოიტანეს შესაწირავები (იხ. 2კორ. 11:8,9), რისი წყალობითაც პავლემ მოახერხა სრულად მიეძღვნა საკუთარი თავი სახარების ქადაგებისთვის. მთელი თავისი მსახურების განმავლობაში პავლე უპირატესობას ანიჭებდა საკუთარი სახსრებით ცხოვრებას, მაგრამ თავადვე ასწავლიდა, რომ სახარების მქადაგებელმა უნდა “სახარებისაგან იცხოვროს” (1კორ. 9:14).

მიუხედავად პავლეს ქადაგების მიმართ დიდი წინააღმდეგობისა, ზოგიერთმა იუდეველმა და ღმერთის თაყვანისმცემელმა წარმართებმა ირწმუნეს ქრისტე. ახლადმოქცეულთა შორის აღმოჩნდა ადგილობრივი სინაგოგის უფროსი კრისპოსი და მთელი მისი ოჯახობა. მრავალმა კორინთოელმაც იწამა და მოინათლა. რაკი იუდეველთა შორის სიტუაცია კვლავ დაძაბული იყო (იხ. საქმე. 18:12-17), პავლემ გადაწყვიტა კორინთოს მიტოვება, მაგრამ ღამის ხილვაში მან ღმერთისგან მიიღო თანადგომა და დარჩენის განკარგულება (იხ. საქმე. 18:9-11).

ანტიოქიაში დაბრუნებისას პავლემ აკვილა და პრისკილა თან წაიყვანა და დატოვა ისინი ეფესოში, სადაც დაჰყო რამდენიმე დღე მანამ, სანამ გააგრძელებდა თავის გზას. აქ მას საშუალება ჰქონდა ექადაგა ადგილობრივ იუდევლურ სინაგოგაში და იუდეველთა პოზიტიურმა გამოძახილმა პავლე აიძულა პირობა დაედო, რომ თუკი ღმერთი ინებებდა, იგი დაბრუნდებოდა (იხ. საქმე. 18:18-21). მოციქულმა აღასრულა პირობა თავისი შემდეგი მოგზაურობის დროს.

კორინთოში ცივად დახვედრის შემდეგ პავლეს სჭირდებოდა ღვთის მხარდაჭერა, რადგან ამ ქალაქში იღწვოდა სულთა გადასარჩენად. რა დაპირებას ვპოულობთ უფლის სიტყვებში, რომლებითაც პავლეს მიმართა (იხ. საქმე. 18:10)?

პარასკევი                                                                                                                           31 აგვისტო
შემდგომი გამოკვლევისათვის
“ის, ვინც დღეისთვის არაპოპულარულ ჭეშმარიტებებს ქადაგებს, არ უნდა დანაღვლიანდეს, თუკი ქრისტიანებიც კი ცივად ხვდებიან, როგორც პავლესა და მის თანამშრომლებს ხვდებოდნენ ის ადამიანები, ვისთვისაც ქადაგებდნენ. ჯვრის მახარობლები უნდა აღიჭურვონ ლოცვით, იფხიზლონ და წინ წავიდნენ რწმენითა და გამბედაობით, ყოველთვის იშრომონ იესოს სახელით” (ე. უაითი. მოციქულთა საქმეები, გვ. 230).

“წუთისოფლის ისტორიის აღსასრულს ადამიანებს, რომლებსაც უქადაგებენ უცვლელ ჭეშმარიტებებს, რომ მიებაძათ ბერეელებისთვის და ყოველდღიურად შეესწავლათ წმიდა წერილი, ბიბლია შეადარებინათ მათთვის ნაქადაგები ჭეშმარიტებისთვის, მაშინ დღეს გაცილებით უფრო მეტი ადამიანი იქნებოდა ღვთის რჯულის მორჩილთა შორის…

ყველა განიკითხება მიცემული ნათელის მიხედვით. ღმერთი თავის წარმომადგენლებს ხსნის უწყებით აგზავნის და ყველა, ვინც მას ისმენს, პასუხისმგებელია ღმერთის წინაშე იმაზე, თუ როგორ მოეკიდებიან მისი მონების სიტყვებს. ჭეშმარიტების გულწრფელი მაძიებელი საგულდაგულოდ განიხილავს გადმოცემულ სწავლებას ღვთის სიტყვის ნათელში” (იქვე, გვ. 232).

კითხვები მსჯელობისათვის:

1.
ორშაბათის თემის გაგრძელების კუთხით იმსჯელეთ შემდეგი გამონათქვამის აზრზე: “ნათლობის კანდიდატები საგულდაგულოდ უნდა მოემზადონ… მათ, ვინც ახლახან მოვიდა ქრისტესთან, უნდა განემარტოთ ქრისტიანული ცხოვრების პრინციპები” (ე. უაითი. მოწმობანი ეკლესიისათვის, ტ. 6, გვ. 91,92).

2.
იმსჯელეთ ოთხშაბათის ბოლო შეკითხვაზე. როგორ შეგვიძლია ჩვენ, როგორც ეკლესიამ, პავლეს მსგავსად, გავითვალისწინოთ კულტურული სხვაობები და ადამიანები მივიღოთ ისეთები, როგორებიც არიან, ამავდროულად ზიანი არ მივაყენოთ სახარებას ან საკუთარ რელიგიურ კუთვნილებას?

3.
წაიკითხეთ საქმე. 17:32-34. რა შეგვიძლია ვისწავლოთ პავლეს უწყებაზე ათენელთა განსხვავებული რეაქციის დანახვისას? “1) ერთნი დასცინოდნენ პავლეს. მათ ართობდათ ამ უცნაური იუდეველის მგზნებარება და სერიოზულობა. შეიძლება იხუმრო ცხოვრებაზე, მაგრამ ხშირად ცხოვრება იწყება როგორც კომედია და მთავრდება როგორც ტრაგედია. 2) სხვებმა გადაწყვიტეს პავლესთან ცოტა მოგვიანებით, სხვა დროს გაემართათ დისკუსია. მაგრამ მნიშვნელოვანი საქმეებისა და გადაწყვეტილებების სხვა დროისთვის გადადებამ შეიძლება დიდ უბედურებამდე მიიყვანოს. 3) ზოგიერთმა ირწმუნა. ბრძენმა იცის, რომ მხოლოდ სულელი უარყოფს ღვთისგან შემოთავაზებულ წინადადებას” (უილიამ ბარკლი. მოციქულთა საქმეები, გვ. 133).

4.
პავლემ მოახდინა წარმართი ავტორის ციტირება (იხ. საქმე. 17:28), რათა ათენელთა გონებამდე მიეტანა თავისი აზრი. რამდენად სასარგებლო შეიძლება აღმოჩნდეს მსგავსი წყაროების გამოყენება? სხვა მხრივ, რა საშიშროებები შეიძლება იმალებოდეს ამის მიღმა?

გაკვეთილი 10                                                                                          
1 - 7 სექტემბერი
მესამე მისიონერული მგზავრობა
გამოსაკვლევად შემოთავაზებული ბიბლიური მუხლები: საქმე. 18:24-28; საქმე. 19; საქმე. 20:7-12,15-27; 2კორ. 4:8-14; საქმე. 21:1-15.

სამახსოვრო მუხლი: “მაგრამ სიცოცხლე არად მიღირს, ოღონდ კი იმ ჩემს სარბიელსა და მსახურებას დავასრულებდე, რომელიც უფალ იესოსგან მივიღე, რათა დავამოწმო ღვთის მადლის სახარება” (საქმე.  20:24).

ლუკას მიერ პავლეს მესამე მოგზაურობის შესახებ თხრობა მოულოდნელად იწყება. მუხლში მხოლოდ ის არის ნათქვამი, რომ მოციქული, რომელმაც გარკვეული დრო დაჰყო ანტიოქიაში _ თავისი მისიონერული საქმიანობის ცენტრში, გაემგზავრა ახალ მოგზაურობაში, “რიგრიგობით მოიარა გალატელთა ქვეყანა და ფრიგია, და განამტკიცებდა მოწაფეებს” (საქმე. 18:23). ამგვარად, ერთ წინადადებაში ჩაეტია მოგზაურობის თითქმის 2500 კილომეტრი.

ეს იმით არის განპირობებული, რომ მოგზაურობის ცენტრალურ პუნქტს წარმოადგენდა ქალაქი ეფესო, სადაც პავლემ დაჰყო ყველაზე დიდი დრო, ვიდრე თავისი მოგზაურობების დროს მონახულებულ სხვა ნებისმიერ ქალაქში. ეფესოში სახარებისეული მსახურება მეტად ნაყოფიერი აღმოჩნდა; პავლეს ქადაგებებმა ზეგავლენა იქონია მთელი ასიის პროვინციის მაცხოვრებლებზე (იხ. საქმე. 19:10,26). სავარაუდოდ, ზუსტად ამ დროს ჩამოყალიბდა ეკლესიები კოლოსოში, იერაპოლსა და ლაოდიკიაში, შესაძლებელია, ეპაფრას (იხ. კოლ. 4:12,13), პავლეს ერთ-ერთი თანამშრომლის (იხ. კოლ. 1:7; ფლმ. 23) წყალობით.

აღსანიშნავია ის, რომ ეს არის პავლეს ბოლო მოგზაურობა, რომლის შესახებაც გვამცნობს მოციქულთა საქმეები. მან ეს მოგზაურობა მოახერხა ჯერ კიდევ  როგორც თავისუფალმა ადამიანმა. ლუკა აღწერს პავლეს კიდევ ერთ მოგზაურობას, რომში, მაგრამ პავლე იქ გაემგზავრება უკვე როგორც ტუსაღი. 

საქმე. 18:24-28-ში ვკითხულობთ, რომ სანამ პავლე ეფესოსკენ მიმავალ გზაზე იმყოფებოდა, ამ ქალაქში ჩამოვიდა იუდეველი, სახელად აპოლოსი, მჭერმეტყველი კაცი, წმიდა წერილის მცოდნე. ის, რომ აპოლოსი იესოს მიმდევარი იყო, კარგად ჩანს მისი აღწერიდან: “განსწავლული იყო უფლის გზებში, მხურვალე სულით ლაპარაკობდა და ზუსტად ასწავლიდა იესოს შესახებ” (საქმე. 18:25). მიუხედავად ამისა მან მხოლოდ იოანეს ნათლისცემა იცოდა. იოანეს მიერ მონათლულმა აპოლოსმა გაიცნო იესო თავისი მიწიური ცხოვრების დროს, თუმცა ქრისტეს ჯვარცმამდე და ორმოცდაათობის მოვლენებამდე, როგორც ჩანს, იგი დაბრუნდა მშობლიურ ალექსანდრიაში.

ეს განმარტავს იმას, თუ რატომ აძლევდნენ აკვილა და პრისკილა შემდგომ მითითებებს. და თუმცა წმიდა წერილზე დაყრდნობით აპოლოსს შეეძლო დაემტკიცებინა, რომ იესო ისრაელიანთა მესიაა (იხ. საქმე. 18:28), მაგრამ მას ესაჭიროებოდა განახლებული ინფორმაცია იესოს მსახურების დროიდან მოყოლებული ქრისტიანობის განვითარებასთან მიმართებაში. თუმცა აკვილა და პრისკილა არ შემოიფარგლნენ ამით. მათ მისცეს მას ეფესოს მორწმუნეთა სახელით სარეკომენდაციო წერილი, რომელიც განკუთვნილი იყო აქაიას ეკლესიისთვის (საქმე. 18:27). ამ რეკომენდაციის წყალობით აპოლოსს შეეძლო კორინთოში ეფექტური მსახურება (იხ. 1კორ. 3:4-6; 4:6; 16:12).

წაიკითხეთ საქმე. 19:1-7. რა მოხდა პავლეს ეფესოში ჩამოსვლის შემდეგ?

თორმეტი მამაკაცის, რომელთაც პავლე შეხვდა ეფესოში ჩამოსვლის დროს, და აპოლოსის ისტორიას შორის არის კავშირი, რადგან მათი მდგომარეობა მსგავსია. მათი ხსენება როგორც “მოწაფეების” (იხ. საქმე. 19:1) და შეკითხვა, რომლითაც მათ პავლემ მიმართა (იხ. საქმე. 19:2), ნათლად გვიჩვენებს, რომ ამ ადამიანებს უკვე სწამდათ იესოსი. ამავდროულად, მათი პასუხი მოწმობს, რომ აპოლოსის მსგავსად, წარსულში ისინი იყვნენ იოანე მოციქულის მოწაფეები, შემდეგ გახდნენ იესოს მოწაფეები, მაგრამ არ ჰქონიათ ორმოცდაათობის დღესთან დაკავშირებული გამოცდილება. ამ ადამიანებს საშუალება უნდა მისცემოდათ დამტკბარიყვნენ უფალთან უფრო მჭიდრო ურთიერთობით.

“ეფესოში ჩამოსვლის დროს პავლემ იქ იპოვა თორმეტი ძმა, რომლებიც, აპოლოსის მსგავსად, იოანე ნათლისმცემლის მოწაფეები იყვნენ და გარკვეული წარმოდგენა ჰქონდათ ქრისტეს მისიის შესახებ. ისინი არ ყოფილან ნიჭით იმდენად დაჯილდოებულები, როგორც აპოლოსი, თუმცა იმავე გულწრფელობითა და რწმენით სურდათ ყველგან ეხარებინათ იმის შესახებ, რაც თავად იწამეს” (ე. უაითი. მოციქულთა საქმეები, გვ. 282).

მათი ახალი ნათლობა უნდა განვიხილოთ ამ შემთხვევის უნიკალურობის გათვალისწინებით. ეს ადამიანები არ გადმოსულად სხვა ქრისტიანული კონფესიიდან და არ გამოუცდიათ ახლახან ახლად მოქცევა. ისინი უბრალოდ შეუერთდნენ ძირითად ქრისტიანულ რწმენას. ის ფაქტი, რომ მათ სულიწმიდის ნიჭი მიიღეს და ენებზე ლაპარაკობდნენ, სავარაუდოდ, ნიშნავს, რომ ეს კაცები, როგორც აპოლოსი, იყვნენ ქრისტიანი მისიონერები, რომელთაც ახლა გააჩნდათ ყველა უფლებამოსილება, რათა დაემოწმებინათ იესო ქრისტეს შესახებ, სადაც არ უნდა წასულიყვნენ.

ეფესოში თავისი ჩვეულებისამებრ, პავლე ჯერ გაემართა სინაგოგაში საქადაგებლად. რაკი იქ დაპირისპირებას წააწყდა, ახლადმოქცეულებთან ერთად პავლე გადავიდა ვინმე ტირანუსის სკოლაში, სადაც ყოველდღე ქადაგებდა ორი წლის განმავლობაში (იხ. საქმე. 19:8-10). ლუკა ეფესოში პავლეს მსახურების შესახებ დასკვნის სახით წერს, რომ სახარება მთელი პროვინციის ტერიტორიაზე გავრცელდა (იხ. საქმე. 19:10,26). 

საქმე. 19:11-20-ში ლუკა ამატებს რამდენიმე სასწაულის შესახებ ისტორიას, აღწერს უფლის ძალის ტრიუმფს ქალაქში, სადაც მაგია და სხვა ცრურწმენითი პრაქტიკები ნორმას წარმოადგენდა. ეჭვგარეშეა, ღმერთს შეეძლო განკურნება პავლეს მეშვეობით, მაგრამ ის ფაქტი, რომ ხელსახოცებსა და წელსაკრავებს, რომელთაც სამუშაოს დროს იხმარდა მოციქული, განკურნების ძალა ჰქონდა (იხ. საქმე. 19:12), შეიძლება ვინმეს უცნაურად მოეჩვენოს, თუმცა ეს შემთხვევა ეხმიანება იესოს მიერ დედაკაცის განკურნებას, რომელიც სისხლდენით იტანჯებოდა (იხ. ლუკ. 8:44). ეფესოს ცრურწმენები იქცა მიზეზად, რატომაც მოახდინა უფალმა, ლუკას სიტყვების თანახმად, “უჩვეულო სასწაულები” (საქმე. 19:11). შესაძლებელია, ეს არის იმის მაგალითი, თუ როგორ პასუხობს ღმერთი ადამიანთა მოთხოვნილებებს მათი მენტალობის გათვალისწინებით.

ეფესოში თავისი მსახურების შედეგით დაკმაყოფილებულმა პავლემ გადაწყვიტა იერუსალიმში გამგზავრება (იხ. საქმე. 19:21). ლუკა არ ასახელებს ამ მოგზაურობის მიზეზებს, თუმცა პავლეს პირადი წერილებიდან გამომდინარე ვიცით, რომ მას სურდა იერუსალიმის ეკლესიისთვის გადაეცა მის მიერ შეგროვილი სახსრები, რათა დაეკმაყოფილებინა მისი საჭიროებები (იხ. რომ. 15:25-27; 1კორ. 16:1-3). ეკლესიის ჩამოყალიბების პირველ წლებში ქონების გაერთიანებისა და კლავდიუსის მმართველობის დღეებში დიდი შიმშილობის მიზეზით იუდეველი მორწმუნეები გაღატაკდნენ. დახმარების შესახებ მათ თხოვნაში (იხ. გალ. 2:10) პავლემ დაინახა მის მოციქულობაში მათი რწმენის განმტკიცებისა  და მრავალკულტურული ეკლესიის ერთიანობის განმტკიცების შესაძლებლობა, მაგრამ აცნობიერებდა მისთვის სახიფათო ყველა რისკს (იხ. საქმე. 20:22,23; რომ. 15:31).

წაიკითხეთ საქმე. 19:23-40. რა იყო პავლეს ეფესოში ყოფნის ბოლოს მის წინააღმდეგ ამხედრების ჭეშმარიტი მიზეზი?

ამბოხი გამოწვეული იყო წარმართული თაყვანისცემისთვის სერიოზული საფრთხის შექმნის მიზეზით, რასაც პავლეს მსახურება წარმოადგენდა. სრულიად ნათელია, რომ დემეტრე ხელმძღვანელობდა მატერიალური მოტივებით, თუმცა მოახერხა სიტუაციის რელიგიური კუთხით წარმოჩინება, რადგან ეფესოში იდგა არტემიდას (დიანას) ტაძარი, რომელიც ძველი სამყაროს შვიდ საოცრებათაგან ერთ-ერთი იყო. 

წაიკითხეთ საქმე. 19:27. ყურადღება მიაქციეთ იმას, თუ რამდენად ოსტატურად მოახერხა დემეტრემ თავისი შემოსავლის შენარჩუნების სურვილის ღვთისმოსაობით შენიღბვა. რატომ უნდა გამოვიჩინოთ ჩვენ, ქრისტიანებმა, სიფრთხილე, რათა არ გამოვიყენოთ ჩვენი რწმენა ან მოჩვენებითი  ღვთისმოსაობა ანგარებიანი მიზნებისთვის?

ეფესოში შფოთის შემდეგ (იხ. საქმე. 19:23-40) პავლემ გადაწყვიტა ამ ქალაქის მიტოვება. მაგრამ იმის ნაცვლად, რომ იერუსალიმში პირდაპირი გზით წასულიყო, მნიშვნელოვნად გადაუხვია მარშრუტს და წავიდა მაკედონიისა და აქაიას გზით (იხ. საქმე. 20:1-3). პავლეს ამ მოგზაურობაში თან ახლდა ცალკეული ეკლესიების წარმომადგენლები, რომლებსაც წარმართები შეადგენდნენ (იხ. საქმე. 20:4).

წაიკითხეთ საქმე. 20:7-12. რატომ იყენებენ ხშირად ამ მუხლებს იმის დასამტკიცებლად, რომ შაბათი დღის თაყვანისცემა ჩანაცვლებულია კვირა დღით?

პავლეს ტროადაში გაჩერება დასრულდა ეკლესიის შეხვედრით “შვიდეულის პირველ დღესვე” (საქმე. 20:7). მორწმუნეები შეიკრიბნენ “პურის გასატეხად”, რაც, სავარაუდოდ, უფლის სერობაზე მიგვითითებს. ის შეიძლება შეთავსებული იყო საერთო ტრაპეზთან, როგორც ეს ადრეულ ეტაპზე კეთდებოდა იერუსალიმის ეკლესიაში (იხ. საქმე. 2:42,46) ან შეიძლება არა. ის ფაქტი, რომ ამ ნაწყვეტში არაა ნახსენები არც სასმისი, არც ლოცვები, არ გამორიცხავს ასეთ შესაძლებლობასაც. ეს ისტორია ხშირად მოყავთ იმის დასამტკიცებლად, რომ პავლეს დროს, ყოველ შემთხვევაში, წარმართულ ეკლესიებში, თაყვანისცემის დღე უკვე იყო გადატანილი შაბათიდან კვირაზე.

მიუხედავად ამისა, სანამ გაკეთდებოდეს ასეთი განცხადება, აუცილებელია დადგინდეს ზუსტი დღე, თუ როდის მოხდა ეს შეხვედრა და განისაზღვროს მისი ხასიათი. სანთლების ხსენება (იხ. საქმე. 20:8) ადასტურებს, რომ პავლემ სიტყვა შუაღამემდე გააგრძელა (იხ. საქმე. 20:7) და შემდეგ განთიადამდე (იხ. საქმე. 20:11), ასევე ჩაძინებული ევტიხის შესახებ ცნობა მიგვითითებს, რომ შეხვედრა საღამოთი მიმდინარეობდა.

თუმცა შეკითხვა შემდეგში მდგომარეობს: ეს შეხვედრა კვირა დღის დასაწყისი იყო თუ მის შემდეგ? პასუხი იმაზეა დამოკიდებული, თუ დროის რომელ ათვლას გამოიყენებს ლუკა: იუდეურს (მზის ჩასვლიდან მზის ჩასვლამდე) თუ რომაულს (შუაღამიდან შუაღამემდე). პირველ შემთხვევაში, ეს იქნებოდა შაბათი საღამო, მეორე შემთხვევაში - კვირა საღამო. 

ასეა თუ ისე, საქმე. 20:7-12-ის კონტექსტი მიგვითითებს იმაზე, რომ ეს შეხვედრა კვირას საღამოს რომც ყოფილიყო, მას არანაირი კავშირი არ ჰქონდა ეკლესიის რეგულარულ შეკრებებთან, არამედ მეორე დღის დილით პავლეს გამგზავრებასთან დაკავშირებით იყო ორგანიზებული. რთული გასაგებია, თუ როგორ შეგვიძლია განვმარტოთ კვირის დაცვის გასამართლებლად ეს ცალკეული და განსაკუთრებული ეპიზოდი. სინამდვილეში, იგი ვერანაირად ვერ გამოდგება საკვირაო თაყვანისცემის არგუმენტად.

დაფიქრდით მეშვიდე დღის, შაბათის, დაცვის სასარგებლოდ არსებული არგუმენტების შესახებ. როგორ გვეხმარება შაბათის დაცვის სასარგებლოდ არსებული მძლავრი ბიბლიური არგუმენტაცია, განგვამტკიცოს მეშვიდე დღის ადვენტისტების ჩვენს წოდებასა და მოწოდებაში ვაუწყოთ სამყაროს სამი ანგელოზის ხარება?

ოთხშაბათი                                                                                                                     5 სექტემბერი
მილეტი
იერუსალიმისკენ მიმავალ გზაზე პავლე შეჩერდა მილეტში, სადაც საშუალება მიეცა გამოსამშვიდობებელი სიტყვით მიემართა ეფესოს ეკლესიების ხელმძღვანელებისთვის.

წაიკითხეთ საქმე. 20:15-27. რაზე გაამახვილა პავლემ ყურადღება თავისი სიტყვის შესავალ ნაწილში?

დაგეგმა რა თავისი ახალი მოგზაურობა, რომელიც ითვალისწინებდა რომისა და ესპანეთის მონახულებას (იხ. რომ. 15:22-29), პავლე ფიქრობდა, რომ აღარასოდეს დაბრუნდებოდა ასიაში. ამგვარად, მან თავისი სიტყვა დაიწყო ეფესოში თავისი საქმიანობის შესახებ ანგარიშით. თუმცა ეს ანგარიში ეხებოდა არა მხოლოდ თავის წარსულ ცხოვრებას ეფესოს მკვიდრთა შორის, არამედ მომავალშიც იყურებოდა, რადგან პავლე შიშობდა იმასთან დაკავშირებით, თუ რა შეიძლება დამართნოდა მას იერუსალიმში.

მოციქულის შიში სრულიად საფუძვლიანი იყო. იერუსალიმის ეკლესია პავლეს გარკვეული სკეპტიციზმით უყურებდა, თუ არა მტრული განწყობით, იმის გამო, რომ წარსულში იყო მდევნელი, და ასევე ქადაგებდა თავისუფლებას წინადაცვეთისგან (იხ. საქმე. 21:20-26).  იუდეველი ხელისუფლებისთვის პავლე წარმოადგენდა მოღალატეს და რელიგიური ტრადიციების შემარყეველს (საქმე. 23:1,2). პირველი საუკუნის შუისთვის რომის მხრიდან ცუდი მართვის გამო იუდეა მოიცვეს რევოლუციურმა და ნაციონალისტურმა განწყობებმა. ამ ატმოსფერომ ზეგავლენა იქონია იუდეველთა საზოგადოების ყველა ფენაზე, მათ შორის, სავარაუდოდ, ეკლესიაზეც. ამგვარ ვითარებაში ყოფილი ფარისევლის საქმიანობამ წარმართებში, როგორც ჩანს, მას ცუდი სახელი მოუტანა (იხ. საქმე. 21:27-36).

პავლეს სხვა განცდებიც ჰქონდა. საქმე. 20:28-31-ში იგი დიდ ყურადღებას უთმობს იმას, თუ როგორ უნდა მოქცეოდა ეფესოს ეკლესიის ხელმძღვანელობა ცრუმასწავლებლებს, რომლებიც, როგორც ულმობელი მგლები, შეეცდებიან აცდუნონ და დაღუპონ სამწყსო. ეკლესიის არსებობის პირველივე დღიდან ცრუმასწავლებლები დიდ საშიშროებას წარმოადგენდნენ. ქრისტიანული ეკლესიის ისტორია გვიჩვენებს უზარმაზარ ზარალს, რომელიც  ცრუმასწავლებლებმა მიაყენეს ეკლესიას. ეს პრობლემა დროის აღსასრულამდე იარსებებს (იხ. 2ტიმ. 4:3). 

ეჭვგარეშეა, პავლეს ტანჯავდა მრავალი განსხვავებული აზრი და განცდა, მაგრამ, მიუხედავად ამისა, მისი ერთგულება და გულმოდგინება ყოველთვის ურყევი რჩებოდა.

წაიკითხეთ 2კორ. 4:8-14. რატომ საუბრობს პავლე ამ მუხლებში განსაცდელში რწმენის შენარჩუნების აუცილებლობაზე? რაზე ამყარებს იგი თავის მთავარ იმედს?

ხუთშაბათი                                                                                                                     6 სექტემბერი
ტვიროსი და კესარია
მილეტის მოვლენების შემდეგ ლუკა საკმაოდ დაწვრილებით აღწერს პავლეს იერუსალიმისკენ მიმავალ გზას. ერთი კვირა დაჰყო ტვიროსში, ფინიკიის სანაპიროზე, სადაც უნდა გადმოეტვირთათ ხომალდი (იხ. საქმე. 21:1-6). როცა პავლე ამ ქალაქში იმყოფებოდა, მორწმუნეები არწმუნებდნენ არ წასულიყო იერუსალიმში.

ის ფაქტი, რომ ისინი ხელმძღვანელობდნენ სულიწმიდისაგან მიღებული გაფრთხილებით, სულაც არ ეწინააღმდეგება უფრო ადრე არსებულ მტკიცებულებას იმის შესახებ, რომ მოციქულს სულიწმიდა ხელმძღვანელობდა. საქმე. 19:21-ში ბერძნული სიტყვათშეთანხმება etheto en to pneumati, შესაძლებელია, ვთარგმნოთ როგორც “სულში გადაწყვიტა”, რადგან ეს არ ყოფილა პავლეს ერთპიროვნული გადაწყვეტილება. სულიწმიდას შეეძლო გაეხსნა ტვიროსის ქრისტიანებისთვის, თუ რა ხიფათები ელოდა პავლეს. რაკი ისინი ადამიანურად დადარდიანებული იყვნენ, ურჩიეს კიდეც უარი ეთქვა თავის განზრახვაზე. თავად პავლემ კი არ იცოდა, თუ რა მოუვიდოდა იერუსალიმში (იხ. საქმე. 20:22,23). ღვთის წინამძღოლობას ყოველთვის როდი შეაქვს გარკვეულობა, ისეთი ადამიანის ცხოვრებაშიც კი, როგორიც იყო პავლე. 

წაიკითხეთ საქმე. 21:10-14. პავლეს გამგზავრებასთან დაკავშირებით რა განსაკუთრებული შემთხვევა მოხდა კესარიაში?

აგაბოსი იყო წინასწარმეტყველი იერუსალიმიდან; იგი ნახსენებია შიმშილობის აღწერის დროს (საქმე. 11:27-30). ზოგიერთი ძველაღთქმისეული წინასწარმეტყველებების მსგავსად (მაგალითად, ეს. 20:1-6; იერ. 13:1-10), მისი უწყება თვალსაჩინო იყო; იგი ცხადად უჩვენებდა, თუ რა დაემართებოდა პავლეს იერუსალიმში ჩასვლისას და როგორ გადასცემენ მტრები მის თავს წარმართებს (რომაელებს).

პავლესთან ერთად მყოფებმა აგაბოსის უწყება გაფრთხილებად აღიქვეს, და არა როგორც წინასწარმეტყველებად და ამიტომ ყველანაირად ცდილობდნენ დაერწმუნებინათ მოციქული არ წასულიყო იერუსალიმში. და თუმცა მათი რეაქცია ძლიერ შეეხო პავლეს, ის აღვსილი იყო სიმტკიცით აღესრულებინა თავისი მისია საკუთარი სიცოცხლის ფასადაც კი. სახარების სისრულე და ეკლესიის ერთიანობა პავლესთვის გაცილებით მეტს ნიშნავდა, ვიდრე საკუთარი უსაფრთხოება ან ინტერესები.

“ადრე არასდროს მიახლოებია მოციქული იერუსალიმს ასეთი მძიმე გულით. მან იცოდა, რომ იქ პოვებდა ცოტა მეგობარს და მრავალ მტერს. იგი უახლოვდებოდა ქალაქს, რომელმაც უარყო და მოკლა ღვთის ძე და რომელიც ახლა ღვთიური შურისგებით ემუქრებოდა” (ე. უაითი. მოციქულთა საქმეები, გვ. 397,398).

მიუხედავად იმისა, რომ არასწორად ესმოდათ პავლესი, ცილს სწამებდნენ, სასტიკად ექცეოდნენ და ხშირად შეურაცხყოფდნენ, იგი მაინც რწმენით მიიწევდა წინ. როგორ შეგვიძლია ვისწავლოთ ვიქცეოდეთ ასევე დამამწუხრებელ გარემოებებში?

პარასკევი                                                                                                                       7 სექტემბერი
შემდგომი გამოკვლევისათვის
“სახარების წარმატებული ქადაგება უკმაყოფილებას იწვევდა იუდეველებში. იმპერიის ყოველი კუთხიდან მოდიოდა შეტყობინებები ახალ სწავლებასთან დაკავშირებით, რომლის თანახმადაც, იუდეველები თავისუფლდებოდნენ რიტუალური რჯულის დადგენილებების დაცვისგან, ხოლო წარმართებმა, როგორც აბრაამის შვილებმა, მიიღეს იუდეველებთან თანასწორი უფლებები… მისი [პავლეს] ემოციური გამონათქვამი: “არ არის არც ბერძენი, არც იუდეველი, არც წინადაცვეთა, არც წინადაუცვეთელობა” (კოლ. 3:11) მტრებმა ღვთის გმობად მიიჩნიეს და მტკიცედ გადაწყვიტეს ძალით გაეჩუმებინათ იგი” (ე. უაითი. მოციქულთა საქმეები, გვ. 390).

“მას არ შეეძლო ჰქონოდა თანაგრძნობისა და მხარდაჭერის იმედი რწმენით თავისი ძმების მხრიდანაც კი. იუდეველებმა, რომლებმაც არ მიიღეს ქრისტიანობა და თვალს ადევნებდნენ ყველა მის ქმედებას, არ დააყოვნეს იერუსალიმში მის შესახებ გაევრცელებინათ ყველაზე არასახარბიელო ხმები; ზოგიერთ მოციქულსაც და ხუცესსაც კი სწამდა ამ ჭორების, არ ცდილობდნენ მათ უარყოფას, არ გამოხატავდნენ არანაირ სურვილს გაეგოთ პავლესთვის და ეთანამშრომლათ მასთან” (იქვე, გვ. 398).

კითხვები მსჯელობისათვის:

1.
თორმეტი მოწაფე, რომელთაც პავლე ეფესოში შეხვდა, თავდაპირველად, იოანე მოციქულის მიმდევრები ყოფილან, შემდეგ კი იესოს მოწაფეები გამხდარან (იხ. საქმე. 19:1-7). ამ ნაწყვეტის საფუძველზე, რატომ არის სამართლიანი ხელმეორედ ნათლობა მოითხოვონ სხვა მიმდინარეობის წარმომადგენელმა ქრისტიანებმა (რომლებიც ადრე უკვე მოინათლნენ წყალში სრული შთაფვლით), თუკი სურთ ადვენტისტური რწმენის მიღება? აქვს თუ არა რაიმე მნიშვნელობა იმ ფაქტს, რომ აპოლოსი არ მონათლულა ხელმეორედ?

2.
დაფიქრდით იმ მდგომარეობაზე, რომელშიც პავლე აღმოჩნდა. მოციქულს უარყოფენ მისივე თანამემამულენი, რომელთაც არ სწამთ იესოსი. იუდეველებიც კი, რომელთაც სწამთ იესოსი, ეჭვის თვალით უყურებდნენ მას, რაკი ვარაუდობდნენ, რომ “სამანებს ანაცვლებდა” (იობ. 24:2). მრავალ წარმართს სძულს მის მიერ გაცხადებული სახარება. და, მიუხედავად ამისა, რას აკეთებდა პავლე? რატომ მიიწევდა იგი წინ და ყურადღებას არ აქცევდა ყველა წინააღმდეგობას? რა გაკვეთილი შეგვიძლია გამოვიტანოთ ამ ისტორიიდან?

3.
ასევე დაფიქრდით სხვა არგუმენტების შესახებ, რომლებიც მოყავთ ადამიანებს იმის დასამტკიცებლად, რომ თაყვანისცემის დღე შაბათიდან კვირაზეა გადატანილი ან რომ შაბათის მცნებას აღარ აქვს მეტად სავალდებულო ძალა. როგორ უნდა ვუპასუხოთ მათ, რათა ვუჩვენოთ, რომ შაბათის დაცვაში ოდნავ მეტითაც კი არ მჟღავნდება მეკანონეობა, ვიდრე სხვა დანარჩენი ცხრა მცნების აღსრულებაში, თუკი მორჩილებას გამოვხატავთ რწმენით და ვაცნობიერებთ, სინამდვილეში, რაში მდგომარეობს ხსნის ჩვენი ერთადერთი იმედი?

გაკვეთილი 11                                                                                       

დაპატიმრება იერუსალიმში
გამოსაკვლევად შემოთავაზებული ბიბლიური მუხლები: საქმე. 21; რომ. 2:28,29; გალ. 5:6, საქმე. 22, საქმე. 23:1-30; მათ. 22:23-32.

სამახსოვრო მუხლი: “მეორე ღამეს უფალი გამოეცხადა მას და უთხრა: “გამხნევდი, ვინაიდან, როგორც იერუსალიმში მოწმობდი ჩემზე, ასევე რომშიც გმართებს დამოწმება” (საქმე. 23:11).

პავლეს პირველი მისიონერული მოგზაურობის შემდეგ მალევე გამომჟღავნდა, რომ ეკლესიაში გაჩნდა პრინციპული უთახმოება წარმართების რწმენაში შეზიარების საკითხთან დაკავშირებით (იხ. საქმე. 15:1-5). შესაძლოა, პავლე წინასწარ გრძნობდა რა მზარდ კონფლიქტს, ჩაიფიქრა გეგმა ეკლესიის ერთიანობის განსამტკიცებლად. რადგან საბჭოზე სთხოვეს “ხსომებოდა იერუსალიმელი ღატაკები” (გალ. 2:10), მოციქულმა გადაწყვიტა შეეთავაზებინა წარმართული ეკლესიებისთვის ფინანსურად დახმარებოდნენ ძმებს იუდეიდან, ჩაეტარებინათ, ეგრეთ წოდებული “წმიდათათვის შესაწირავი” (1კორ. 16:1). შესაძლებელია, მოციქულს იმედი ჰქონდა, რომ ეს ინიციატივა ხელს შეუწყობდა ხიდების გადებას ამ ორ ჯგუფს შორის.

ეს განმარტავს მის მტკიცე გადაწყვეტილებას, მიუხედავად საშიშროებისა, წავიდეს იერუსალიმში თავისი მესამე მოგზაურობის დასასრულს. ერთი მხრივ, პავლეს გულწრფელად უყვარდა თავისი იუდეველი თანამოძმენი (იხ. რომ. 9:1-5); მეორე მხრივ, მას სურდა, რომ ეკლესია გაერთიანებულიყო (იხ. გალ. 3:28; 5:6). რაკი იუდეველები და წარმართები თანასწორი სახით გადარჩებოდნენ მხოლოდ რწმენით და არა რჯულის საქმეებით (იხ. რომ. 3:28-30), ცერემონიალური რჯულის მოთხოვნილებებთან განსხვავებული დამოკიდებულების შედეგად მათ შორის ნებისმიერი სოციალური გაუცხოება ეწინააღმდეგებოდა სახარების ხასიათს” (იხ. ეფეს. 2:11-22).

ამ კვირის განმავლობაში განვიხილავთ პავლეს მსახურებას მისი ცხოვრებისა და საქმიანობის ახალ ეტაპზე. 

კვირადღე                                                                                                                       9 სექტემბერი
იერუსალიმელი ხელმძღვანელების კრება
როცა პავლე იერუსალიმში ჩავიდა, ის სიხარულით მიიღეს მნასონთან დაახლოებულმა მორწმუნეებმა, რომელთანაც მოციქულმა შეძლო გაჩერება (იხ. საქმე. 21:16,17).

საქმე. 21:18-22-ში იაკობმა და იერუსალიმელმა ხუცესებმა გამოხატეს თავისი დარდი პავლეს რეპუტაციასთან დაკავშირებით ადგილობრივ იუდეველ ქრისტიანებს შორის, რომლებიც მოსეს რჯულის მოშურნეები იყვნენ. მათ ამცნეს, რომ მოციქული ახლადმოქცეულ იუდეველებს, რომლებიც წარმართთა შორის ცხოვრობენ, ასწავლის, რომ მოსეს რჯულის საპირისპიროდ, “არ უნდა წინადაცვითონ თავიანთ შვილებს და არც წეს-ჩვეულებებს უნდა მისდიონო” (საქმე. 21:21).

რეალურად საქმე სულ სხვაგვარად იყო. რასაც პავლე სინამდვილეში ასწავლიდა იყო ის, რომ წინადაცვეთას თუ წინადაუცვეთლობას ხსნისთვის არანაირი მნიშვნელობა არ აქვს, რადგან იუდეველებიც და წარმართებიც გადარჩებიან ერთნაირი სახით _ იესოში რწმენით (იხ. რომ. 2:28,29; გალ. 5:6; კოლ. 3:11). ასეთი პოზიცია შორს იდგა იუდეველთა წამქეზებლობისაგან უგულებელეყოთ რჯული და მისი მოთხოვნები. უპირობოდ მორჩილება არ წარმოადგენს მეკანონეობის სინონიმს, თუმცა შეიძლება ამგვარადაც იყოს ახსნილი. 

წაიკითხეთ საქმე. 21:23-26. როგორ უნდა დაემტკიცებინა პავლეს, რომ ძველებურად მართლმორწმუნე იუდეველია?

პავლეს ურჩიეს გამოემჟღავნებინა პოლიტკორექტულობა. მას უნდა გაექარწყლებინა მასზე არსებული ჭორები, უნდა მოქცეულიყო როგორც ნამდვილი იუდეველი: საკუთარ თავზე აეღო ზოგიერთი იუდეველი ძმის მიერ მოწმიდრობის აღთქმის აღსრულების ხარჯები. ეს აღთქმა წარმოადგენდა ღვთისმოსაობის განსაკუთრებულ აქტს, რისი მეშვეობითაც იუდეველი საკუთარ თავს უძღვნიდა ღმერთს.

სამწუხაროდ, პავლე დაეთანხმა. გმირებს, მათ შორის ბიბლიურებსაც, აქვთ თავიანთი ნაკლოვანებები, და მათი შემჩნევა შეგვიძლია აბრაამის, მოსეს, პეტრესა და მრავალი სხვა ადამიანის ცხოვრებაში.

შეგვიძლია ამას ვუპასუხოთ, რომ პავლე ცდილობდა მოქცეულიყო თავისი პრინციპის მიხედვით: იუდეველებთან მოქცეულიყო როგორც იუდეველი (იხ. 1კორ. 9:19-23) ან რომ ცოტა ხნით ადრე მან თავად დადო მოწმიდრობის აღთქმა (იხ. საქმ. 18:18), თუმცა ზუსტად რა ხასიათის იყო ეს აღთქმა გაურკვეველი რჩება.  მაგრამ ამჯერად პავლე კომპრომისზე წავიდა, რაზეც მოწმობს მისი მხრიდან მეკანონეობრივი მოტივების მოწონება, რომლებიც მისთვის მიცემულ რჩევის მიღმა იდგა. ასეთი საქციელით მოციქულმა საბაბი მისცა ეფიქრათ, რომ არსებობს ორი სახარება: ერთი წარმართებისთვის, რომლებიც რწმენით გადარჩებიან, მეორე კი _ იუდეველებისთვის, რომლებიც საქმეებით გადარჩებიან. მაგრამ განა ზუსტად ამ იდეას არ ებრძოდა იგი ასე შეუპოვრად!

“დათმობები, რომლებსაც ისინი [იერუსალიმის ეკლესიის ხელმძღვანელები] ითხოვდნენ, არ იყო ღმერთის მიერ გათალისწინებული” (ე. უაითი. მოციქულთა საქმეები, გვ. 405).

როგორ შეგვიძლია ვიყოთ ფრთხილნი, რომ არ დავუშვათ მსგავსი სახის შეცდომა, როცა ვისწრაფვით შესაბამისად მოვიქცეთ?

ორშაბათი                                                                                                                          10 სექტემბერი
შფოთი ტაძარში
მიიღო რა პავლემ ეკლესიის ხელმძღვანელებისაგან წინადადება, უნდა გაევლო შვიდდღიანი განწმედის რიტუალი, რათა დახმარებოდა ოთხ ძმას დაესრულებინათ აღთქმა (იხ. რიცხ. 19:11-13). ამავდროულად, იუდეველთა წესების თანახმად, ნებისმიერი ადამიანი, ვინც ჩამოვიდა წარმართული მიწიდან, უწმიდურად ითვლებოდა და, აქედან გამომდინარე, არ შეეძლო ტაძარში შესვლა. ამიტომ პავლე ჯერ თავად უნდა განწმედილიყო, სანამ წავიდოდა ტაძრის მღვდლებთან და შეეტყობინებინა მათთვის თავისი მონაწილეობის შესახებ განწმედის რიტუალში, რომელიც უკავშირდებოდა მოწმიდრობას (იხ. საქმე. 21:26)

წაიკითხეთ საქმე. 21:27-36. რა დაემართა პავლეს შვიდდღიანი განწმედის პერიოდის დასრულებისთანავე?

მოხდა ამბოხი, რასაც ხელს უწყობდნენ ისინი, ვინც ბრბოს აქეზებდნენ პავლეს წინააღმდეგ, და ადანაშაულებდნენ მას იუდევლური რელიგიის ყველაზე წმიდა სიმბოლოებზე თავდასხმაში. მოცემულ შემთხვევაში, მას ბრალად დაედო ტაძრის გაუწმიდურება. რადგან პავლეს ერთ-ერთი მეგზური იყო ტროფიმე, გაქრისტიანებული წარმართი ეფესოდან (იხ. საქმე. 21:29), მათ განაცხადეს, რომ მოციქულმა იგი შემოიყვანა ტაძრის შიდა ეზოში, სადაც მხოლოდ იუდეველებს ჰქონდათ შესვლის უფლება. მტკიცებულებების არსებობის შემთხვევაში, პავლე დამნაშავე იქნებოდა სერიოზულ დანაშაულში. იმ კედლის გასწვრივ, რომელიც ტაძრის შიდა და გარე ეზოებს ყოფდა, წარწერები იდგა ბერძნულ და ლათინურ ენებზე, სადაც სიკვდილის დასჯის გაფრთხილებით იუწყებოდნენ, რომ წინადაუცვეთელი წარმართი არ შესულიყო შიგნით. 

“იუდეველთა წესის მიხედვით, წინადაუცვეთელი ადამიანი, რომელიც წმიდა ტაძრის შენობაში შევიდოდა, სიკვდილით ისჯებოდა. ქალაქში პავლე იხილეს ეფესელ ტროფიმესთან ერთად და აზრი გამოითქვა, რომ მან იგი ტაძარში შეიყვანა. პავლეს ეს არ გაუკეთებია და არ დაურღვევია რჯული, რადგან თვითონაც იუდეველი იყო. ბრალდება თეთრი ძაფით იყო ნაკერი, თუმცა ხალხში რისხვა გამოიწვია. ყვირილს აჰყვნენ და მთელ ტაძარში ისმოდა. შეკრებილი ბრბოები გამძვინვარდა” (ე. უაითი. მოციქულთა საქმეები, გვ. 407).

როცა ამბოხის შესახებ ამბავი რომის ბანაკამდე მივიდა, რომაელი ათასისთავი, კლავდიუს ლუსია (იხ. საქმე. 21:31,32; 23:26), მოვიდა თავის ჯართან ერთად და წაიყვანა პავლე, რათა აღეკვეთა თვითგასამართლება. 

პავლე დააკავეს და ჯაჭვის ბორკილები დაადეს მაშინ, როცა ათასისთავი არკვევდა მომხდარის დეტალებს. გამძაფრებული ყვირილის ფონზე მან ბრძანა მოციქულის ციხეში წაყვანა.

ამ ამბოხის საწყისი ცრუ ხმები იყო. რატომ უნდა ვიყოთ ფრთხილად, როცა გვესმის მსგავსი სახის ხმები ან, რაც კიდევ უფრო უარესია, თავად ვავრცელებთ მათ?

ბრბოს წინაშე
საქმე. 21:37-40-ში ვკითხულობთ, თუ როგორ ვითარდებოდა საქმის მოვლენები. რადგან პავლე მიჰყავდათ რომის ციხეში დასაკითხად, მან ათასისთავს ნებართვა სთხოვა მიემართა ხალხისთვის, რომელიც ჯერ კიდევ მძვინვარედ ითხოვდა მის სიკვდილს.

რაკი მოციქულმა ათასისთავს ბერძნულ ენაზე მიმართა, მან იფიქრა, რომ პავლე შეიძლება ყოფილიყო ეგვიპტელი იუდეველი, რომელმაც ამ მოვლენამდე სამი წლით ადრე იერუსალიმში წამოიწყო ამბოხი რომაელი ოკუპანტების წინააღმდეგ. ეს ამბოხი რომაელებმა ჩაახშეს; მრავალი შეთქმული ან მოკლეს ან დააკავეს, მაგრამ თავად ეგვიპტელმა გაქცევა მოახერხა.

პავლემ ამცნო, რომ არ იყო ეგვიპტელი, არამედ ტარსუსელი და საუბრის ნება დართეს. თავის სიტყვაში მან არ დაიწყო დაწვრილებითი ახსნა-განმარტება მის წინააღმდეგ წაყენებული ბრალდებების გასაქარწყლებლად (იხ. საქმე. 21:28), არამედ მოყვა თავისი მოქცევის ისტორია, განსაკუთრებული ყურადღება გაამახვილა იუდაიზმის მიმართ თავის ერთგულებაზე და დევნებზე, რომლებითაც ტანჯავდა იესოს მორწმუნეებს. რაკი უფლისგან  მრავალი გამოცხადება მიიღო, მას სხვა გზა აღარ რჩებოდა გარდა ერთისა, დამორჩილებოდა ღმერთს. ამით აიხსნება მის ცხოვრებაში კარდინალური ცვლილება და წარმართებისთვის უწყების მიტანაც. ნაცვლად იმისა, რომ პავლეს ღვთისმეტყველური კამათი დაეწყო ხალხთან, მან უბრალოდ გაუზიარა პირადი გამოცდილება და განუმარტა თავისი ქცევის მიზეზი.

წაიკითხეთ საქმე. 22:22-29. რა რეაქცია ჰქონდა ბრბოს პავლეს განცხადებაზე, რომ იგი წარმართების მოციქულია?

პავლესთვის საუბრის უფლების მიცემას კარგი შედეგი არ გამოუღია. ახსენა თუ არა თავისი მოვალეობის შესახებ წარმართთა წინაშე, მან მხოლოდ დაადასტურა მის წინააღმდეგ წაყენებული ბრალდება (იხ. საქმე. 21:28) და ბრბო კვლავ გამძვინვარდა.

რომაელ ათასისთავს შეეძლო რამე ვერ გაეგო პავლეს ნათქვამიდან და გადაწყვიტა დაეკითხა შოლტის ქვეშ. პავლეს, წმიდა სისხლის ებრაელს (იხ. ფილ. 3:5), ასევე ჰქონდა რომის მოქალაქეობა, რის ხსენებამაც ათასისთავი შეაჩერა. როგორც რომის მოქალაქის, არ შეიძლებოდა პავლეს წამება.

წაიკითხეთ პავლეს სიტყვა (იხ. საქმე. 22:1-21). რას გეუბნებათ ის ფაქტი, რომ საკუთარი თავის დაცვით პავლე კვლავ უქადაგებს თავის იუდეველ თანამოძმეთ? რატომ მოყვა მან თავისი მოქცევის ისტორია? რატომ აქვს მოქცევის ისტორიას უდიდესი ძალა?

სინედრიონის წინაშე
როცა რომაელმა ათასისთავმა გააცნობიერა, რომ პავლე არანაირ საშიშროებას არ წარმოადგენს რომისთვის და კონფლიქტი დაკავშირებულია იუდეველთა შიდა განხეთქილებებთან, მან ეს საქმე სინდრიონს გადასცა (იხ. საქმე. 22:30; 23:29).

წაიკითხეთ საქმე. 23:1-5. რით დაიწყო პავლემ თავისი გასამართლებელი სიტყვა სინედრიონის წინაშე?

პავლემ თავისი განცხადების დასაწყისშივე ბაგეზე დარტყმა მიიღო, შესაძლებელია, იმიტომ, რომ პატიმრის მხრიდან ღმერთის ხსენება აღიქვეს როგორც ღვთის გმობა. მოციქულის იმპულსური რეაქცია გარკვეულ წარმოდგენას გვაძლევს მისი ხასიათის შესახებ. რაკი მან მღვდელმთავარს “შეფეთქილი კედელი” უწოდა (საქმე. 23:3), შესაძლოა ის იესოს მაგალითს იმეორებდა, რომელიც ფარისეველებს პირფერობაში ამხელდა (იხ. მათ. 23:27). მიუხედავად ამისა, რადგან პავლემ ნამდვილად არ იცოდა, რომ მღვდელმთავარს ელაპარაკებოდა, არ უნდა გამოვრიცხოთ ისიც, რომ მას ცუდი მხედველობა ჰქონდა.

წაიკითხეთ საქმე. 23:6-10. რაში მდგომარეობდა პავლეს ბრძნული ნაბიჯი სასამართლო განხილვის დროს?

სინედრიონს შეადგენდნენ სადუკეველები და ფარისეველები, რომლებიც მრავალ საკითხებში ვერ თანხმდებოდნენ, მათ შორის მრწამსშიც. მაგალითად, სადუკეველებს, რომელთა ბიბლიური კანონი მოიცავდა მხოლოდ მოსეს პირველ ხუთ წიგნს (ხუთწიგნეულს), არ სწამდათ მკვდრეთით აღდგომის (იხ. მათ. 22:23-32).

თუმცა მცდარი იქნებოდა მიგვეჩნია პავლეს განცხადება საქმე. 23:6-ში მხოლოდ მოხერხებულ ხრიკად სინედრიონში განხეთქილების დათესვის მიზნით. რაკი აღმდგარ იესოსთან მოციქულის შეხვედრა დამასკოს გზაზე  მისი მოქცევისა და სამოციქულო მსახურების საფუძველს წარმოადგენდა, აქედან გამომდინარე, პავლეს ბრალად ედებოდა მისი რწმენა აღდგომის მიმართ (იხ. საქმე. 24:20,21; 26:6-8). ამ რწმენის გარეშე იგი ვერასოდეს იქნებოდა ის, ვინც იყო, თუკი გავითვალისწინებთ ქრისტიანთა მდევნელის წარსულს. თუკი იესო მკვდრეთით არ აღდგა, მაშინ პავლეს მსახურებას არანაირი აზრი არ ჰქონია და მან ეს ძალიან კარგად იცოდა (იხ. 1კორ. 15:14-17).

იმ ღამით, როცა იგი ციხეში იმყოფებოდა, უფალი გამოეცხადა გამამხნევებელი სიტყვებით: “გამხნევდი, ვინაიდან, როგორც იერუსალიმში მოწმობდი ჩემზე, ასევე რომშიც გმართებს დამოწმება” (საქმე. 23:11). არსებული ვითარების გათვალისწინებით ასეთი დაპირება შეიძლება განსაკუთრებით მნიშვნელოვანი ყოფილიყო პავლესთვის. მისი ოცნება, რომ ექადაგა რომში (იხ. საქმე. 19:21; რომ. 1:13-15; 15:22-29) უნდა აღსრულებულიყო.

ხუთშაბათი                                                                                                                        13 სექტემბერი
კესარიაში გადაყვანა
მწარედ განიცადეს ბოროტმოქმედებმა, რომ კანონიერი გზით ვერ ჩამოიშორეს პავლე, მაშინ გადაწყვიტეს ჩასაფრებოდნენ და მოეკლათ მოციქული.

წაიკითხეთ საქმე. 23:12-17. რაში მდგომარეობდა იუდეველთა ჩანაფიქრი? როგორ მოხერხდა თავიდან აერიდებინა პავლეს მისი განხორციელება? რას გვამცნობს ეს შემთხვევა იმის შესახებ, თუ რამდენად მძვინვარე შეიძლება იყოს ადამიანი, რომელიც ხელმძღვანელობს ცრუ მოტივებით?

ის ფაქტი, რომ ორმოცამდე იუდეველმა პირი შეკრა პავლეს წინააღმდეგ და შეჰფიცეს, მოწმობს, თუ რამდენად სძულდათ მოციქული იერუსალიმში. და თუმცა ლუკა არ გვამცნობს, თუ ვინ იყვნენ ეს ადამიანები, ნათელია, რომ ეს ადამიანები მხარს უჭერდნენ ექსტრემისტულ შეხედულებებს, რადგან ნებისმიერ ფასად სურდათ იუდეველთა რწმენის დაცვა სავარაუდო გამცემლებისა და მტრებისაგან. რელიგიური ფანატიზმის ასეთი ნაირსახეობა რევოლუციური და ნაციონალისტურ განწყობებთან ერთად ტიპურ მოვლენას წარმოადგენდა იუდეაში და მის მეზობელ მხარეებში პირველ საუკუნეში. 

თუმცა, საბედნიეროდ, შეთქმულების უწყებამ მიაღწია პავლეს დისწულის ყურამდე. სამწუხაროდ, ძალიან ცოტა რამ ვიცით პავლეს ოჯახის შესახებ, მაგრამ, როგორც ჩანს, იგი და მისი და გაიზარდნენ იერუსალიმში (იხ. საქმე. 22:3), სადაც და გათხოვდა და გააჩინა, ყოველ შემთხვევაში, ერთი ვაჟი. კნინობითი ფორმა neaniskos (იხ. საქმე. 23:18,22) და დაზუსტება, რომ “ხელი მოჰკიდა მას” (საქმე. 23:19), მიგვითითებს, რომ პავლეს დისწული ჯერ კიდევ მოზარდი იყო. თუმცა ამას ხელი არ შეუშლია მისთვის მოეძებნა მოციქული ციხეში და ყველაფერი მოეთხრო მისთვის.

წაიკითხეთ საქმე. 23:26-30. როგორ დაახასიათა პავლე ათასისთავმა ლუსიამ გამგებელი ფელიქსისთვის განკუთვნილ წერილში?

ფელიქსისთვის განკუთვნილ წერილში მოვლენები რეალობასთან შესაბამისად იყო აღწერილი. გარდა ამისა, მასში ნაჩვენები იყო, თუ როგორ დაეხმარა პავლეს მისი რომაული მოქალაქეობა. რომის კანონი უზრუნველყოფდა თავისი მოქალაქეების სრულ დაცვას, მაგალითად, სასამართლო განხილვის დროს, რომლის დროსაც მათ შეეძლოთ თავდაცვა (იხ. საქმე. 25:16), ასევე ჰქონდათ უფლება მიემართათ იმპერატორისთვის უსამართლო გასამართლების შემთხვევაში (იხ. საქმე. 25:10,11).

მიუხედავად თავისი რეპუტაციისა, ფელიქსი პავლეს კანონის შესაბამისად მოექცა. წინასწარი დაკითხვის შემდეგ მან პავლე საკანში გააგზავნა ბრალმდებელთა მოსვლამდე.

იფიქრეთ ღვთის განგების შესახებ პავლეს ცხოვრებაში. რამდენად ხშირად თავმდაბლობით გიღიარებიათ უფლის განგება თქვენს ცხოვრებაში, მიუხედავად ყველა განსაცდელისა და ტანჯვისა?

პარასკევი                                                                                                                     14 სექტემბერი
შემდგომი გამოკვლევისათვის
“ამ შემთხვევაში პავლემ და მისმა თანამეგზურებმა ოფიციალურად გადასცეს იერუსალიმის ეკლესიის ხელმძღვანელებს შემოწირულობები, რომლებიც წარმართული ქალაქებიდან ეკლესიებმა შეკრიბეს იუდეაში ღარიბთა მხარდასაჭერად… ეს ნებაყოფლობითი შესაწირავები ადასტურებდა, რომ წარმართობიდან მოქცეულები აღიარებენ მთელ მსოფლიოში ღვთის ეკლესიის ერთიანობას; ძმებს ეს უნდა მიეღოთ მადლიერებითა და აღიარებით. თუმცა პავლესთვის და მისი თანამეგზურებისთვის გასაგები გახდა, რომ მათ შორისაც კი, ვისაც ახლა ელაპარაკებოდნენ, იყვნენ ადამიანები, რომელთაც არ შეეძლოთ დაეფასებინათ ძმური სიყვარულის სული, რომელმაც აღძრა წარმართულ ქვეყნებში მცხოვრები ძმები შეეგროვებინათ ძღვენი” (ე. უაითი. მოციქულთა საქმეები, გვ. 399,400).

“თუკი ეკლესიის ხელმძღვანელები საკუთარ თავში სრულად ჩაახშობდნენ მოციქულის მიმართ არსებულ არაკეთილგანწყობილებას და მიიღებდნენ მას როგორც ადამიანს, რომელსაც ღმერთმა მოუწოდა განსაკუთრებული მსახურებისთვის, რათა სახარება მიეტანა წარმართებისთვის, უფალი დაუტოვებდა მათ პავლეს. ღმერთი არ აპირებდა პავლეს საქმიანობის ასე მალე დასრულებას, მაგრამ მან არ მოახდინა სასწაული, რათა შეეცვალა მოვლენათა მსვლელობა, რომლებიც მოხდა იმის გამო, რომ იერუსალიმის ეკლესიის ხელმძღვანელებმა არასწორი პოზიცია დაიკავეს.

ამ სულს დღესაც იგივე ნაყოფი მოაქვს. ღვთის წყალობის ძღვენის სწორად შეფასებისა და გამოყენების უუნარობამ ეკლესიას დააკარგვინა მრავალი კურთხევა. რამდენად ხშირად შეეძლო უფალს გაეხანგრძლივებინა ამა თუ იმ ერთგული მსახურის საქმიანობა, მისი შრომა შესაბამისად რომ დაფასებულიყო! მაგრამ თუკი ეკლესია საშუალებას აძლევს ადამიანთა სულთა მტერს დაამახინჯოს ამ საკითხების გაგება, რის შედეგადაც მისი წევრები ღვთის მსახურის ქცევებისა და სიტყვების არასწორად განმარტებას იწყებენ; თუკი ეს ადამიანები საკუთარ თავს უფლებას აძლევენ ხელი შეუშალონ მას და მის გზაზე დაბრკოლებები შექმნან, მაშინ ხანდახან უფალი ართმევს მათ იმ კურთხევებს, რომლებსაც ადრე უგზავნიდა…

და როცა მათი ხელები დაწყობილი იქნება უსიცოცხლო გულ-მკერდზე, როცა გაწყდება მათი გამაფრთხილებელი და გამამხნევებელი ხმა, მაშინ ურჩები გამოფხიზლდებიან და გააცნობიერებენ, თუ რა კურთხევები უარყვეს. იმას, რაც ღვთის მაუწყებლებმა ვერ გააკეთეს სიცოცხლის დროს, გააკეთებს მათი სიკვდილი” (იქვე, გვ. 417,418).

კითხვები მსჯელობისათვის:

1.
იერუსალიმში გამგზავრებულმა, სადაც მისი ნახვა სულაც არ გაუხარდებოდათ, პავლემ ეკლესიის ინტერესები საკუთარზე უფრო მაღლა დააყენა. რა ზომით უნდა დავემსგავსოთ მის მაგალითს?

2.
რა შეუძლია გვასწავლოს კომპრომისის ისტორიამ, რაზეც პავლე წავიდა? როგორ შეგვიძლია დავიცვათ პოლიტკორექტულობა და არ დავარღვიოთ პრინციპები, რომელთა მიხედვითაც ვცხოვრობთ?

3.
ეკლესიის ერთიანობა ყოველთვის თამაშობს მნიშვნელოვან როლს. როგორ შეგვიძლია ვისწავლოთ ვიშრომოთ ერთად, როგორც ერთი სხეულის ნაწილებმა, მაშინაც კი, როცა განსხვავებული თვალსაზრისები გაგვაჩნია?

გაკვეთილი 12                                                                                     
15 - 21 სექტემბერი
პატიმრობა კესარიაში
გამოსაკვლევად შემოთავაზებული ბიბლიური მუხლები: საქმე. 24; საქმე. 25; საქმე. 26; 1კორ. 1:23.

სამახსოვრო მუხლი: “ღმერთს ვევედრები, რომ მალე თუ გვიან არა მარტო შენ, არამედ ყველა, ვინც დღეს მე მისმენს, ისეთი გახდეს, როგორც მე ვარ, გარდა ამ ბორკილებისა” (საქმე. 26:29).

პავლეს კესარიაში გადაყვანით დაიწყო მისი ორწლიანი პატიმრობა ამ ქალაქში (იხ. საქმე. 24:27), უფრო სწორად კი, ჰეროდესეულ პრეტორიუმში (იხ. საქმე. 23:35) _ რომის მმართველის ოფიციალურ რეზიდენციაში. ამ წლების განმავლობაში შედგა რამდენიმე მოსმენა, სადაც პავლე მოციქული წარდგა ორი რომაელი მმართველისა (ფელიქსისა და ფესტოსის) და მეფის (აგრიპა II-ს) წინაშე, ამით კი აგრძელებდა ღვთის მიერ დანაბარები მსახურების აღსრულებას (იხ. საქმე. 9:15).

ყოველ სხდომაზე პავლე აცხადებდა თავისი უდანაშაულობის შესახებ, რაც მტკიცდებოდა მტკიცებულებებისა და მოწმეების არარსებობით. სინამდვილეში, მთელი ეს ისტორია მოწოდებულია გვიჩვენოს, რომ პავლეს არ ჩაუდენია ისეთი არაფერი, რაც დაიმსახურებდა დაკავებას და მისი გათავისუფლება შეიძლებოდა, თუკი იგი არ მოითხოვდა კეისართან სამსჯავროს (იხ. საქმე. 26:32). თუმცა ამ მოსმენებმა პავლეს საშუალება მისცა დაემოწმებინა იესოსა და დიდებული იმედის შესახებ, რომელიც აღდგომის დაპირებაშია დაფარული.

მიუხედავად ამისა, მოციქულისთვის ეს იყო გამტანჯველი პატიმრობის მღელვარებით აღსავსე წლები. როგორც ჩანს, იერუსალიმის ეკლესია არანაირად არ დახმარებია პავლეს ამ პერიოდის განმავლობაში, ხოლო მისი ხელმძღვანელები “წინანდებურად მიიჩნევდნენ, რომ უმეტესწილად პასუხისმგებლობა არსებული მიკერძოებული უარყოფითი განწყობისთვის უნდა დაეკისროს პავლეს”  (ე. უაითი. მოციქულთა საქმეები, გვ. 403).

კვირადღე                                                                                                                     16 სექტემბერი
ფელიქსის წინაშე
პავლეს კესარიაში გადასვლიდან ხუთი დღის შემდეგ მაღალჩინოსან ხელმძღვანელთა ჯგუფი _ მღვდელმთავარი, სინედრიონის რამდენიმე წევრი და პროფესიონალი იურისტი (სბს 2001 წ. თარგმანში _ “რიტორი”) ტერტილოსი, მოვიდნენ იერუსალიმიდან და ოფიციალურად ჩამოუყალიბეს ფელიქსს თავიანთი ბრალდება მოციქულის წინააღმდეგ (იხ. საქმე. 24:1-9).

ეს მოციქულთა საქმეების წიგნში აღწერილი ერთადერთი მოსმენაა, სადაც ბრალმდებლებმა მიმართეს იურისტის მომსახურებას. ტერტილოსმა ძალიან საინტერესო სტრატეგია აირჩია, რათა მმართველი კეთილად განეწყო საკუთარი თავის მიმართ. მტკიცებულება, რომ ფელიქსის მმართველობის დროს იუდეველები ტკბებოდნენ მშვიდობის ხანგრძლივი პერიოდით, სულაც არ შეესაბამებოდა რეალობას. არც ერთი სხვა მმართველი არ ყოფილა იმდენად სასტიკი, როგორიც იყო ფელიქსი და მისმა რეპრესიულმა ზომებმა იუდეველებში რომის მმართველობის მიმართ მტრული განწყობა გამოიწვია. ოსტატურად თამაშობდა რა პრობლემების ძალმომრევი მოგვარებისკენ მმართველის მიდრეკილებაზე, ტერტილოსი ცდილობდა დაერწმუნებინა იგი, რომ პოლიტიკური სტაბილურობის მიღწევა მოცემულ შემთხვევაში შესაძლებელია მხოლოდ უმკაცრესი რეპრესიების მეშვეობით. 

შემდეგ მან პავლეს წაუყენა სამი კონკრეტული ბრალდება: 1) პავლე არის ცნობილი წამქეზებელი, რომელსაც არა ერთხელ გამოუწვევია არეულობა იუდეველებში მთელი იმპერიის მასშტაბით (იხ. საქმე. 24:5); 2) იგი არის ნაზორეველთა ერესის წარმომადგენელი (იხ. საქმე. 24:5), რაშიც მთელი ქრისტიანული სარწმუნოება იგულისხმებოდა, როგორც დესტრუქციული მოძრაობა; 3) მოციქულმა სცადა იერუსალიმის ტაძრის გაუწმიდურება (იხ. საქმე. 24:6).

წაიკითხეთ საქმე. 24:10-19. რა უპასუხა პავლემ თითოეულ ბრალდებას?

პავლემ მიუთითა ორ მომენტზე, რომლებიც ხელს უშლიდა ბრალმდებელთა ძალისხმევებს: 1) იუდეველი მოწმეების არარსებობა ასიიდან (იხ. საქმე. 24:18,19), რის გამოც სასამართლო განხილვა ბათილად ჩაითვლებოდა; 2) ის ფაქტი, რომ ამ იუდეველებს პავლეზე შეეძლოთ ემსჯელათ მხოლოდ სინედრიონში მოსმენის საფუძველზე, რომელიც ერთი კვირის წინ ჩატარდა (იხ. საქმ.24:20) და, აქედან გამომდინარე, შეეძლოთ დაედანაშაულებინათ იგი მხოლოდ მკვდართა აღდგომის რწმენაში (იხ. საქმე. 23:6).

ფელიქსმა მაშინვე გააცნობიერა პავლეს მოსაზრებების წონადობა. ამას ხელი იმანაც შეუწყო, რომ მმართველი იცნობდა ქრისტიანულ სარწმუნოებას, სავარაუდოდ, თავისი ცოლის, დრუსილას, გამო. მან გადაწყვიტა მოსმენა გადაედო შემდგომ სხდომამდე (იხ. საქმე. 24:22).

ფელიქსის რეაქცია (იხ. საქმე. 24:24-27) ბევრ რამეში გვიმჟღავნებს მის მერკანტილურ ხასიათს: იგი გადაწყვეტილების მიღებას აყოვნებდა, რაკი ქრთამის იმედი ჰქონდა. ისეთ ადამიანთან, როგორიც იყო ფელიქსი, პავლეს სამართლიანი სასამართლო განაჩენის შესაძლებლობები მცირე იყო. 

წაიკითხეთ საქმე. 24:16. პავლე ამბობს, რომ ცდილობს “ყოველთვის უმწიკვლო სინდისით ვიყო ღვთისა და კაცთა წინაშე”. რას ნიშნავს ეს? რა უნდა შეცვალოთ თქვენს ცხოვრებაში, რომ იგივეს თქმა შეგეძლოთ?

ორშაბათი                                                                                                                     17 სექტემბერი
ფესტოსის წინაშე
ორი წლის შემდეგ, რომლის განმავლობაშიც ფელიქსს პავლე ციხეში ჰყავდა გამომწყვდეული, ამით კი იუდეველებისთვის სიამოვნების მინიჭება სურდა, იგი მმართველის თანამდებობაზე ჩაანაცვლა პორკიოს ფესტოსმა (იხ. საქმე. 24:27). მისი მმართველობა გრძელდებოდა ჩვ. წ. 60-62 წწ.

წაიკითხეთ საქმე. 25:1-5. როგორ გვიჩვენებს ეს ნაწყვეტი იმას, რომ სახარების ქადაგებამ შეიძლება სიძულვილი გამოიწვიოს მათში, ვისაც არ სურს ამ ჭეშმარიტების დაჯერება?

იუდეველმა ლიდერებმა აღარ მოსთხოვეს ახალ მმართველს სასამართლო პავლეზე, სავარაუდოდ, იმის გამო, რომ ვერ მოახერხეს ფელიქსის დარწმუნება პავლეს დანაშაულში. როგორც ჩანს, ეს იყო ფესტოსის პირველი ვიზიტი იერუსალიმში და მისი მხრიდან კეთილ ჟესტად სთხოვეს შეეცვალა იურისდიქცია _ პავლე მათთვის გადმოეცა, რათა წარედგინათ იგი სინედრიონის წინაშე იუდეველთა კანონის თანახმად.

თუმცა ამ თხოვნის მიღმა იმალებოდა ამ ადამიანთა ჭეშმარიტი განზრახვა _ პავლეს მოკვლა. ფესტოსმა მზადყოფნა გამოთქვა მოესმინა საქმე, მაგრამ მოსმენა იერუსალიმში კი არ დანიშნა, არამედ კესარიაში. ეს ნიშნავდა იმას, რომ პავლე გასამართლდებოდა რომის კანონების თანახმად. 

როგორც კი დაბრუნდა ფესტოსი კესარიაში, მოუხმო ტრიბუნალს და პავლეს ბრალმდებლებმა ბრალი წაუყენეს მოციქულს (იხ. საქმე. 25:7). ამჯერად ლუკა არ იმეორებს ბრალდებებს, მაგრამ პავლეს პასუხი საშუალებას გვაძლევს გავაცნობიეროთ, რომ ბრალდება ცოტა რამით თუ განხვავდებოდა ორი წლის წინანდელისაგან (იხ. საქმე. 25:8). პავლეს ბრალად დაედო არეულობის წაქეზება, რომელიც იმპერიის მთლიანობას უქმნიდა საფრთხეს.

წაიკითხეთ საქმე. 25:9-12. რა რეაქცია ჰქონდა პავლეს, როცა გააცნობიერა, რომ ფესტოსს შეუძლია მისი გამოყენება პოლიტიკური მიზნებისთვის?

ბოლოს და ბოლოს, ფესტოსი, როგორც პოლიტიკოსი, ცოტა რამით თუ განსხვავდებოდა ფელიქსისაგან (იხ. საქმე. 24:27). მას არ სურდა თავისი მმართველობის დასაწყისშივე იუდეველთა მხარდაჭერის დაკარგვა, ამიტომ ცდილობდა დაეკმაყოფილებინა მათი თავდაპირველი სათხოვარი: გაეგზავნა მოციქული იერუსალიმში სინედრიონის სასამართლოზე.

თუმცა პავლესთვის მიუღებელი იყო ასეთი გადაწყვეტილება. ამგვარად, იგი, როგორც რომის მოქალაქე, დაეყრდნო თავის უფლებებს და მოითხოვა, რომ იგი განიკითხოს რომის ტრიბუნალმა. ამ რთულ მდგომარეობაში მოციქულმა რაკი ვერ ნახა სხვა გამოსავალი, გადაწყვიტა მიემართა რომის მართლმსაჯულების უმაღლესი ინსტანციისთვის _ იმპერატორისთვის.

სამშაბათი                                                                                                                     18 სექტემბერი
აგრიპას წინაშე
ფესტოსმა დააკმაყოფილა პავლეს მოთხოვნა და გააგზავნა რომში (იხ. საქმე. 25:12). ამ დროს მმართველმა გამოიყენა ჰეროდე აგრიპა II-ს ვიზიტი, რათა რჩევა მიეღო პავლეს საქმესთან დაკავშირებით, კერძოდ, ინფორმაციისთვის, რომელიც იმპერატორისთვის უნდა წარედგინა ოფიციალურ მოხსენებაში. ფესტოსმა ჯერ კიდევ კარგად არ იცოდა იუდეველთა საქმეები და წეს-ჩვეულებები და აგრიპას ნამდვილად შეეძლო მისი დახმარება (იხ. საქმე. 26:2,3).

წაიკითხეთ საქმე. 25:13-22. რა მოუყვა ფესტოსმა აგრიპას პავლეს შესახებ და რა რეაქცია ჰქონდა ამაზე მეფეს?

აგრიპა II, ჰეროდეს დინასტიიდან ბოლო მმართველი, კესარიაში ჩავიდა თავის დასთან, ბერნიკესთან ერთად, რათა მისალმებოდა ახალ მმართველს.

პავლეს საქმის აღწერისას ფესტოსმა განცვიფრება გამოხატა, რომ მის წინააღმდეგ წაყენებული ბრალდებები არ იყო დაკავშირებული მძიმე დანაშაულთან, იქნებოდა ეს პოლიტიკური თუ სისხლის სამართლებრივი ხასიათისა. პირიქით, იგი ეხებოდა იუდეველთა რელიგიას, კერძოდ, “ვიღაც გარდაცვლილ იესოზე, რომლის შესახებაც პავლე ამტკიცებდა, ცოცხალიაო” (საქმე. 25:19). პავლემ ადრე განაცხადა სინედრიონის წინაშე, რომ განიკითხება იესოს აღდგომის მიმართ რწმენის გამო და ახლა ფესტოსმა აშკარად გამოაცხადა, რომ ჭეშმარიტი პრობლემა ზუსტად ამაში მდგომარეობდა. 

წაიკითხეთ საქმე. 25:23-27. როგორ აღწერს ლუკა საზეიმო ღონისძიებას, სადაც პავლე წარდგა აგრიპას წინაშე?

“და, აი, პავლე, კვლავაც ბორკილდადებული წარდგა შეკრებილთა წინაშე. რა გასაოცარი კონტრასტია! აგრიპას და ბერნიკეს გააჩნდათ ძალაუფლება და თანამდებობა და ამიტომ სარგებლობდნენ ამ წუთისოფლის კეთილგანწყობით. მაგრამ მათ აკლდათ ის თვისებები, რომლებსაც უფალი აფასებს. ისინი არღვევდნენ მის რჯულს და ფეხქვეშ თელავდნენ ზნეობრიობას. ზეცისათვის მათი განზრახვები და ქცევები შესაზიზღი იყო” (ე. უაითი. მოციქულთა საქმეები, გვ. 434).

რას გვასწავლის ეს ისტორია? რატომ არის, რომ გარეგნული გამოვლინებები, რომლებსაც შეუძლია ადამიანის თვალის გახარება, ხშირად შეიძლება მაცდური აღმოჩნდეს და საკუთარ თავში დაფაროს სრულიად სხვა რეალობა? შეესაბამება თუ არა ჩვენი გარეგანი შესახედაობა შინაგან არსს?

ოთხშაბათი                                                                                                                   19 სექტემბერი
პავლეს დაცვა
როცა ცნობილმა სტუმრებმა თავის ადგილები დაიკავეს მმართველის გვერდზე, მოიყვანეს მსჯავრდებული, რათა თავის დასაცავად გამოსულიყო. ეს სიტყვა, უფრო მეტად, აგრიპასთვის იყო გათვალისწინებული, რადგან ფესტოსს იგი უკვე მოსმენილი ჰქონდა (იხ. საქმე. 25:8-11).

წაიკითხეთ საქმე. 26:1-23. რაზე საუბრობს პავლე თავის გამოსვლაში აგრიპას წინაშე?

პავლეს სიტყვა წარმოადგენდა მისი ცხოვრების ავტობიოგრაფიულ მოხსენებას მოქცევამდე და მის შემდეგ. თავისი შინაარსით იგი გვაგონებს მის გამოსვლას იერუსალიმში ბრბოს წინაშე (იხ. საქმე. 22:1-21).

თავიდან მოციქულმა სცადა აგრიპა კეთილგანეწყო თავის მიმართ. მან მადლიერება გამოხატა მოცემული საშუალებისთვის, თავისი საქმე წარედგინა მაღალი თანამდებობის პირის წინაშე, მითუმეტეს, რომ აგრიპამ ძალიან კარგად იცოდა წეს-ჩვეულებები და საკითხები, რაც იუდეველთა რელიგიას ეხებოდა. ამ მიზეზით აგრიპას შეეძლო უდიდესი დახმარების აღმოჩენა რომაელი მმართველისთვის იმის გაგებაში, რომ პავლესთვის წაყენებული ბრალდებები აბსოლუტურად უსაფუძვლო და ცრუა.

ეს სიტყვა შეიძლება სამ ნაწილად დაიყოს. პირველში (იხ. საქმე. 26:4-11) პავლე აღწერს თავის ყოფილ ფარისევლურ ღვთისმოსაობას, რითაც სახელი გაითქვა თავის თანამედროვეებში იერუსალიმში. როგორც ფარისეველს, მას სწამდა მკვდართა აღდგომის, რასაც დიდი მნიშვნელობა ჰქონდა ისრაელთა იმედის აღსასრულებლად. ამიტომ ამჟღავნებენ იუდეველები არათანმიმდევრულობას, რაკი ეწინააღმდეგებიან მის სწავლებას, რადგან მასში არაფერია, რაც არ შეიძლება ყოფილიყო იუდევლური. მაგრამ პავლეს საკმაოდ კარგად ესმოდა მათი დამოკიდებულება, თუნდაც იმიტომ, რომ ოდესღაც თავადაც იმდენად შეუძლებლად მიიჩნევდა იესოს აღდგომას, რომ სდევნიდა მათ, ვისაც სწამდა მისი.

მეორე ნაწილში (იხ. საქმე. 26:12-18) პავლე ამცნობს იმის შესახებ, თუ როგორ შეიცვალა მისი შეხედულებები მას მერე, რაც იესო შეხვდა დამასკოსკენ მიმავალ გზაზე და მოუწოდა სახარება ეუწყებინა წარმართებისთვის.

დასასრულს მოციქული ამბობს, რომ ნანახმა ისეთი ზეგავლენა მოახდინა მასზე, რომ სხვა გზა აღარ რჩებოდა, გარდა იმისა, რომ დამორჩილებოდა და ექადაგა სახარება (იხ. საქმე. 26:19-23). და მხოლოდ ამ მიზეზით წარდგა იგი სასამართლოს წინაშე. ამიტომ პავლეს დაპატიმრების ჭეშმარიტი მიზეზი არ ყოფილა იუდეველთა კანონის დარღვევა ან ტაძრის გაუწმიდურება. მთელი საქმე მდგომარეობდა მის მიერ ნაქადაგებ უწყებაში იესოს სიკვდილისა და მისი აღდგომის შესახებ, რაც სრულად შეესაბამებოდა წმიდა წერილს და მორწმუნე წარმართებს ისეთივე უფლებას აძლევდა გადარჩენაზე, როგორც მორწმუნე იუდეველებს.

წაიკითხეთ საქმე. 26:18. ამ მუხლის თანახმად, რა მოსდით მათ, ვისაც ქრისტეში გადარჩენა აქვს? როგორი იყო თქვენი პირადი გამოცდილება ამ საკითხში?

ხუთშაბათი                                                                                                                   20 სექტემბერი
პავლე ხელმძღვანელთა წინაშე
და თუმცა პავლე აგრიპას მიმართავდა, პირველმა ფესტოსმა უპასუხა (იხ. საქმე. 26:24). ფესტოსს არაფერი საწინააღმდეგო არ ექნებოდა, თუკი პავლე ისაუბრებდა სულის უკვდავებაზე. ძველმა ბერძნებმა და რომაელებმა იცოდნენ, რომ ასეთი ცნებები, როგორიცაა: უკვდავება და აღდგომა, ცუდად შეეთავსება ერთმანეთს, ისინი იღებდნენ პირველს და უარყოფდნენ მეორეს. ზუსტად ამიტომ ამბობს პავლე სხვა წერილში, რომ სახარება წარმართებს უგუნურებად ეჩვენებოდათ (იხ. 1კორ. 1:23). 

მოციქულმა კორექტულად დაამტკიცა თავისი იდეების სიჯანსაღე და მიმართა აგრიპას, იუდეველს, რომელსაც შეუძლია არა მხოლოდ გაუგოს მას, არამედ დაადასტუროს კიდეც, რომ მის მიერ ნათქვამი შეესაბამება იუდეველ წინასწარმეტყველთა ჭეშმარიტებას (იხ. საქმე. 26:25,26).

წაიკითხეთ საქმე. 26:27,28. როგორ უპასუხა აგრიპამ პავლეს შეკითხვას?

პავლეს შეკითხვამ აგრიპა რთულ მდგომარეობაში ჩააგდო. რაკი იუდეველი იყო, ვერ დაეჭვდებოდა წმიდა წერილში; მაგრამ, სხვა მხრივ, თუკი დაეთანხმება პავლეს, მაშინ იძულებული შეიქმნება მიიღოს იესო, როგორც მესია. აგრიპა ადვილად გამოძვრა: “ცოტაც და ქრისტიანად მაქცევ” (საქმე. 26:28).

პავლეს შენიშვნა მოწმობს სახარების მიმართ უდიდეს ერთგულებაზე: “ღმერთს ვევედრები, რომ მალე თუ გვიან არა მარტო შენ, არამედ ყველა, ვინც დღეს მე მისმენს, ისეთი გახდეს, როგორც მე ვარ, გარდა ამ ბორკილებისა” (საქმე. 26:29). სასამართლოზე მოციქულის მიერ წარმოთქმული ბოლო სიტყვები არ წარმოადგენს ვედრებას თავისუფლების შესახებ, რომელიც მის მსმენელებს ჰქონდათ. პირიქით, პავლეს სურდა, რომ ისინი ყველაფერში დამსგავსებოდნენ მას, გარდა ბორკილებისა. პავლეს მისიონერული მოშურნეობა გაცილებით აღემატებოდა საკუთარ უსაფრთხოებაზე ზრუნვას. 

წაიკითხეთ საქმე. 26:30-32. როგორ გამოხატა აგრიპამ თავისი დარწმუნებულობა პავლეს უდანაშაულობაში?

ფესტოსს აგრიპასგან სჭირდებოდა დახმარება მხოლოდ მოხსენებითი წერილის დაწერაში (იხ. საქმე. 25:25-27). პავლეს მოთხოვნა კეისრის სამსჯავროზე ფორმალურად დაკმაყოფილდა (იხ. საქმე. 25:12). მსჯავრდებული მეტად აღარ იყო მმართველის იურისდიქციის დაქვემდებარებაში.

წაიკითხეთ საქმე. 26:24-28. ბოლოს და ბოლოს, რა ავტორიტეტს მიმართა პავლემ? რას უნდა ვეყრდნობოდეთ ყოველთვის რწმენის საკითხებში?

პარასკევი                                                                                                                     21 სექტემბერი
შემდგომი გამოკვლევისათვის
“გაახსენდა თუ არა აგრიპას ამ სიტყვების გაგონებისას თავისი ოჯახის წარსულის, უნაყოფო ძალისხმევა, რომელსაც მისმა წინაპრებმა მიმართეს იმის საწინააღმდეგოდ, ვისზეც ქადაგებდა პავლე? დაფიქრდა თუ არა იგი თავისი დიდი ბაბუის, ჰეროდეს, შესახებ, როცა ბეთლემში უდანაშაულო ყრმები ამოხოცა? თავისი პაპის ძმის, ანტიპასა და იოანე ნათლისმცემლის სიკვდილის შესახებ? მამამისის, აგრიპა I-ს, და მოციქულ იაკობის მოწამეობრივი სიკვდილის შესახებ? ხედავდა თუ არა იგი იმ უბედურებებში, რომლებიც სულ მალე მოეწიათ ამ მეფეებს, რომ ეს იყო მოწმობა იმისა, რომ ღმერთი არ იწონებს მათ საქციელს და ეს ყველაფერი არის ღვთის მსახურთა წინააღმდეგ ჩადენილი დანაშაულის შედეგი? შეახსენა თუ არა მას ამ დღეების დიდებულებამ და ტრაბახმა ის დრო, როცა მამამისი, უფრო ძლევამოსილი მონარქი, ვიდრე თავად არის, იდგა იმავე ქალაქში, ბრწყინავ სამოსში და ხალხი გაჰყვიროდა, რომ იგი ღმერთია? განა მას დაავიწყდა, რომ სანამ ჩაწყნარდებოდა ეს აღფრთოვანებული შეძახილები, სწრაფი და საშინელ სასჯელი დაატყდა თავს პატივმოყვარე მეფეს? რაღაცამ ამ მოგონებებიდან გაიელვა აგრიპას გონებაში, მაგრამ მის წინაშე გადაშლილი მშვენიერი სურათი მეფის პატივმოყვარეობას აამებდა და მისმა სიამაყემ და თვითდაჯერებულობამ გაფანტა ყველა კეთილშობილი აზრი” (ე. უაითი. მეშვიდე დღის ადვენტისტთა ბიბლიური კომენტარები, ტ. 6, გვ. 1066,1067).

კითხვები მსჯელობისათვის:

1.
იმსჯელეთ ჯგუფში პავლეს გადაწყვეტილებაზე მოეთხოვა კეისრის სამსჯავრო. სწორი იყო იგი თუ არა (შეად. საქმე. 25:25; 26:31,32)? როდის უნდა დავიცვათ თავი კანონის საშუალებით და როდის უნდა მივენდოთ სრულიად ღმერთს?

2.
დაფიქრდით პავლეს მიერ აგრიპასთვის ნათქვამ სიტყვებზე: “ამიტომ, მეფე აგრიპავ, არ ვეურჩე ციურ ჩვენებას” (საქმე. 26:19). რას გვამცნობს ეს პავლეს შესახებ? რამდენად ერთგულნი ვართ, როგორც ქრისტიანები, ჩვენი მისიონერული მოწოდებისა (1პეტრ. 2:9,10)?

3.
პავლეს უყვარდა თავად ხალხი და არა რაოდენობრივი მაჩვენებლები. კესარიაში უკანასკნელ მოსმენაზე მან აღიარა, რომ გულწრფელად სურს, რომ ყოველი მისი მსმენელი გახდეს ისეთი, როგორც ის არის, ღვთის მადლით გადარჩენილი (იხ. საქმ.26:29). მოციქულს ამ ადამიანთა გადარჩენა უფრო მეტად უნდოდა, ვიდრე საკუთარი თავისუფლება და სამართლიანობა. რა შეგვიძლია ვისწავლოთ ამ მაგალითიდან? რამდენად მზად ვართ მსხვერპლზე წავიდეთ სახარების გავრცელების გამო?

4.
აგრიპას საშუალება ჰქონდა სახარების უწყება მოესმინა უშუალოდ პავლეს ბაგეებიდან, მიუხედავად ამისა, მან მაინც უარყო იგი. როგორ შეგვიძლია ვისწავლოთ სიფრთხილე, რომ ჩვენ წინ გახსნილი შესაძლებლობები არ გაუშვათ ხელიდან? სხვა სიტყვებით, როგორ შეგვიძლია სულიერ ალღოზე ვიყოთ განწყობილნი ჩვენ გარშემო არსებულ რეალიებში?

გაკვეთილი 13                                                                                    
 22 - 28 სექტემბერი
რომში მგზავრობა
გამოსაკვლევად შემოთავაზებული ბიბლიური მუხლები: საქმე. 27,28; რომ. 1:18-20.

სამახსოვრო მუხლი: “ნუ გეშინია, პავლე! შენ კეისრის წინაშე უნდა წარსდგე” (საქმე. 27:24).

პავლეს დიდი ხანია უნდოდა რომის მონახულება, თუმცა იერუსალიმში მისმა დაპატიმრებამ ყველა მისი გეგმა ჩაშალა. მეკანონეობრივად განწყობილი იერუსალიმის ეკლესიის ლიდერთა ზეწოლის ქვეშ მოექცა და საბოლოოდ, რომის პატიმრობაში, დაახლოებით, ხუთი წელი გაატარა, მათ შორის იტალიის მიმართულებით საზღვაო მოგზაურობაში გატარებული დროც რომ ჩავთვალოთ. ამან სერიოზული ზიანი მიაყენა მის მისიონერულ გეგმებს.

მიუხედავად წარუმატებლობისა, თავად იესო პირდებოდა, რომ მოციქული მის შესახებ რომშიც დაამოწმებს (იხ. საქმე. 23:11). მაშინაც კი, როცა ვუმტყუნებთ მას, ღმერთს შეუძლია მეორე შანსის მოცემა, მაგრამ ყოველთვის არ გვიცავს ჩვენი ქმედებების შედეგებისაგან. და თუმცა პავლე რომში ჩაიყვანეს როგორც პატიმარი, ბიბლიაში ვერ ვპოულობთ იმის დასტურს, რომ ოდესმე ჩასულიყო ესპანეთში, როგორც ეს სურდა (იხ. რომ. 15:24). რომის პირველი პატიმრობიდან გათავისუფლებული პავლე კვლავ დააკავეს, ამჯერად კი მოწამეობრივი სიკვდილის მისაღებად ნერონის მმართველობის დროს ჩვ. წ. 67 წ. (იხ. 2ტიმ. 4:6-8).

პავლემ რომში მიაღწია თავის მიზანს. საპყრობილეში ყოფნისას, როცა ელოდა, თუ როდის წარდგებოდა იმპერატორის წინაშე, პავლე ქადაგებდა ბორკილების მიუხედავად (იხ. ეფეს. 6:20; ფილიპ. 1:13) და იღებდა ყველას, ვინც მასთან მიდიოდა (იხ. საქმე. 28:30,31), მათ შორის წარჩინებულ პირებს კეისრის სახლიდან (იხ. ფილიპ. 4:22).

კვირადღე                                                                                                                     23 სექტემბერი
საზღვაო მოგზაურობა რომში
კესარიაში ორწლიანი პატიმრობის შემდეგ (იხ. საქმე. 24:27) პავლე უნდა გაეგზავნათ რომში. იქიდან გამომდინარე, რომ იტალიაში საზღვაო მოგზაურობის აღწერისას გამოიყენება პირველი პირის მრავლობითი რიცხვი, ასევე მოყვანილია გრძელი და სახიფათო გზის დეტალები (იხ. საქმე. 27:1-28:16), შეგვიძლია ვივარაუდოთ, რომ პავლეს თან ახლდნენ ლუკა და არისტარქოსი (იხ. საქმე. 27:2). ამ ისტორიის კიდევ ერთ მნიშვნელოვან პერსონაჟს წარმოადგენს რომაელი ასისთავი იულიოსი, ვის განკარგულებაში სხვა პატიმრებიც იმყოფებოდნენ (იხ. საქმე. 27:1).

ყველანი გზას დაადგნენ ზაფხულის ბოლოს. საქმე. 27:9-ში ნახსენები მარხვა განეკუთვნება შენდობის დღეს ოქტომბრის მეორე ნახევარში. ნოემბრიდან მარტის ჩათვლით მეზღვაურები, როგორც წესი, ერიდებოდნენ მოგზაურობას ხმელთაშუა ზღვაში ცუდი ამინდების გამო. თუმცა ამ ნაოსნობაში თავიდანვე დაბრკოლებები ხვდებათ და დიდი შეყოვნების შემდეგ ძლივს მიაღწიეს “კეთილი ნავსაყუდელის” ადგილს კუნძულ კრეტეზე (საქმე. 27:8).

წაიკითხეთ საქმე. 27:9-12. რა რჩევა მისცა პავლემ “კეთილ ნავსაყუდელში” გაჩერების დროს? როგორ აღიქვეს მისი სიტყვები?

ჯგუფმა ყურადღება არ მიაქცია პავლეს გაფრთხილებას და გადაწყვიტა დასავლეთით კიდევ 65 კილომეტრის დაშორებით ფინიკიამდე, კრეტეს ნავსადგომამდე გამგზავრება სადაც უსაფრთხოდ შეიძლებოდა გამოზამთრება. სამწუხაროდ, ამინდი აირია და ისეთი ძლიერი ქარიშხალი ამოვარდა, რომ ეკიპაჟს სხვა გზა აღარ დარჩენოდა გარდა იმისა, რომ მიეშვათ გემი დრეიფში მოქცეულიყო სამხრეთ-დასავლეთისკენ, ამავდროულად კი მიწას შორდებოდნენ. მალე მათ დაიწყეს ბარგის გადაყრა, მათ შორის გემის ზოგიერთი აღჭურვილობისაც კი, სასოწარკვეთით ცდილობდნენ რა ხომალდის შემსუბუქებას, რომელშიც წყალმა შეაღწია. მდგომარეობა საგანგაშო იყო. იმის გამო, რომ მრავალი დღის განმავლობაში ცუდი ხედვა იყო ზღვაში, შეუწყვეტლივ წვიმდა და ქარიშხალი ბობოქრობდა, მოგზაურებმა არ იცოდნენ, თუ საით მიემგზავრებიან და ძალაგამოცლილნი იყვნენ. ისინი გადარჩენის ყველანაირ იმედს კარგავდნენ (იხ. საქმე. 27:20).

წაიკითხეთ საქმე. 27:21-26. რა როლი ეკისრა პავლეს ამ ეპიზოდში?

ხომალდის წინაშე პავლემ წარმოთქვა საწინასწარმეტყველო სიტყვა, რომელიც ღვთისგან ჰქონდა ახლახანს მიღებული. არ იყო სასოწარკვეთისა და იმედის დაკარვის მიზეზი. თუმცა ჯერ კიდევ უნდა გამკლავებოდნენ საშიშროებებსა და დანაკარგს, მაგრამ ყველანი ცოცხლები უნდა დარჩენილიყვნენ.

რატომ უნდა გაევლო უფლის ისეთ ერთგულსა და მიძღვნილ მსახურს, როგორიც პავლეა, ასეთი განსაცდელები? რა შეგვიძლია ვისწავლოთ პავლეს მიერ განცდილი გამოცდილებებიდან გამომდინარე?

ორშაბათი                                                                                                                     24 სექტემბერი
ხომალდის მსხვრევა
პავლემ დაარწმუნა ყველა, ვინც ხომალდზე იმყოფებოდა, სულ 276 ადამიანი (იხ. საქმე. 27:37), რომ მიუხედავად მომავალი სიძნელეებისა, შეძლებენ თავიდან აიცილონ ადამიანთა მსხვერპლი; მხოლოდ გემი დაიმსხვრევა (იხ. საქმე. 27:22). 14 დღის შემდეგ მოციქულის სიტყვები აღსრულდა. ხომალდს ჯერ კიდევ ტალღები მიაქანებდა ძლიერი ქარიშხლის გამო, მაგრამ მეზღვაურები მიხვდნენ, რომ ხმელეთს უახლოვდებოდნენ, სავარაუდოდ, ნაპირზე მიხეთქილი ტალღების ხმაურიდან გაიგეს (იხ. საქმე. 27:27). ზვირთცემის ხმა სულ უფრო იზრდებოდა; შიშობდნენ რომ არ მოხვედრილიყვნენ ნაპირის ქვიან ადგილებში და ზღვაში ოთხი ღუზა ისროლეს, რათა სისწრაფე შეენელებინათ. ამავდროულად აგრძელებდნენ სასოწარკვეთილი ლოცვას, რომ გათენებულიყო (იხ. საქმე. 27:28,29).

წაიკითხეთ საქმე. 27:30-44. რა შეგვიძლია ვისწავლოთ ამ ისტორიიდან გამომდინარე?

მოგზაურობის დასაწყისში ასისთავი პავლეს კარგად ექცეოდა, თუმცა ადრე არ ჰქონია საფუძველი მინდობოდა პავლეს ნავიგაციურ მსჯელობას. ორი კვირის შემდეგ მდგომარეობა შეიცვალა. პავლემ დაიმსახურა ასისთავის პატივისცემა, რადგან ხომალდის მსხვრევის წინასწარმეტყველება მათ თვალწინ სრულ (იხ. საქმე. 27:21-26).

პავლე ხომალდზე მყოფთ არწმუნებდა ეჭამათ, რათა ძალა ჰქონოდათ ნაპირამდე ეცურათ. ღვთის განგებამ არ უნდა გაგვათავისუფლოს ჩვენი ჩვეული მოვალეობების აღსრულებისაგან. “მთელ ამ ისტორიაში შეიმჩნევა საოცარი ბალანსი მათ უსაფრთხოებასთან დაკავშირებით ღვთის დაპირებასა და ძალისხმევებს შორის, რომელიც ადამიანებმა უნდა გაიღონ” (David J. Williams, Acts, p. 438)

დილის დადგომასთან ერთად მეზღვაურებმა დაინახეს ხმელეთი; ეს იყო ყურე, რომელსაც მცირედ დაქანებული ნაპირი ჰქონდა, სადაც მიდგომა გადაწყვიტეს. თუმცა ამ გემს ბედად არ ხვდა ნაპირზე მიდგომა _ იგი თავთხელზე დარჩა და ტალღათა ცემისაგან დაიმსხვრა. ასისთავმა არ მისცა ჯარისკაცებს თავიანთი გეგმის განხორციელების უფლება: დაეხოცათ პატიმრები, რათა ვერვის მოეხერხებინა გაქცევა. ძირითადად, ეს მოხდა პავლეს გამო. საბოლოოდ, როგორც ღმერთი დაპირდა, არავინ დაღუპულა.

პავლეს დამოწმების  ძალისა და მისი ხასიათის წყალობით, ასისთავმა ისურვა მისთვის სიცოცხლის შენარჩუნება და ამის გამო მეომრებს არ მისცა უფლება მოეკლათ პატიმრები. რას გვეუბნება ეს ჩვენ?

მელიტაზე
მას შემდეგ, რაც გადარჩენილებმა ნაპირს მიაღწიეს, შეიტყეს, რომ ეს იყო მელიტა (თანამედროვე მალტა) _ ხმელთაშუა ზღვის ცენტრში მცირე კუნძული სიცილიიდან სამხრეთით. გემით ზღვაში ორკვირიანი დრეიფის დროს მათ გაიარეს თითქმის 900 კმ, კრეტეზე კეთილი ნავსაყუდელიდან დაწყებული. და ახლა მათ ზამთრის სამი თვე უნდა გაეტარებინათ მოლოდინში მანამ, სანამ შეძლებდნენ მოგზაურობის გაგრძელებას (იხ. საქმე. 28:11). 

წაიკითხეთ საქმ.28:1-10. რა დაემართა პავლეს კუნძულ მელიტაზე? როგორ მოქმედებდა ღმერთი მისი მეშვეობით?

კუნძულ მელიტას მკვიდრნი ძალზე მეგობრულები და სტუმართმოყვარენი იყვნენ. პირველი, რაც მათ პავლესთვის და მისი მეგზურებისთვის გააკეთეს, რომლებიც სველები და გაყინულები იყვნენ, დაუნთეს კოცონი, რათა ისინი გამთბარიყვნენ. წელიწადის ამ დროს მელიტაზე ტემპერატურა არ აღემატება 100-სს.

გველის ინციდენტმა ადამიანთა ყურადღება პავლესკენ მიაპყრო. თავიდან ადგილობრივმა წარმართებმა გველის კბენა შეაფასეს როგორც ღვთაებრივი შურისძიება. ისინი ფიქრობდნენ, რომ პავლე არის მკვლელი, რომელიც ზღვას გადაურჩა, მაგრამ ღმერთებს ვერ დაემალა ან, შესაძლებელია, ქალღმერთ დიკეს, რომელიც განასახიერებდა სამართლიანობასა და შურისძიებას. მოციქული არ მომკვდარა, ამიტომ იგი ღმერთად შერაცხეს, როგორც ეს მოხდა ლუსტრაში რამდენიმე წლის წინ (იხ. საქმე.14:8-18). თუმცა ლუკა ამით ასრულებს ამ ეპიზოდის აღწერას, მაგრამ დარწმუნებით შეგვიძლია ვივარაუდოთ, რომ პავლემ გამოიყენა შემთხვევა, რათა დაემოწმებინა ღმერთის შესახებ, რომელსაც ემსახურებოდა. 

პოპლიოსმა, მელიტას რომაელმა პროკურატორმა ან უბრალოდ ადგილობრივმა წარჩინებულმა მოხელემ, შეიფარა პავლე და მისი მეგზურები სამი დღით, სანამ არ იპოვეს მუდმივი საცხოვრებელი ადგილი. ყოველ შემთხვევაში, ამ ადამიანის მამის განკურნებამ პავლეს საშუალება მისცა შეესრულებინა განკურნების მსახურება კუნძულ მელიტის მაცხოვრებელთა შორის. 

ლუკას არცერთხელ არ აქვს ნახსენები ღვთისკენ თუნდაც ერთი მოქცეული ადამიანის ან პავლეს იქ ყოფნის დროს ჩამოყალიბებული ეკლესიის შესახებ. შესაძლებელია, შემთხვევით არ არის ნახსენები არაფერი, მაგრამ ეს გვიჩვენებს, რომ ჩვენი მისია სცილდება ნათლობისა და ეკლესიის ჩამოყალიბების ჩარჩოებს; იგი ასევე მდგომარეობს ადამიანთა და მათ საჭიროებებზე ზრუნვაში. ეს არის სახარების პრაქტიკული ასპექტი (იხ. საქმე. 20:35; შეად. ტიტ. 3:14).

საინტერესოა აღვნიშნოთ, რომ ამ უმეცარ კუნძულელთ გააჩნდათ ღვთაებრივი სამართლიანობის გრძნობა. საიდან ჰქონდათ ეს გრძნობა? იხ. რომ. 1:18-20.

ოთხშაბათი                                                                                                                   26 სექტემბერი
პავლე რომში
მელიტაზე სამი თვის ყოფნის შემდეგ, პავლემ და მისმა მეგზურებმა, როგორც იქნა, შეძლეს თავიანთი მოგზაურობის გაგრძელება (იხ. საქმე. 28:11). ისინი ჩავიდნენ პუტეოლში (იხ. საქმე. 28:13) - თანამედროვე ქალაქ პოცუოლში, რომელიც განლაგებულია ნეაპოლის ყურეში, საიდანაც რომში ხმელეთით გაეშურნენ (იხ. საქმე. 28:11-16).

პავლეს მოახლოების ამბავი სწრაფად გავრცელდა რომში, საიდანაც მორწმუნეთა ჯგუფი გაემართა მის დასახვედრად და გაიარეს სამხრეთით რამდენიმე კილომეტრი. თუმცა პავლე ჯერ არასდროს ყოფილა რომში, მაინც ბევრი მეგობარი ჰყავდა იქ: თანამშრომლები, მოქცეული მორწმუნეები, ნათესავები და მრავალი სხვა, ვინც მისთვის ძვირფასი იყო (იხ. რომ. 16:3-16). სავარაუდოდ, აპიუსის მოედანზე შეხვედრა მეტად ამაღელვებელი იყო, განსაკუთრებით თუკი გავითვალისწინებთ გემის მსხვრევის ინციდენტსა და ფაქტს, რომ პავლე ახლა პატიმარი იყო. მოციქულმა ღმერთს მადლობა გადაუხადა სიყვარულის ასეთი საოცარი გამოვლინებისათვის და მისი საყვარელი მეგობრების მხრიდან ასეთი ზრუნვისთვის. ამან ძალა შემატა პავლეს იმპერატორთან მომავალი სამსჯავროს წინ. ეჭვგარეშეა, ფესტოსმა თავის ოფიციალურ მოხსენებაში დაწერა, რომ რომის კანონების მიხედვით, პავლე უდანაშაულო იყო, რადგან არ ჩაუდენია არც ერთი დანაშაული (იხ საქმე. 25:26,27; 26:31,32). ამით აიხსნება ის, თუ რატომ ჰქონდა პავლეს უფლება დაექირავებინა პირადი საცხოვრებელი (იხ. საქმე. 28:30), ნაცვლად იმისა, რომ ყოფილიყო ჩვეულებრივ საპყრობილეში ან სამხედრო ბანაკში. მიუხედავად ამისა, რომის ჩვეულების მიხედვით, იგი გამუდმებით იყო ჯაჭვით მიბმული ჯარისკაცზე. ის ფაქტი, რომ პავლე საკუთარ თავს თვითონ არჩენდა, საშუალებას გვაძლევს ვივარაუდოთ, რომ იგი დაკავებული იყო მისთვის ჩვეული ხელობით (იხ. საქმე. 18:3). 

წაიკითხეთ საქმე. 28:17-22. რა გააკეთა პავლემ მაშინვე, როგორც კი მოეწყო?

თუმცა პავლეს არ შეეძლო სინაგოგაში წასვლა, სინაგოგას შეეძლო მასთან მისვლა. ამიტომ ჩამოსვლისთანავე მიყვებოდა რა თავის ჩვეულებას წასულიყო ჯერ იუდეველებთან (იხ. რომ. 1:16), მან მოუხმო ადგილობრივ იუდეველთა ლიდერებს, რათა გაეცხადებინა თავისი უდანაშაულოების შესახებ. ასევე, კვლავ განმარტა, რომ იგი დააპატიმრეს მხოლოდ ისრაელის იმედის გამო (იხ. საქმე. 23:6; 24:15; 26:6-8). მის განზრახვას არა საკუთარი თავის დაცვა, არამედ სანდო ატმოსფეროს შექმნა წარმოადგენდა, რაც საშუალებას მისცემდა ექადაგა სახარება და ეჩვენებინა, თუ როგორ იქცა იესოს აღდგომა ისრაელის იმედის აღსრულებად, რომელიც თაობიდან თაობას გადაეცემოდა. გაოგნებულმა იუდეველებმა, რომლებსაც პავლეს შესახებ არანაირი ინფორმაცია არ მიუღიათ იერუსალიმიდან, გადაწყვიტეს მისი მოსმენა.

წაიკითხეთ საქმე. 28:22. რას გვამცნობს ეს მუხლი მორწმუნეების მიმართ მტრული დამოკიდებულების შესახებ, რომელიც დღესაც არსებობს? როგორ შეგვიძლია დავრჩეთ ერთგულები მაშინაც კი, როცა სხვები კიცხავენ ჩვენს რწმენას?

სახარების გამარჯვება
დანიშნულ დღეს დიდი რაოდენობით ხალხი მოვიდა პავლესთან, რათა მოესმინა მისი სახარების ქადაგება (იხ. საქმე. 28:23).

წაიკითხეთ საქმე. 28:24-31. რა მიზნით ციტირებს პავლე ესაია წინასწარმეტყველის წიგნს?

ეს. 6:9,10 ციტატა გვიჩვენებს, თუ რა ხდება, როცა ადამიანები უარყოფენ ღვთაებრივ უწყებას. ზოგიერთმა იუდეველმა მიიღო ეს უწყება, სხვებმა კი – არა, და ამგვარად,  იუდეველებთან ცხარე კამათის მიზეზით მოციქულს სხვა გზა აღარ რჩებოდა, რომ არა მიემართა კვლავ წარმართებისთვის (იხ. საქმე. 13:46,47; 18:6).

პავლე იძულებული იყო მოეცადა ორი წელი, სანამ წარდგებოდა იმპერატორის წინაშე. ამ დროს, მიუხედავად თავისი მდგომარეობისა, რომ იგი პატიმარი იყო, მას დაუბრკოლებლივ შეეძლო სახარების ქადაგება მათთვის, ვინც მასთან მიდიოდა. საქმეების წიგნის ბოლო ნაწილში ყურადღება გამახვილებულია სახარების გამარჯვებაზე. არც იუდეველებს, არც რომაელებს არ შეეძლოთ შეეჩერებინათ ამ სახარების გავრცელება. 

არ ვიცით, თუ რატომ წყვეტს ლუკა თავის თხრობას ზუსტად ამ მომენტზე, რადგან არსებობს მოწმობები, რომ ბრალდების არქონის გამო პავლე გაათავისუფლეს, რის შემდეგაც იგი გაემგზავრა სხვა მისიონერულ მოგზაურობაში, კვლავ დააბრუნეს რომში და სიკვდილით დასაჯეს (2ტიმ. 4:6-8). შესაძლებელია, ლუკას, როგორც მწერალს, უნდოდა ეჩვენებინა, რომ შორეულ რომში სახარებამ მიაღწია “ქვეყნის კიდემდე” (იხ. საქმე. 1:8).

“პავლეს მოთმენა და სიხარული ხანგრძლივი და უსამართლო დაპატიმრების დროს, მისი მხნეობა და რწმენა წარმოადგენდა უწყვეტ ქადაგებას. მისი სული, რომელიც ასე თვალსაჩინოდ განსხვავდებოდა წუთისოფლის სულისაგან, მოწმობდა, რომ მასში არაამქვეყნიური ძალა სუფევდა. პავლემ საკუთარი მაგალითით აღძრა ქრისტიანები უფრო ენერგიულად დაეცვათ საქმე, რომლისგან თავადაც დროებით იყო გადაყენებული. ამგვარად, მოციქულის ბორკილები მეტად მოქმედი იყო და როცა ისე ჩანდა, თითქოს სარგებელს ვეღარ მოუტანდა საერთო საქმეს, ზუსტად იქ იმკიდა ქრისტესთვის ძნებს, სადაც თავისუფლების დროს ვერ მიედგომებოდა” (ელენ უაითი. მოციქულთა საქმეები, გვ. 464).

მიუხედავად ამისა, ეკლესიის მისიის თვალსაზრისით შეიძლება ითქვას, რომ მოციქულთა საქმეების წიგნი ან სახარების გავრცელების ისტორია ჯერ კიდევ არ დასრულებულა. ზუსტად ამ ეტაპზე ჩნდება სცენაზე ყოველი ჩვენგანი. ასწლეულების განმავლობაში დაიწერა შთამაგონებელი და გულსშემხები თავები, ზოგიერთი მათგანი კი ღვთის ერთგულ მოწმეთა სისხლითაა დაწერილი. დადგა ჩვენი დრო დავამატოთ კიდევ ერთი თავი _ იმედი გვაქვს, უკანასკნელი _ და მოწაფეებთან ერთად დავასრულოთ იესოს მისია (იხ. მათ. 24:14).

პარასკევი                                                                                                                     28 სექტემბერი
შემდგომი გამოკვლევისათვის
“ქრისტემ ეკლესიას მისცა წმიდა დავალება. მისი ყოველი წევრი უნდა იყოს არხი, რომლის მეშვეობითაც ღმერთს შეეძლება წუთისოფელს გამოუგზავნოს თავისი მადლის განძეული, ქრისტეს გამოულეველი სიმდიდრე. მხსნელს ისე არაფერი სურს, როგორც ჰყავდეს შუამავლები, რომლებიც სამყაროს მის თავს განუცხადებენ. წუთისოფელს ისე არაფერი სჭირდება, როგორც მხსნელის სიყვარული, რომელიც ცხადდება მის კუთვნილ ადამიანებში. ზეცა ყოველთვის ეძებს ადამიანებს, ვისი მეშვეობითაც უფალი შეძლებდა ქრისტიანობის ძალის გამომჟღავნებას” (ელენ უაითი. მოციქულთა საქმეები, გვ. 600).

“ღმერთი უკვე დიდი ხანია ელის, თუ როდის მოიცავს მსახურების სული მთელ ეკლესიას, რათა ყოველი იღწვოდეს უფლისთვის საკუთარი შესაძლებლობებიდან გამომდინარე. როცა ღვთის ეკლესიის წევრები აღასრულებენ მათთვის დაკისრებულ სამუშაოს სამშობლოში და მის საზღვრებს გარეთ გაჭირვებულ ადამიანთათვის სახარებისეული დავალების აღსასრულებლად, მაშინ მთელ სამყაროს ექადაგება და უფალი იესო დაბრუნდება ჩვენს მიწაზე დიდებული ძალითა და დიდებით” (იქვე, გვ. 111).

კითხვები მსჯელობისათვის:

1.
როგორ გამოხატავს ლუკა პავლეს ღმერთში რწმენას რომში მისი მგზავრობის დროს? რა ზეგავლენას ახდენდა სხვებზე მისი უცილობელი რწმენა?

2.
მიუხედავად ყველა გადატანილი სიძნელისა, პავლეს არ მიუტოვებია თავისი რწმენა და მისია. იგი აგრძელებდა რომში ქადაგებას მაშინაც კი, როცა შეზღუდული თავისუფლება გააჩნდა. რა უნდა გავაკეთოთ, როცა მოდის განსაცდელი იმისა, რომ შევწყვიტოთ სხვა ადამიანებისთვის სახარების ქადაგება?

3.
წაიკითხეთ რომ. 1:14,15. რატომ გრძნობდა პავლე, რომ ვალდებული იყო ექადაგა სახარება სხვებისთვის? ჩვენც გაგვაჩნია თუ არა ეს მოვალეობა? დაფიქრდით შემდეგ გამონათქვამზე: “სულთა ხსნა უნდა იქცეს ყოველი ადამიანის საქმედ, ვინც აღიარებს ქრისტეს. ჩვენ წუთისოფლის მოვალენი ვართ იმ მადლის გამო, რომელიც ღმერთმა მოგვცა, ნათელისთვის, რომელიც გვინათებს და იმ სილამაზისთვის და ჭეშმარიტების ძალისთვის, რაც აღმოვაჩინეთ და რომლებიც გაგვეხსნა” (ელენ უაითი. მოწმობანი ეკლესიისთვის, ტ. 4, გვ. 53).

4.
კიდევ ერთხელ წაიკითხეთ ესაიას წიგნიდან ნაწყვეტი, რომელსაც პავლე ციტირებს. როგორ გვეხება ეს უწყება ჩვენ? თუკი გავისასტიკებთ გულებს ჭეშმარიტებასთან ან მის ზოგიერთ ასპექტთან დაკავშირებით, რომელიც ჩვენს სურვილებს ეწინააღმდეგება, რა საშიშროება გველის სულიერი კუთხით?

5.
წარმოიდგინეთ საკუთარი თავი ჯარისკაცის ადგილას, რომელიც მიჯაჭვულია პავლეზე. რა თვისებები დაინახა მან მოციქულში?

